
УЛСЫН ИХ ХУРЛЫН 2011 ОНЫ НАМРЫН ЭЭЛЖИТ

ЧУУЛГАНЫ 2012 ОНЫ 02 ДУГААР САРЫН 16-НЫ ӨДРИЙН 

ХУРАЛДААНААР ХЭЛЭЛЦСЭН АСУУДЛЫН ТОВЬЁГ
	№
	Баримтын агуулга
	Хэдээс хэдэд

	1.
	Хэлэлцэх асуудлын дараалал
	     1-3

	2.
	Гар тэмдэглэл
	4-17

	3.
	1.Боловсролын тухай хуульд нэмэлт, өөрчлөлт оруулах тухай, Бага, дунд боловсролын тухай хуульд нэмэлт, өөрчлөлт оруулах тухай, Сургуулийн өмнөх боловсролын тухай хуульд нэмэлт, өөрчлөлт оруулах тухай, Аж ахуйн үйл ажиллагааны тусгай зөвшөөрлийн тухай хуульд нэмэлт оруулах тухай хуулийн төслүүд (Засгийн газраас болон Улсын Их Хурлын гишүүн Д.Оюунхорол нараас өргөн мэдүүлсэн, анхны хэлэлцүүлэг үргэлжилнэ)
2.Нийгмийн даатгалын сангаас олгох тэтгэвэр тэтгэмжийн тухай хуульд нэмэлт оруулах тухай, Нийгмийн даатгалын тухай хуулиудыг хэрэглэх журмын тухай хуульд нэмэлт оруулах тухай хуулийн төслүүд (Улсын Их Хурлын гишүүн С.Эрдэнэ нараас болон Улсын Их Хурлын гишүүн Д.Оюунхорол нараас өргөн мэдүүлсэн, анхны хэлэлцүүлэг)
3.”Тавантолгойн нүүрсний ордыг ашиглах зарим асуудлын тухай” Улсын Их Хурлын 39 дүгээр тогтоолд нэмэлт, өөрчлөлт оруулах тухай Улсын Их Хурлын тогтоолын төслүүд (Улсын Их Хурлын гишүүн Я.Батсуурь нараас болон Улсын Их Хурлын гишүүн Д.Одбаяр нараас өргөн мэдүүлсэн, эцсийн хэлэлцүүлэг)
4.Гаалийн албан татвараас чөлөөлөх тухай, Нэмэгдсэн өртгийн албан татвараас чөлөөлөх тухай хуулийн төслүүд (анхны хэлэлцүүлэг)
5.”Тэтгэмжийн хэмжээг өөрчлөн тогтоох тухай”, “Нөхөн олговрын доод хэмжээг шинэчлэн тогтоох тухай” Улсын Их Хурлын тогтоолын төслүүд (Монгол Улсын 2012 оны төсвийн тухай хуулийн төслийг дагалдан өргөн мэдүүлсэн, анхны хэлэлцүүлэг)
6.”Засгийн газрын үнэт цаас гаргахыг зөвшөөрөх тухай” Улсын Их Хурлын тогтоолын төсөл (анхны хэлэлцүүлэг)
7.Улсын Их Хурлын 2011 оны намрын ээлжит чуулганыг хааж Улсын Их  Хурлын дарга Д.Дэмбэрэлийн хэлсэн үг
	18-34

34-36

36-51

51-53

53-57

57-69

69-73 

	4.
	Саналын томъёолол 
	 74-98



Монгол Улсын Их Хурлын 2011 оны намрын ээлжит чуулганы 2012 оны 02 дугаар сарын 16-ны өдөр (Пүрэв гариг)-ийн нэгдсэн хуралдаан 15 цаг 32 минутад Төрийн ордны Улсын Их  Хурлын чуулганы нэгдсэн хуралдааны танхимд эхлэв. 


Улсын Их Хурлын дарга Д.Дэмбэрэл ирц, хэлэлцэх асуудлын дарааллыг танилцуулж, хуралдааныг даргалав.


Үдээс хойшхи нэгдсэн хуралдаанд ирвэл зохих 76 гишүүнээс 53 гишүүн ирж, 69.7 хувийн ирцтэй байв. Үүнд:


Чөлөөтэй: П.Алтангэрэл, Б.Бат-Эрдэнэ, С.Баярцогт, С.Бямбацогт, Л.Гансүх, Ц.Дашдорж, Д.Кёкүшюзан Батбаяр, Д.Одхүү, Д.Оюунхорол, Ж.Энхбаяр, М.Энхболд, Ө.Энхтүвшин.


Өвчтэй: З.Алтай, Х.Жекей, Х.Наранхүү, Ц.Цэнгэл, Б.Чойжилсүрэн.


Тасалсан: Р.Амаржаргал, Х.Баттулга, Г.Баярсайхан, Д.Дамба-Очир, Ч.Улаан, Ч.Хүрэлбаатар, Д.Энхбат.


Хоцорсон: Н.Алтанхуяг-1:00, Д.Балдан-Очир-0:35, Ж.Батсуурь-0:35, Л.Болд-1:00, Л.Гантөмөр-0:40, Д.Зоригт-0:40, Даш-Зоригт-0:50, С.Ламбаа-0:35, С.Оюун-1:00, А.Тлейхан-0:35, З.Энхболд-0:35.

Хэлэлцэх асуудалтай холбогдуулан Улсын Их Хурлын гишүүн С.Ламбаа, Су.Батболд нарын асуусан асуултад Байнгын хорооны дарга, Улсын Их Хурлын гишүүн А.Тлейхан хариулж, тайлбар хийв. Улсын Их Хурлын гишүүн Л.Гүндалай, Д.Загджав нар санал хэлэв.


Нэг. Боловсролын тухай хуульд нэмэлт, өөрчлөлт оруулах тухай, Бага, дунд боловсролын тухай хуульд нэмэлт, өөрчлөлт оруулах тухай, Сургуулийн өмнөх боловсролын тухай хуульд нэмэлт, өөрчлөлт оруулах тухай, Аж ахуйн үйл ажиллагааны тусгай зөвшөөрлийн тухай хуульд нэмэлт оруулах тухай хуулийн төслүүд (Засгийн газраас болон Улсын Их Хурлын гишүүн Д.Оюунхорол нараас өргөн мэдүүлсэн, анхны хэлэлцүүлэг үргэлжилнэ)

Хэлэлцэж буй асуудалтай холбогдуулан Боловсрол, соёл, шинжлэх ухааны сайд Ё.Отгонбаяр, тус яамны Төрийн захиргаа удирдлагын газрын дарга Л.Цэдэвсүрэн, Ерөнхий боловсролын газрын дарга Д.Эрдэнэчимэг, Улсын Их Хурлын Тамгын газрын Эрх зүй, хууль тогтоомжийн хэлтсийн дарга Д.Насанжаргал, зөвлөх Я.Хишигт, Нийгмийн бодлого, боловсрол, соёл, шинжлэх ухааны байнгын хорооны зөвлөх Л.Лхагвасүрэн, референт Р.Болормаа нар байв.

 Байнгын хорооны дарга, Улсын Их Хурлын гишүүн А.Тлейхан Боловсролын тухай хуульд нэмэлт, өөрчлөлт оруулах тухай хуулийн төслийн талаарх Нийгмийн бодлого, боловсрол, соёл, шинжлэх ухааны байнгын хороогоор дэмжигдсэн  зарчмын зөрүүтэй саналын томъёоллоос 1, 2, 4, 10, 12, 13, 14 дэх саналуудыг татаж авч байгаагаа мэдэгдэв. Үүнд:


1.Төслийн 1 дүгээр зүйлийн 1 дэх заалтад дор дурдсан агуулгатай 3.1.15 дахь заалт нэмэх:



“3.1.15.”боловсролын туслах ажилтан” гэж цэцэрлэг, сургуулийн нягтлан бодогч, нярав, тогооч, манаач, үйлчлэгч, мужаан, цахилгаанчин, слесарь, галч болон үйлчилгээний бусад ажилтныг”.


Дээрх саналтай холбогдуулан Улсын Их Хурлын гишүүн Ц.Сэдванчигийн асуусан асуултад Улсын Их Хурлын гишүүн А.Тлейхан хариулж, тайлбар хийв.


2.Төслийн 1 дүгээр зүйлд дор дурдсан агуулгатай 5 дахь заалт буюу хуулийн 19.3 дахь хэсэг нэмэх:

“19.3.Гадны санхүүжилт, зохион байгуулалттайгаар шашны байгууллага, шашны чиглэлээр үйл ажиллагаа явуулдаг иргэн, аж ахуйн нэгж боловсролын сургалтын байгууллага байгуулахыг хориглоно.” 


4.Төслийн 1 дүгээр зүйлийн 6 дахь заалтад дор дурдсан агуулгатай 28.1.26 дахь заалт нэмэх:



“28.1.26.ерөнхий боловсролын сургууль, цэцэрлэгийн багшийн мэргэжил дээшлүүлэхтэй холбогдон гарах зардлыг боловсролын байгууллагын өмчийн хэлбэрийг үл харгалзан улсын төсвийн хөрөнгөөр шийдвэрлэдэг байх.”
10.Төслийн 3 дугаар зүйлд дор дурдсан агуулгатай 3 дахь заалт буюу хуулийн 18.4 дэх хэсэг нэмэх:

“18.4.Шашны сургуульд суралцагчид суурь боловсрол заавал эзэмшүүлэх харилцааг энэ хууль болон Төр, сүм хийдийн харилцааны тухай хуулийн 8 дугаар зүйлээр зохицуулна.” 

12.Төслийн 3 дугаар зүйлийн 5 дахь заалт буюу 43.1.7 заалтын “сургуулийн эмч” гэсний дараа “,боловсролын туслах ажилтан” гэж нэмэх.

13.Хуулийн дагаж мөрдөх хугацааг ердийн журмаар тогтоох.

14.Боловсролын тухай хуульд оруулах нэмэлт, өөрчлөлттэй холбогдуулан Төр, сүм хийдийн харилцааны тухай хуульд дараах өөрчлөлтийг оруулах:



1/Төр, сүм хийдийн харилцааны тухай хуулийн 8 дугаар зүйлийн 8.2  хэсгийг дор дурдсанаар өөрчлөн найруулах:

“8.2.Боловсролын бүх шатны сургалтын байгууллагад шашны сургалт, цугларалт зохион байгуулахыг хориглоно. Энэ заалтын шашны соёл, мэдлэг ухааны өв уламжлалын тухай шинжлэх ухааны сургалтад үл хамаарна.”
2/Төр, сүм хийдийн харилцааны тухай хуулийн 8 дугаар зүйлийн 8.3  хэсгийг дор дурдсанаар өөрчлөн найруулах:

“8.3.Шашны боловсролд суралцаж байгаа суралцагчид суурь боловсрол заавал эзэмшүүлэх бөгөөд уг суурь боловсролыг олгоход шаардагдах зардлын тодорхой хэсгийг боловсролын асуудал эрхэлсэн төрийн захиргааны төв байгууллага Засгийн газраас баталсны дагуу олгож, багшлах боловсон хүчнээр хангахад дэмжлэг үзүүлэн мэргэжлийн хяналт тавина.”
Нийгмийн бодлого, боловсрол, соёл, шинжлэх ухааны

байнгын хороогоор дэмжигдсэн санал


Д.Дэмбэрэл: -3.Улсын Их Хурлын гишүүн С.Эрдэнэ, П.Алтангэрэл, Д.Оюунхорол, А.Тлейхан нарын гаргасан, Төслийн 1 дүгээр зүйлийн 5 дахь заалт буюу 20 дугаар зүйлийн 20.2 дахь хэсгийн “лаборатори” гэсний дараа “сургууль, гадаадын хөрөнгө оруулалттай цэцэрлэг,” гэж нэмэх гэсэн саналыг дэмжье.

Зөвшөөрсөн

34

Татгалзсан

11

Бүгд


45

75.6 хувийн саналаар дэмжигдлээ.

Дээрх саналтай холбогдуулан Улсын Их Хурлын гишүүн Ц.Даваасүрэн, Р.Гончигдорж нар санал хэлэв.


5.Улсын Их Хурлын гишүүн С.Эрдэнэ, П.Алтангэрэл, Д.Оюунхорол, А.Тлейхан нарын гаргасан, Төслийн 1 дүгээр зүйлд дор дурдсан агуулгатай 9 дэх заалт буюу хуулийн 281.1.9 дэх заалт нэмэх:
“281.1.9.аймаг, дүүргийн ерөнхий боловсролын сургуулийн сурагчдын дүрэмт хувцасны нэгдсэн загварыг батлах.” гэсэн саналыг дэмжье.


Зөвшөөрсөн

32


Татгалзсан

14


Бүгд


46


69.6 хувийн саналаар дэмжигдлээ.

6.Улсын Их Хурлын гишүүн С.Эрдэнэ, П.Алтангэрэл, Д.Оюунхорол, А.Тлейхан нарын гаргасан, Төслийн 1 дүгээр зүйлд дор дурдсан агуулгатай 11 дэх заалт буюу хуулийн 30.2 дахь хэсэг нэмэх:
“30.2.Төрийн болон орон нутгийн өмчийн ерөнхий боловсролын сургуулийн захирал, цэцэрлэгийн эрхлэгчийг 5 жилийн хугацаагаар томилох бөгөөд ажлын үр дүнг харгалзан энэ хугацааг нэг удаа сунгаж болно.” гэсэн саналыг дэмжье.

Дээрх саналтай холбогдуулан Улсын Их Хурлын гишүүн Ц.Батбаяр санал хэлэв.

  Зөвшөөрсөн

20


Татгалзсан

28


Бүгд


48


58.3 хувийн саналаар дэмжих боломжгүй гэж үзэв.

7.Улсын Их Хурлын гишүүн С.Эрдэнэ, П.Алтангэрэл, Д.Оюунхорол, А.Тлейхан нарын гаргасан, Төслийн 1 дүгээр зүйлийн 12 дахь заалт буюу 40 дүгээр зүйлийн 40.8 дахь хэсгийг дор дурдсанаар өөрчлөн найруулах:

“40.8.Ерөнхий боловсролын сургууль, цэцэрлэгийн багш, удирдах албан тушаалтны мэргэжлийн зэрэг, ур чадварыг өмчийн хэлбэр үл харгалзан улсын төсвийн хөрөнгөөр 5 жил тутам дээшлүүлнэ гэсэн саналыг дэмжье.

  Дээрх саналтай холбогдуулан Улсын Их Хурлын гишүүн Д.Дондогийн асуусан асуултад ажлын хэсгээс Ё.Отгонбаяр хариулж, тайлбар хийв.

  Зөвшөөрсөн

26


Татгалзсан

22


Бүгд


48


54.2 хувийн саналаар дэмжигдлээ.

8.Улсын Их Хурлын гишүүн С.Эрдэнэ, П.Алтангэрэл, Д.Оюунхорол, А.Тлейхан нарын гаргасан, Төслийн 2 дугаар зүйлд “5 дугаар зүйлийн 5.1.5 дахь заалтын “сөрөг нөлөө бүхий сургалт” гэсний дараа “,гадны санхүүжилт, зохион байгуулалттайгаар шашны чиглэлээр сургалт, шашны зан үйл, бусад үйл ажиллагаа”” гэж нэмэх гэсэн саналыг дэмжье.

 
Зөвшөөрсөн

37


Татгалзсан

10


Бүгд


47


78.7 хувийн саналаар дэмжигдлээ.

9.Улсын Их Хурлын гишүүн С.Эрдэнэ, П.Алтангэрэл, Д.Оюунхорол, А.Тлейхан нарын гаргасан, Төслийн 2 дугаар зүйлд “20 дугаар зүйлийн 20.1 дэх хэсгийн “15.7.4” гэсний дараа “15.7.8, 15.7. 9”” гэж нэмэх гэсэн саналыг дэмжье.

Зөвшөөрсөн

31


Татгалзсан

16


Бүгд


47


66.0 хувийн саналаар дэмжигдлээ.


Дээрх саналтай холбогдуулан Улсын Их Хурлын гишүүн Ц.Батбаяр санал хэлэв.


11.Улсын Их Хурлын гишүүн С.Эрдэнэ, П.Алтангэрэл, Д.Оюунхорол, А.Тлейхан нарын гаргасан, Төслийн 3 дугаар зүйлд дор дурдсан агуулгатай 5 дахь заалт буюу хуулийн 43.1.4 дэх заалт нэмэх:



“43.1.4.бүх шатны сургууль, цэцэрлэгт энэ хуулийн 43.1.2-т заасан албан тушаалд 25 ба түүнээс дээш жил ажилласан иргэн өндөр насны тэтгэвэр тогтоолгох бол 24 сарын, үүнээс сум, тосгон, багийн сургууль, цэцэрлэгт 10 ба түүнээс дээш жил ажилласан бол 36 сарын үндсэн цалинтай нь тэнцэх хэмжээний нэг удаагийн мөнгөн тэтгэмжийг улсын төсвөөс өмчийн хэлбэрийг үл харгалзан ажиллаж байгаа байгууллагаар нь дамжуулан олгоно. 
Төрийн бус өмчийн сургууль, цэцэрлэгийн багш, албан тушаалтанд олгох тэтгэмжийг төрийн албан хаагчийн цалингийн сүлжээг баримтлан олгох.” гэсэн саналыг дэмжье.

  Зөвшөөрсөн

30


Татгалзсан

17


Бүгд


47


63.8 хувийн саналаар дэмжигдлээ.

Дээрх саналтай холбогдуулан Улсын Их Хурлын гишүүн Д.Арвин, С.Эрдэнэ нар санал хэлэв.

Улсын Их Хурлын дарга Д.Дэмбэрэл Аж ахуйн үйл ажиллагааны тусгай зөвшөөрлийн тухай хуульд нэмэлт оруулах тухай хуулийн төслийн талаарх зарчмын зөрүүтэй саналын томъёоллоор санал хураалгав.

 Нийгмийн бодлого, боловсрол, соёл, шинжлэх ухааны байнгын хороогоор дэмжигдсэн санал:

1.Улсын Их Хурлын гишүүн С.Эрдэнэ, П.Алтангэрэл, Д.Оюунхорол, А.Тлейхан нарын гаргасан, Төслийн 1 дүгээр зүйлд дор дурдсан агуулгатай 2 дахь заалт буюу хуулийн 15.7.9 дэх заалт нэмэх:


“15.7.9.гадаадын хөрөнгө оруулалттай цэцэрлэг, сургууль байгуулах.” гэсэн саналыг дэмжье.

          Зөвшөөрсөн

26


Татгалзсан

20


Бүгд


46


56.5 хувийн саналаар дэмжигдлээ.


Улсын Их Хурлын гишүүн Д.Ганхуяг энэ асуудлын анхны хэлэлцүүлгийг үргэлжлүүлэхийг хүссэн горимын санал хэлэв.


Хуулийн төслийг эцсийн хэлэлцүүлэгт бэлтгүүлэхээр Нийгмийн бодлого, боловсрол, соёл, шинжлэх ухааны байнгын хороонд шилжүүллээ.


Уг асуудлыг 16 цаг 30 минутад хэлэлцэж дуусав.


Хоёр. Нийгмийн даатгалын сангаас олгох тэтгэвэр тэтгэмжийн тухай хуульд нэмэлт оруулах тухай, Нийгмийн даатгалын тухай хуулиудыг хэрэглэх журмын тухай хуульд нэмэлт оруулах тухай хуулийн төслүүд (Улсын Их Хурлын гишүүн С.Эрдэнэ нараас болон Улсын Их Хурлын гишүүн Д.Оюунхорол нараас өргөн мэдүүлсэн, анхны хэлэлцүүлэг)

Хэлэлцэж буй асуудалтай холбогдуулан Нийгмийн хамгаалал, хөдөлмөрийн яамны Стратегийн төлөвлөлтийн газрын дарга Н.Аюуш, Улсын Их Хурлын Тамгын газрын Эрх зүй, хууль тогтоомжийн хэлтсийн дарга Д.Насанжаргал, ахлах зөвлөх Н.Тунгалаг,  Нийгмийн бодлого, боловсрол, соёл, шинжлэх ухааны байнгын хорооны зөвлөх Л.Лхагвасүрэн, референт Р.Болормаа нар байв.


Хуулийн төслийг анхны хэлэлцүүлэгт бэлтгэсэн талаарх Нийгмийн бодлого, боловсрол, соёл, шинжлэх ухааны байнгын хорооны санал, дүгнэлтийг Улсын Их Хурлын гишүүн С.Эрдэнэ танилцуулав.


Байнгын хорооны санал, дүгнэлттэй холбогдуулан Улсын Их Хурлын гишүүдээс асуулт, санал гараагүй болно.

Нийгмийн бодлого, боловсрол, соёл, шинжлэх ухааны байнгын

хороо дэмжсэн зарчмын зөрүүтэй саналын томъёолол:

Нэг. Нийгмийн даатгалын сангаас олгох тэтгэвэр, тэтгэмжийн тухай

хуульд нэмэлт оруулах тухай хуулийн төслийн талаар.

 1.Улсын Их Хурлын гишүүн С.Эрдэнэ, Д.Оюунхорол, П.Алтангэрэл, Д.Арвин, Д.Очирбат, А.Тлейхан нарын гаргасан, Төслийн 1 дүгээр зүйл буюу Нийгмийн даатгалын сангаас олгох тэтгэвэр, тэтгэмжийн тухай хуулийн 5 дугаар зүйлийн 6 дахь хэсгийг “Нийгмийн даатгалын тухай хууль хүчин төгөлдөр болохоос өмнөх болон мөн үеийн хөдөлмөрийн хөлс, түүнтэй адилтгах орлогоос тэтгэвэр тогтоолгосон иргэдийн тэтгэврийг бодоход баримталсан хөдөлмөрийн хөлс, түүнтэй адилтгах орлогыг шимтгэл төлсөн хугацаа, эрхэлж байсан ажил, албан тушаал, хөдөлмөрийн нөхцөл нь ижил 1995 оноос хойш тэтгэврээ тогтоолгосон иргэний тэтгэврийг бодоход баримталсан хөдөлмөрийн хөлс, түүнтэй адилтгах орлогын хэмжээтэй дүйцүүлэн тооцно” гэж өөрчлөн найруулах гэсэн саналыг дэмжье.

Зөвшөөрсөн

31


Татгалзсан

13


Бүгд


44


70.5 хувийн саналаар дэмжигдлээ.

Хоёр. Нийгмийн даатгалын тухай хуулиудыг хэрэглэх журмын тухай

           хуульд нэмэлт оруулах тухай хуулийн төслийн талаар
Улсын Их Хурлын гишүүн С.Эрдэнэ, Д.Оюунхорол, П.Алтангэрэл, Д.Арвин, Д.Очирбат, А.Тлейхан нарын гаргасан, Төслийн 1 дүгээр зүйл буюу Нийгмийн даатгалын хуулиудыг хэрэглэх журмын тухай хуулийн 32 дугаар зүйлийг дор дурдсанаар өөрчлөн найруулах:

“1.Нийгмийн даатгалын тухай хууль хүчин төгөлдөр болохоос өмнөх болон мөн үеийн хөдөлмөрийн хөлс, түүнтэй адилтгах орлогоос тэтгэвэр тогтоолгосон иргэдийн тэтгэврийг бодоход баримталсан хөдөлмөрийн хөлс, түүнтэй адилтгах орлогыг шимтгэл төлсөн хугацаа, эрхэлж байсан ажил, албан тушаал, хөдөлмөрийн нөхцөл нь ижил 1995 оноос хойш тэтгэврээ тогтоолгосон иргэний тэтгэврийг бодоход баримталсан хөдөлмөрийн хөлс, түүнтэй адилтгах орлогын хэмжээтэй дүйцүүлэн тооцно.

2.Хөдөлмөрийн хөлс, түүнтэй адилтгах орлогыг дүйцүүлэн тооцох итгэлцүүрийг хэрэглээний үнийн өөрчлөлт, цалин хөлсний өсөлттэй уялдуулан Үндэсний статистикийн хороо, Нийгмийн даатгалын үндэсний зөвлөлийн саналыг үндэслэн Засгийн газар жил бүр шинэчлэн тогтооно.

3.Энэ зүйлийн 2 дахь хэсэгт даасан итгэлцүүрийг хэрэглэх журмыг Нийгмийн даатгалын үндэсний зөвлөлийн саналыг үндэслэн нийгмийн даатгалын асуудал эрхэлсэн Засгийн газрын гишүүн батална”гэсэн саналыг дэмжье.

Зөвшөөрсөн

36


Татгалзсан

 9


Бүгд


45


80.0 хувийн саналаар дэмжигдлээ.

Гурав. Хуулийг 2012 оны 5 дугаар сарын 1-ний өдрөөс эхлэн дагаж мөрдөх гэсэн Байнгын хорооны саналыг дэмжье.

Зөвшөөрсөн

32


Татгалзсан

13


Бүгд


45


71.1 хувийн саналаар дэмжигдлээ.

Хуулийн төслүүдийг эцсийн хэлэлцүүлэгт бэлтгүүлэхээр Нийгмийн бодлого, боловсрол, соёл, шинжлэх ухааны байнгын хороонд шилжүүллээ.

 Уг асуудлыг 16 цаг 40 минутад хэлэлцэж дуусав.

Гурав. “Тавантолгойн нүүрсний ордыг ашиглах зарим асуудлын тухай” Улсын Их Хурлын 39 дүгээр тогтоолд нэмэлт, өөрчлөлт оруулах тухай Улсын Их Хурлын тогтоолын төслүүд (Улсын Их Хурлын гишүүн Я.Батсуурь нараас болон Улсын Их Хурлын гишүүн Д.Одбаяр нараас өргөн мэдүүлсэн, эцсийн хэлэлцүүлэг)
Хэлэлцэж буй асуудалтай холбогдуулан “Эрдэнэс Тавантолгой” ХК-ийн гүйцэтгэх захирал, тус компаний газрын дарга Б.Батбилэг, “Эрдэнэс MGL ХК-ийн Хуулийн хэлтсийн дарга Т.Билгээ, Сангийн яамны Төсвийн бодлогын газрын Хүний хөгжил сангийн ажлын албаны дарга О.Хуягцогт, Үндэсний хөгжил, шинэтгэлийн хорооны газрын орлогч дарга Ж.Жаргалсайхан, Улсын Их Хурлын Тамгын газрын Эрх зүй, хууль тогтоомжийн хэлтсийн дарга Д.Насанжаргал, ахлах зөвлөх С.Доржханд, Эдийн засгийн байнгын хорооны зөвлөх Ж.Батсайхан нар байв.

Тогтоолын төслийн эцсийн хэлэлцүүлэгт бэлтгэсэн талаарх Эдийн засгийн байнгын хорооны танилцуулгыг Байнгын хорооны дарга, Улсын Их Хурлын гишүүн Р.Буд танилцуулав.

Байнгын хорооны танилцуулгатай холбогдуулан Улсын Их Хурлын гишүүн Х.Баделхан, Ц.Сэдванчиг, Н.Ганбямба, Д.Ганхуяг, Ц.Даваасүрэн нарын асуусан асуултад Байнгын хорооны дарга, Улсын Их Хурлын гишүүн Р.Буд, Эрдэс баялаг, эрчим хүчний сайд Д.Зоригт, Улсын Их  Хурлын гишүүн О.Чулуунбат нар хариулж, тайлбар хийв.

Улсын Их Хурлын дарга Д.Дэмбэрэл Эдийн засгийн байнгын хорооны зарчмын зөрүүтэй саналын томъёоллоор санал хураалт явуулав.

Эдийн засгийн байнгын хорооны дэмжсэн санал:

1.Улсын Их Хурлын гишүүн Р.Буд, С.Бямбацогт, С.Баярцогт, Д.Ганхуяг, Ч.Хүрэлбаатар, Д.Тэрбишдагва нарын гаргасан, Улсын Их Хурлын 2010 оны 39 дүгээр тогтоолын 1 дэх хэсгийн “в” дэд заалтын “...30 хүртэлх” гэснийг “...20 хүртэлх” гэж өөрчлөх гэсэн Улсын Их Хурлын гишүүн Я.Батсуурь цөөнх болсон саналыг дэмжье.


Дээрх саналтай холбогдуулан Улсын Их Хурлын гишүүн Я.Батсуурь санал хэлэв. 

Зөвшөөрсөн

31


Татгалзсан

15


Бүгд


46


67.4 хувийн саналаар дэмжигдлээ.

 2.Улсын Их Хурлын гишүүн Р.Буд, С.Бямбацогт, С.Баярцогт, Д.Ганхуяг, Ч.Хүрэлбаатар, Д.Тэрбишдагва нарын гаргасан, Улсын Их Хурлын 2010 оны 39 дүгээр тогтоолд дор дурдсан агуулгатай “г” дэд заалт нэмэх:

“г.Улсын Их Хурлын 57 дугаар тогтоолын 1 дэх хэсгийн 9 дэх заалтын дагуу Засгийн газар иргэдээс худалдаж авсан хувьцааны тоогоор энэ тогтоолын 1 дэх хэсгийн “в”-д заасан хувь хэмжээг нэмэгдүүлэн тогтоох” гэсэн Улсын Их Хурлын гишүүн Я.Батсуурийн цөөнх болсон саналыг дэмжье.

Зөвшөөрсөн

36


Татгалзсан

10


Бүгд


46


78.3 хувийн саналаар дэмжигдлээ.

3.Улсын Их Хурлын гишүүн Р.Буд, С.Бямбацогт, С.Баярцогт, Д.Ганхуяг, Ч.Хүрэлбаатар, Д.Тэрбишдагва нарын гаргасан, Улсын Их Хурлын 2010 оны 39 дүгээр тогтоолын 1 дэх хэсгийн “б” дэд заалтын “хувьцааны 10 хувийг” гэснийг “хувьцааны 10 хүртэлх хувийг” гэж өөрчлөх гэсэн Улсын Их Хурлын гишүүн Я.Батсуурийн цөөнх болсон саналыг дэмжье.  

Зөвшөөрсөн

32


Татгалзсан

14


Бүгд


46


69.6 хувийн саналаар дэмжигдлээ.

“Тавантолгойн нүүрсний ордыг ашиглах зарим асуудлын тухай” Улсын Их Хурлын тогтоолд өөрчлөлт оруулах тухай Улсын Их Хурлын тогтоолын төслийг баталъя.

Зөвшөөрсөн

35


Татгалзсан

11


Бүгд


46


76.1 хувийн саналаар тогтоол батлагдлаа.

Уг асуудлыг 17 цаг 30 минутад хэлэлцэж дуусав. 

Дөрөв. Гаалийн албан татвараас чөлөөлөх тухай, Нэмэгдсэн өртгийн албан татвараас чөлөөлөх тухай хуулийн төслүүд (анхны хэлэлцүүлэг) 

Хэлэлцэж буй асуудалтай холбогдуулан Сонгуулийн ерөнхий хорооны дарга Н.Лувсанжав, тус хорооны нарийн бичгийн дарга Ч.Содномцэрэн, Улсын Их Хурлын Тамгын газрын эрх зүй, хууль тогтоомжийн хэлтсийн дарга Д.Насанжаргал, зөвлөх Ш.Хишигсүрэн, Төсвийн байнгын хорооны зөвлөх Ё.Мөнхбаатар, референт Ё.Энхсайхан нар байв.

Хуулийн төслийг анхны хэлэлцүүлэгт бэлтгэсэн талаарх Төсвийн байнгын хорооноос гаргасан санал, дүгнэлтийг Улсын Их Хурлын гишүүн Ц.Батбаяр танилцуулав.

 Д.Дэмбэрэл: -Дээрх хуулийн төслүүдийг анхны хэлэлцүүлгээр нь баталъя гэсэн Байнгын хорооноос гаргасан горимын саналыг дэмжье.

Зөвшөөрсөн

32


Татгалзсан

15


Бүгд


47


68.1 хувийн саналаар дэмжигдлээ.

 Гаалийн албан татвараас чөлөөлөх тухай хуулийн төслийг баталъя.

Зөвшөөрсөн

36


Татгалзсан

12


Бүгд


48


75.0 хувийн саналаар хууль батлагдлаа.

Нэмэгдсэн өртгийн албан татвараас чөлөөлөх тухай хуулийн төслийг баталъя. 

Зөвшөөрсөн

33


Татгалзсан

14


Бүгд


47


70.2 хувийн саналаар хууль батлагдлаа.


Улсын Их Хурлын дарга Д.Дэмбэрэл Гаалийн албан татвараас чөлөөлөх тухай Монгол Улсын хууль, Нэмэгдсэн өртгийн албан татвараас чөлөөлөх тухай Монгол Улсын хуулийн эцсийн найруулгуудыг уншиж танилцуулав.


Эцсийн найруулгатай холбогдуулан Улсын Их Хурлын гишүүдээс асуулт, санал гараагүй болно.


Улсын Их Хурлын гишүүд дээрх хуулийн эцсийн найруулгуудыг сонсов. (17.40)
 Уг асуудлыг 17 цаг 40 минутад хэлэлцэж дууслаа.

Тав.”Тэтгэмжийн хэмжээг өөрчлөн тогтоох тухай”, “Нөхөн олговрын доод хэмжээг шинэчлэн тогтоох тухай” Улсын Их Хурлын тогтоолын төслүүд (Монгол Улсын 2012 оны төсвийн тухай хуулийн төслийг дагалдан өргөн мэдүүлсэн, анхны хэлэлцүүлэг) 

Хэлэлцэж буй асуудалтай холбогдуулан Нийгмийн хамгаалал, хөдөлмөрийн яамны Стратегийн төлөвлөлтийн газрын дарга Н.Аюуш, Улсын Их Хурлын Тамгын газрын Эрх зүй, хууль тогтоомжийн хэлтсийн дарга Д.Насанжаргал, зөвлөх Я.Хишигт, Нийгмийн бодлого, боловсрол, соёл, шинжлэх ухааны байнгын хорооны зөвлөх Л.Лхагвасүрэн, референт Р.Болормаа нар байв.

Тогтоолын төслийг анхны хэлэлцүүлэгт бэлтгэсэн талаарх Нийгмийн бодлого, боловсрол, соёл, шинжлэх ухааны байнгын хорооны санал, дүгнэлтийг Улсын Их Хурлын гишүүн Д.Очирбат гишүүн танилцуулав.

 Д.Дэмбэрэл: -Тогтоолын төслийг анхны хэлэлцүүлгээр нь баталъя гэсэн Байнгын хорооноос гаргасан горимын саналыг дэмжье.

Дээрх саналтай холбогдуулан Улсын Их Хурлын гишүүн Р.Гончигдоржийн асуусан асуултад Улсын Их Хурлын гишүүн А.Тлейхан, О.Чулуунбат, ажлын хэсгээс Н.Аюуш хариулж, тайлбар хийв.

Д.Дэмбэрэл: -Улсын Их Хурлын гишүүн Р.Гончигдоржийн гаргасан, Энэ тогтоолыг төсвийн тодотгол батлагдсан өдрөөс эхлэн дагаж мөрдөнө гэсэн саналыг дэмжье.

Зөвшөөрсөн

33


Татгалзсан

14


Бүгд


47


70.2 хувийн саналаар дэмжигдлээ.

“Тэтгэмжийн хэмжээг өөрчлөн тогтоох тухай”, “Нөхөн олговрын доод хэмжээг шинэчлэн тогтоох тухай” Улсын Их Хурлын тогтоолын төслүүдийг анхны  хэлэлцүүлгээр нь баталъя гэсэн горимын саналыг дэмжье.

Зөвшөөрсөн

36


Татгалзсан

11


Бүгд


47


76.6 хувийн саналаар дэмжигдлээ.

Тэтгэмжийн хэмжээг өөрчлөн тогтоох тухай Улсын Их Хурлын тогтоолын төслийг баталъя.

Зөвшөөрсөн

39


Татгалзсан

  8


Бүгд


47


83.0 хувийн саналаар тогтоол батлагдлаа.

Нөхөн олговрын доод хэмжээг шинэчлэн тогтоох тухай Улсын Их Хурлын тогтоолын төслийг баталъя.

Зөвшөөрсөн

32


Татгалзсан

15


Бүгд


47


68.1 хувийн саналаар тогтоол батлагдлаа.

Улсын Их Хурлын дарга Д.Дэмбэрэл Тэтгэмжийн хэмжээг өөрчлөн тогтоох тухай Улсын Их Хурлын тогтоол, Нөхөн олговрын доод хэмжээг шинэчлэн тогтоох тухай Улсын Их Хурлын тогтоолын төсөл, Улсын Их Хурлын 39 дүгээр тогтоолын төслүүдийн эцсийн найруулгуудыг уншиж танилцуулав.

Эцсийн найруулгатай холбогдуулан Улсын Их Хурлын гишүүдээс асуулт, санал гараагүй болно.

Улсын Их Хурлын гишүүд дээрх тогтоолын эцсийн найруулгуудыг сонсов. (17.48)
 Уг асуудлыг 17 цаг 50 минутад хэлэлцэж дуусав.

Зургаа. “Засгийн газрын үнэт цаас гаргахыг зөвшөөрөх тухай” Улсын Их Хурлын тогтоолын төсөл (анхны хэлэлцүүлэг) 

Хэлэлцэж буй асуудалтай холбогдуулан Сангийн сайд Д.Хаянхярваа, тус яамны Өрийн удирдлагын хэлтсийн дарга Ч.Тавинжил, Улсын Их Хурлын Тамгын газрын Эрх зүй, хууль тогтоомжийн хэлтсийн дарга Д.Насанжаргал, зөвлөх Д.Энхбат, Төсвийн байнгын хорооны зөвлөх Ё.Мөнхбаатар, референт Ц.Батбаатар нар байв.

Тогтоолын төслийг анхны хэлэлцүүлэгт бэлтгэсэн талаарх Төсвийн байнгын хорооны санал, дүгнэлтийг Улсын Их Хурлын гишүүн Х.Баделхан танилцуулав. 

Байнгын хорооны санал, дүгнэлттэй холбогдуулан Улсын Их Хурлын гишүүн Д.Ганхуяг, Д.Балдан-Очир, Н.Батбаяр нарын асуусан асуултад Улсын Их Хурлын гишүүн О.Чулуунбат, Ц.Нямдорж, Сангийн сайд Д.Хаянхярваа нар хариулж, тайлбар хийв. 

Д.Дэмбэрэл: -Тогтоолын төслийг анхны хэлэлцүүлгээр баталъя гэсэн Байнгын хорооноос гаргасан горимын саналыг дэмжье.

Зөвшөөрсөн

34


Татгалзсан

13


Бүгд


47


72.3 хувийн саналаар дэмжигдлээ.

Д.Дэмбэрэл: -Улсын Их Хурлын гишүүн Ч.Сайханбилэгийн гаргасан, Төсвийн тодотгол хүчинтэй болсон үед энэ хууль хэрэгжинэ гэсэн горимын  саналыг дэмжье.

Дээрх саналтай холбогдуулан Улсын Их Хурлын гишүүн Ч.Сайханбилэг санал хэлэв.

Зөвшөөрсөн

40


Татгалзсан

  7


Бүгд


47


85.1 хувийн саналаар дэмжигдлээ.


Засгийн газрын үнэт цаас гаргахыг зөвшөөрөх тухай Улсын Их Хурлын тогтоолын төслийг баталъя.

Зөвшөөрсөн

34


Татгалзсан

13


Бүгд


47


72.3 хувийн саналаар тогтоол батлагдлаа.

Улсын Их Хурлын дарга Д.Дэмбэрэл Засгийн газрын үнэт цаас гаргахыг зөвшөөрөх тухай Улсын Их Хурлын тогтоолын эцсийн найруулгыг уншиж танилцуулав.

Эцсийн найруулгатай холбогдуулан Улсын Их Хурлын гишүүдээс асуулт, санал гараагүй болно.

Улсын Их Хурлын гишүүд дээрх тогтоолын эцсийн найруулгыг сонсов. (18.20)

Уг асуудлыг 18 цаг 20 минутад хэлэлцэж дуусав.

Долоо. Хуульчийн эрх зүйн байдлын тухай, Өмгөөллийн тухай хууль хүчингүй болсонд тооцох тухай, Хуульч сонгон шалгаруулах тухай хууль хүчингүй болсонд тооцох тухай, Хуульчийн эрх зүйн байдлын тухай хуулийг дагаж мөрдөх журмын тухай, Аж ахуйн үйл ажиллагааны тусгай зөвшөөрлийн тухай хуульд өөрчлөлт оруулах тухай, Захиргааны хэрэг хянан шийдвэрлэх тухай хуульд өөрчлөлт оруулах тухай хуулийн төслүүд (Монгол улсын Ерөнхийлөгчөөс өргөн мэдүүлсэн, эцсийн хэлэлцүүлэг) 

Хэлэлцэж буй асуудалтай холбогдуулан Монгол Улсын Ерөнхийлөгчийн хуулийн бодлогын зөвлөх П.Цагаан, Улсын дээд шүүхийн Захиргааны хэргийн танхимын тэргүүн шүүгч О.Зандраа, Шүүхийн ерөнхий зөвлөлийн гүйцэтгэх нарийн бичгийн дарга Н.Ганбаяр, Монгол Улсын Ерөнхийлөгчийн хуулийн бодлого хариуцсан туслах Ж.Баярцэцэг, Улсын Их Хурлын Тамгын газрын Эрх зүй, хууль тогтоомжийн хэлтсийн дарга Д.Насанжаргал, зөвлөх Л.Батмөнх, Хууль зүйн байнгын хорооны зөвлөх Б.Баасандорж, референт Г.Нямдэлгэр нар байв.

Улсын Их Хурлын гишүүн, Улсын Их Хурал дахь МАН-ын бүлгийн дэд дарга Су.Батболд Хуульчийн эрх зүйн байдлын тухай, Монгол Улсын шүүхийн тухай, Шүүгчийн эрх зүйн байдлын тухай гэсэн 3 хууль дээр завсарлага авч байгаагаа мэдэгдэв.

Дээрх асуудалтай холбогдуулан Улсын Их Хурлын гишүүн Ч.Сайханбилэг, Д.Лүндээжанцан, Су.Батболд нар санал хэлэв.

Дээрх асуудлаар Улсын Их Хурал дахь МАН-ын бүлэг завсарлага авав.

Үдээс хойшхи хуралдаан 18 цаг 35 минутад завсарлаж 19 цаг 26 минутад үргэлжлэв.

Улсын Их Хурлын 2011 оны намрын чуулганы хаалтын ажиллагаанд Улсын Их Хурлын Тамгын газрын Нарийн бичгийн дарга С.Магнайсүрэн, Эрх зүй, хууль тогтоомжийн хэлтсийн дарга Д.Насанжаргал, Улсын Их Хурлын даргын зөвлөх Б.Золбаяр, Мэдээллийн технологи, техник ашиглалтын хэлтсийн дарга Г.Чиндэгсүрэн, Санхүү, аж ахуй үйлчилгээний хэлтсийн дарга Д.Жанчивдорж, Хэвлэл, мэдээлэл, олон нийттэй харилцах хэлтсийн дарга Ш.Содномжамц, Судалгааны төвийн дарга Ц.Норовдондог, Байнгын хороодын ажлын албаны дарга Д.Одсүрэн, Ерөнхийлөгчийн Тамгын газрын дарга Д.Баттулга, Ерөнхийлөгчийн ахлах зөвлөх П.Цагаан нар байв.

Улсын Их Хурлын дарга Д.Дэмбэрэл Улсын Их Хурлын 2011 оны намрын ээлжит чуулганы ажиллагааг хааж үг хэлсний дараа танхимд Төрийн дуулал эгшиглэж, Улсын Их Хурлын гишүүд болон хуралдаанд оролцогсод босч хүндэтгэл үзүүлэв. 

Бусад. Эцсийн найруулга:

Улсын Их Хурлын дарга Д.Дэмбэрэл Зээлийн батлан даалтын сангийн тухай хууль, Улсын Их Хурлын 2012 оны хаврын ээлжит чуулганаар хэлэлцэх асуудлын тухай Монгол Улсын Их Хурлын тогтоол, Санхүүгийн зохицуулах хорооны эрх зүйн байдлын тухай хуульд нэмэлт, өөрчлөлт оруулах тухай хууль, Жижиг, дунд үйлдвэрийн тухай хуульд нэмэлт оруулах тухай хууль, Аж ахуйн нэгжийн орлогын албан татварын тухай хуульд нэмэлт оруулах тухай хууль,  Засгийн газрын тусгай сангийн тухай хуульд өөрчлөлт оруулах тухай хууль, Бор-Өндөр сум байгуулах тухай Улсын Их Хурлын тогтоол болон хуулийн эцсийн найруулгуудыг уншиж танилцуулав.

Эцсийн найруулгатай холбогдуулан Улсын Их Хурлын гишүүдээс асуулт, санал гараагүй болно.

Улсын Их Хурлын гишүүд дээрх хууль болон тогтоолын эцсийн найруулгуудыг сонсов. (17.35) 

16.00-16.05 цагт Улсын Их Хурлын гишүүн Даш.Зоригтын урилгаар Чингэлтэй дүүргийн 10 дугаар хорооны иргэдийн төлөөлөл, Улаанбаатар хотын Төв номын сангийн олон нийтэд үйлчлэх тасгийн дарга, номын санч нарын төлөөлөл, Улсын Их Хурлын намрын ээлжит чуулганы хаалтын ажиллагааг шууд сурвалжлахаар ТВ5, Eagle, SBN, Аист телевиз, “Монгол кино” нэгтгэлийн хамт олон Улсын Их Хурлын чуулганы нэгдсэн хуралдааны үйл ажиллагаатай танилцав. (нэрсийг хавсаргав)
Хаалтын хуралдаан 19 цаг 40 минутад өндөрлөв.

Тэмдэглэлтэй танилцсан:

ТАМГЫН ГАЗРЫН ЕРӨНХИЙ
НАРИЙН БИЧГИЙН ДАРГА




Ц.ШАРАВДОРЖ

Тэмдэглэл хөтөлсөн:

ХУРАЛДААНЫ ТЭМДЭГЛЭЛ

ХӨТЛӨГЧ







Д.ЭНЭБИШ
УЛСЫН ИХ ХУРЛЫН 2011 ОНЫ НАМРЫН ЭЭЛЖИТ ЧУУЛГАНЫ

2012 ОНЫ 02 ДУГААР САРЫН 16-НЫ ӨДӨР (ПҮРЭВ ГАРИГ)-ИЙН
НЭГДСЭН ХУРАЛДААНЫ ДЭЛГЭРЭНГҮЙ ТЭМДЭГЛЭЛ
Хуралдаан 15 цаг 32 минутад эхлэв.

Д.Дэмбэрэл: -Ирц хангагдаж байна. Энэ ирээгүй байгаа гишүүдийг ер нь ирүүлье. 

Энэ өдрийн амар амгаланг айлтгая. Улсын Их Хурлын намрын ээлжит чуулганы 2 дугаар сарын 16-ны өдрийн нэгдсэн хуралдаан нээснийг мэдэгдье. Гишүүд суудлаа эзэлчихье. 

Өнөөдрийн чуулганы нэгдсэн хуралдаанд хэлэлцэх асуудлыг танилцуулъя. Боловсролын тухай хуульд нэмэлт, өөрчлөлт оруулах тухай болон холбогдох бусад хуульд нэмэлт, өөрчлөлт оруулах тухай хуулийн төслүүд анхны хэлэлцүүлэг үргэлжилнэ. Нийгмийн даатгалын сангаас олгох тэтгэвэр тэтгэмжийн тухай хуульд нэмэлт, өөрчлөлт оруулах тухай, Нийгмийн даатгалын тухай хуулиудыг хэрэглэх журмын тухай хуульд нэмэлт, өөрчлөлт оруулах тухай хуулийн төслүүд анхны хэлэлцүүлэг.

Тавантолгойн нүүрсний ордыг ашиглах зарим асуудлын тухай Улсын Их Хурлын 39 дүгээр тогтоолд нэмэлт, өөрчлөлт оруулах тухай хуулийн төслүүд эцсийн хэлэлцүүлэг. Гаалийн албан татвараас чөлөөлөх тухай, Нэмэгдсэн өртгийн албан татвараас чөлөөлөх тухай хуулийн төслүүд анхны хэлэлцүүлэг. Монгол Улсын 12 оны төсвийн тухай хуулийн төслийг дагалдан өргөн мэдүүлсэн тэтгэмжийн хэмжээг өөрчлөн тогтоох тухай, нөхөн олговрын доод хэмжээг шинэчлэн тогтоох тухай Улсын Их Хурлын тогтоолын төслүүд анхны хэлэлцүүлэг, Засгийн газрын үнэт цаас гаргахыг зөвшөөрөх тухай Улсын Их Хурлын тогтоолын төсөл анхны хэлэлцүүлэг.

Хуульчийн эрх зүйн байдлын тухай болон холбогдох бусад хуульд нэмэлт, өөрчлөлт оруулах тухай хуулийн төслүүд эцсийн хэлэлцүүлэг. Монгол Улсын шүүхийн тухай болон холбогдох бусад хуульд нэмэлт, өөрчлөлт оруулах тухай хуулийн төслүүд эцсийн хэлэлцүүлэг. Шүүгчийн эрх зүйн байдлын тухай хуулийн төсөл эцсийн хэлэлцүүлэг. Монгол Улсын 12 оны төсвийн тухай хуульд нэмэлт, өөрчлөлт оруулах тухай, Нийгмийн даатгалын сангийн 12  оны төсвийн тухай хуульд нэмэлт, өөрчлөлт оруулах тухай хуулийн төслүүд дөрөв дэх хэлэлцүүлэг. Төсвийн тухай хуулийн зарим заалтыг хүчингүй болсонд тооцох тухай хуулийн болон “Хууль хэрэгжүүлэх зарим арга хэмжээний тухай”, Тогтоолд өөрчлөлт оруулах тухай Улсын Их Хурлын тогтоолын төслүүд.

Инновацийн тухай болон холбогдох бусад хуульд нэмэлт, өөрчлөлт оруулах тухай хуулийн төслүүд анхны хэлэлцүүлэг, Монгол улсын Засгийн газар, Бүгд Найрамдах Австри Улсын Засгийн газар хооронд байгуулсан Санхүүгийн хамтын ажиллагааны хэлэлцээрийг соёрхон батлах тухай, Тусгай хяналтын дэд хорооны бүрэлдэхүүнд өөрчлөлт оруулах тухай асуудал. Батлагдсан хууль тогтоомжийн эцсийн найруулгыг сонсох асуудлууд байна. 

Хэлэлцэх асуудалдаа оръё. Боловсролын тухай хуульд нэмэлт, өөрчлөлт. За Ламбаа.

С.Ламбаа: -Би энэ хэлэлцэх асуудлын төлөвлөгөөнд олон удаа ярьж байна л даа. Байнгын хороогоор уг нь бол маш яаралтай хэлэлцээд гаргая л гэсэн юм. Тэгээд одоо дарга нар нь хуралдаад оруулдаггүй юм уу. Оруулахгүй юм.  Үгүй энэ донорын тухай хуульд нэмэлт, өөрчлөлт оруулах тухай тэр нэг жижигхэн хуулийг баталмаар байна шүү дээ. Одоо ингээд 24, 25-нд дөрөв, тав дахь хүн нь одоо элэг шилжүүлэн суулгах мэс засалд орох гээд байдаг. Тэгээд одоо асуудал нь одоо ганцхан Их Хурал дээр ирж гацаад ингээд 12 сарын 20-нд өргөн барьсан шүү  дээ. Үгүй энийг хэлэлцэх асуудалдаа оруулаад ингээд ямар нэгэн өөрчлөлт байхгүй шүү дээ. Зүгээр манай Байнгын хороо хэлэлцээд бол маш хурдан гаргая гээд уг нь гаргачихсан юм. 

Тэгээд одоо хэлэлцэх эсэхийг нь Их Хурлаар шийдээд, одоо Боловсролын хуулийг Байнгын хороогоор хэлэлцэхэд хэлэлцэх эсэхийг нь шийдээд л анхны хэлэлцүүлгээр баталчихмаар байх юм. Энэ одоо амьгүй донороос донор авна гэдэг бол Монголд байхгүй байгаа учраас хүнд байна шүү дээ. Ийм жаахан хуулийг баталчихаж болдоггүй юм уу. Энийгээ өнөөдөр оруулаад, тусгаад нэг хэлэлцээд өгөөч гэж гуйх юм, гуйя гэсэн юм. Би олон удаа хэлж байна л даа ер нь бол. Санаа өгдөг юм уу. 

Д.Дэмбэрэл: -Би одоо чуулганаа өнөөдөр энэний дараа чуулганы хаалттай шүү гишүүд ээ. Энэ бол бараг 7 хоног төлөвлөгдөөд л, яг ийм асуудлуудыг хэлэлцье гээд бүлгүүдийн хооронд тохироод яваад байгаа хуулиудаа л энд орчихсон явж байна шүү дээ. Дээр нь үнэхээр бас гаргачихмаар хуулиуд жишээ нь Эрүүл мэндийн даатгалын хууль гээд бас л одоо хуулиуд байж байна шүү дээ. 

Д.Загджав: -Тэрийг оруулчихаж яагаад болдоггүй юм бэ.

С.Ламбаа: -Даатгалын асуудал дээр байгаа шүү  дээ энэ асуудал. 

Д.Дэмбэрэл: -Тэгэхээр Байнгын хорооны дарга. Тэгээд өөрсдөө тохиролцоод энийг зарлачихаад тэгээд л нэг нь орж ирээд санал тавиад байх юм. За Байнгын хорооны дарга. Энэ боломжтой юм уу. Энэ одоо ингээд бид нар өнөөдөр чуулган завсарлая гэж байна шүү дээ. Эцэстээ завсарлага  хийх гэж байна.

Тлейхан гишүүн.

А.Тлейхан: -Баярлалаа. Энэ донорын тухай хууль Нийгмийн бодлого, боловсрол, соёл, шинжлэх ухааны байнгын хороогоор орчихсон байгаа юмаа. Ороод дэмжигдээд, нэгдсэн чуулганд орохоор байгаа. Ламбаа гуай ч олон удаа ярьж байгаа. Цаг нарын хувьд бол боломж муутай байна гэж бид ойлгоод байгаа юм л даа. Түүнээс бас хэлэлцэж батлах бас хүлээгдэж байгаа хуулийн нэг л дээ. Цагийн байдлаасаа л болж одоо шийдэх ёстой юмаа гэдэг ойлголттой л. Бид одоо цаг дуусах гээд байхад амжих уу, үгүй юу. Бас олон асуудал байна л даа. 

Д.Дэмбэрэл: -Харин тийм л болчихоод байгаа л даа. Су.Батболд.

Су.Батболд: -Тодруулаадахъя. Энэ нөгөө юу юм байна шүү дээ Дэмбэрэл даргаа. Энэ нийгмийн даатгалын хууль, тэгээд тэтгэмжийн хэмжээг өөрчлөх тухай, эд нар чинь дахиад нэг хэлэлцүүлэгтэй юм байна шүү дээ. Эд нарыг яах юм. 3 асуудал дахиж хэлэлцүүлэгтэй. Энд заавал ч үгүй хэлэлцэж тэгж гаргах юм уу, үгүй юм уу.

Д.Дэмбэрэл: -Тийм. Нийгмийн бодлогын байнгын хороо саналаа хураачихвал Нийгмийн бодлогын байнгын хороог хуралдуулчихаар бололцоо байна. Тэр нэмж орно гэдэг бол Ламбаа дарга минь мэдэхгүй ээ. Зүгээр энд.

Су.Батболд: -Хоёр дахь нь нэг асуулт байна. Энэ төсвийн хуулин дээр юу гэж тохироод байгаа юм. Төсвийн хууль. Одоо энэ чинь төсвөө нэг батлах ёстой шүү  дээ. Тэрэн дээр ямар нэгэн санаа оноо байгаа юм уу, үгүй юу.

Д.Дэмбэрэл: -Тэгээд явж л байна шүү дээ наана чинь. Чи яахаараа үймүүлээд байна. За Тлейхан гишүүн. Энэ хоёр хуулийг чинь за дахиад хэлэлцээд явах юм уу, санал хураалт хийгээд үлдэх юм уу. Энийгээ юу гэж үзэж байгаа юм.  

А.Тлейхан: -Энэ хуулиудыг бол хэлэлцээд үндсэндээ эцсийн хэлэлцүүлэг хийх боломж той, нэг их цаг авахгүй гэж бодож байгаа бид нар. Эцсийн хэлэлцүүлэг хийх үед боловсролын хуульд орох хоёр, гуравхан санал байгаа. Тэрнийгээ богинохон шийдчих боломжтой юм. Тэтгэврийн зөрүү хууль бол бас хэлэлцэх боломжтой энэ цаг авахгүй, хоёрхон санал хураалттай байгаа. Энийг бол Байнгын хороо түр хуралдаад хэлэлцээд баталчих нь зүйтэй гэсэн бодолтой байгаа.

Д.Дэмбэрэл: -Баярлалаа. Гүндалай гишүүн.

Л.Гүндалай: -Тэгэхээр Их Хурлын даргаа, одоо ер нь уг нь цаг алдахгүй зарим нэгэн чухал чухал тэгсэн мөртлөө амархан шийдэж болохоор жишээлбэл энэ донорын хууль энэ тэр гээд жижигхэн хуулиудыг ярилцаад гаргачихмаар байгаа шүү дээ. Тэгэхгүй болохоор чинь цаг л алдаад байх юм. Одоо Их Хурал ингээд завсарлана. Ингээд цагаан сар, ингээд явсаар байтал эргээд 4 сар гээд хүрээд ирнэ. Тэгж хүрч ирэнгүүтээ тэгээд сонгууль гээд яваад өгнө. За яахав ингээд сонгууль гээд улс төржиж байгаад хүрч ирнэ. Тэгээд сонгуулийн дараа юу болчихно, баяр наадам янз бүрийн юм нь эхэлчихнэ. Тэгээд 9 сар, ийм л болдог шүү дээ. Тэгээд Засгийн газар байгуулна, ингэнэ тэгнэ. Тэгээд нөгөө сонгуулийн хуулиа өөрчилж чадахгүй байж байгаад 7 сарын 1 шиг юм болчихвол бүр баларна.

Наана нь одоо энэ Их Хурал үүрэгт ажлаа хийгээд, завсарлахгүйгээр хуулиудаа батлаад явмаар байгаа юм. Тэгэхгүй болохоор ингээд л байсхийгээд л завсарладаг, тэгээд 3 сар явцгаачихдаг, ийм байж таарахгүй ээ. Энэ Улсын Их Хурлын нэг ёсондоо бараг сүүлчийн 4 сар үлдээд байна шүү дээ. Энэ 4 сарын хугацаанд Их Хурлын даргаа, янз бүрийн хуулиуд юмнуудаа оруулмаар байна. Тэр иргэддээ өгөх нэг сая төгрөгний хувьцаагаа шийдмээр байна. Өөр одоо ямар чухал чухал асуудлууд байдаг юм. Хүүхдийн мөнгөө шийдмээр байна. Энэ тэтгэврийн зөрөөгөө арилгамаар байна.

Тэгээд энэ ард түмэнд очих ёстой тэр уул уурхайн баялгийг яаж одоо шударгаар тэгш хуваарилах вэ. Олигархиудын гарт оччихоод байгаа тэр уул уурхайн баялгаа ч гэсэн эргүүлж авмаар байна шүү дээ ард олондоо. Иймэрхүү асуудлуудыг Их Хурал хийхгүйгээр ингээд одоо тараад явъя гэж бодож байгаа бол ард түмэн хүлээж авахгүй шүү дээ. Бид нарын ажлын үр дүнг ард түмэн хүлээж харж байгаа шүү дээ. Нэг их дуртай хүмүүс л одоо ингээд өнөөдөр Их хурлаа завсарлуулна гээд. Маргааш гэж нэг ажлын өдөр байна. Цагаан сар болтол ажиллаж болж байна. Цагаан сарын дараа шинийн 4, 5 гээд ирээд бас ажлаа үргэлжлүүлж хиймээр байна шүү дээ. Тэгэхгүй болохоор чинь Их Хурлын даргаа, ажил хийдээд байнаа. 

Та хуулийн дагуу өнөөдөр Улсын Их Хурлыг завсарлуулж болно л доо. Тэгвэл буцаагаад нээх эрх нь бас танайд байгаа шүү дээ. Тэгээд манай АН-ын зүгээс энэ Улсын Их Хурлыг үргэлжлүүлж хуралдуулъя. Бид нар дахиад одоо ээлжит бус хурлыг зарлаад, ингээд маргааш, нөгөөдрөөс завсарлагыг таныг зарлангуут залгуулаад одоо хуралдъя гэдэг саналыг манай бүлэг дээр сая ярьсан. Одоо танд манай бүлгийн дарга албан ёсоор өргөн барих байлгүй бодвол тийм. Гишүүд санал хураагаад тэгж шийдсэн. АН-ын зүгээс ажлаа хийе, цаашаа үргэлжлүүлье тийм. Ард иргэддээ сая төгрөгөө өгтлөө тийм. Ард түмний баялгийг ард иргэдэд хуваарилалтаа энд Улсын Их Хурал хуралдъя, байя. Хий явахгүй ээ. Сонгуулийн тэр хуулиндаа ч гэсэн өөрчлөлт оруулъя гэж ярьж байгаа шүү дээ. Та нар л хийхгүй хурлаа бушуухан тараагаад явах гээд байгаа болохоос биш.

Орон нутгийн сонгуулийн тухай хуулинд өөрчлөлт оруулахгүй бол тэр орон нутгийн сонгууль чинь хамт явагдана. Их Хуралтайгаа. Тэгээд тэнд чинь өчнөөн шийдэгдээгүй асуудлууд байна. Тэнд чинь бас одоо орон нутгийн нэр дэвшигчдээрээ дамжуулаад өчнөөн хууль зөрчих, мөнгө төгрөг өгөх, мөнгөний сонгууль болох, будлиан тарих тийм нөхцөл байдал тэнд бас байгаад байна Их Хурлын даргаа. Одоо манай Хөвсгөл аймагт жишээлэх юм бол одоо Батхуяг, нөгөө гээд Ашигт малтмалын хэрэг эрхлэхийн дарга байсан нөхөр, мөн одоо дэд сайд хийж байгаа Цолмон гээд нөхөр хоёр л одоо тэнд бужигнуулаад л, баахан юм хийгээд, өчнөөн юм өгч тараагаад явж байна шүү дээ тийм.

Танайхан ингээд л энэ хуулийн цоорхойг ашиглаад ингээд давхилдаж байна шүү дээ. Энийг одоо болиулмаар байна шүү дээ Их Хурлын даргаа. Хурлаа үргэлжлүүлмээр байна. 

Д.Дэмбэрэл: -Одоо асуудалдаа оръё гишүүд ээ. Асуудалдаа оръё. За сонслоо гишүүдийг. Та нар боль л доо. Одоо ажлаа хийцгээхгүй юм уу, үгүй юм уу. Үгүй ээ, одоо та нар тэгээд. 

Боловсролын тухай хуульд нэмэлт, өөрчлөлт оруулах тухай хуулийн нэгдсэн төсөл болон холбогдох бусад хуульд нэмэлт, өөрчлөлт оруулах тухай хуулийн төслийн анхны хэлэлцүүлгийг. Үг хэлье гэж, горимын санал байвал хэлэх нь зөв. Өөр юм одоо байхгүй шүү  дээ. 

Байнгын хорооны санал, дүгнэлтийг сонсчихъё. Горимын санал Загджав. Загджавын горимын саналыг сонсчихъё.

Д.Загджав: -Бид бүхэн одоо дөрөв дэх жил рүүгээ ороод явж байна. Тэгээд Монгол төрийн бус бодлогыг тодорхойлж хууль батлах, үндэслэж өгөөрэй гишүүд маань хэрэгжүүлж байгаа гэж ойлгож байгаа. Гэхдээ бүгдээрээ нэг зүйлийг хийчихье тэгэх үү.  Чуулганд оролцож байгаа гишүүддээ хандаж уриалмаар байна. Бид нар энэ удаад энэ Улаанбаатар хотод амьдарч байгаа иргэдийн эрх ашгийг, дээр нь бас зарим иргэд маань тэгш бусаар нийгмийн баялгаас хүртэж байгаа. Энийг бас харгалзаад бид нар өнөөдөр Улаанбаатар хотод 200 гаруй мянган гэр хороололд амьдарч байгаа өрхүүд байна гэж байгаа. 200 мянга гаруй. Энэ 200 мянга гаруй өрхөд орон сууцыг үнэ төлбөргүй нэг удаа төрөөс олгох ийм шийдвэр гаргачихъя тэгэх үү. Тэртэй тэргүй бид нар жижиг сажиг зүйлэнд зөндөө зээл авч, хөрөнгө санхүүгийн үүсвэр болгож, үрж зарж л байгаа шүү дээ. 

Тэгэхээр өнөөдөр Улаанбаатар хотын агаарын бохирдлыг энэ одоо утаа тоосонцорыг багасгахад өмнө нь бас Төсвийн байнгын хорооны хурал дээр хэлж байсан юмаа. Энэ саналыг цөмөөрөө дэмжээд, тэгээд энийг шийдмээр байна. Нэг ийм бодитой ажлыг 90 оноос хойш одоо тодорхой юм хийсэнгүй гэж яригдаад байгаа шүү дээ. Тэгэхээр бид нар бол 200 мянга орчим өрхийг л үнэ төлбөргүй орон сууцанд, орон сууцаар хангах, төрөөс нэг удаа хангах ийм боломжийг олгомоор байна. Нэг хэсэг иргэд малаа авсан байгаа. Нэг хэсэг нь одоо бас үйлдвэр, аж ахуйн газрын хувьчлалд оролцоод авсан байгаа байх. Нөгөө хэсэг нь төв суурин газрын иргэд бол сууж байсан, амьдарч байсан орон сууцаа авсан байгаа. 

Тэгэхээр бид нар энэ орон сууц авч чадаагүй, өмч хөрөнгө, нийгмийн баялгаас хүртэж чадаагүй, мал ахуй авч чадаагүй энэ иргэддээ орон сууц олгох тухай ийм хуулийн төслийг хоёр бүлэг маш яаралтай хэлэлцээд, мөн Засгийн газар энийг санаачлаад байдаг юм уу эсвэл гишүүд санаачлахаар явдаггүй юм байна лээ. Тэгээд энийг хурдан гаргаад, бас энэ сонгуулийн 4 жилийн хугацаанд, энэ Улаанбаатар хотынхоо энэ ужиг болоод, болохгүй болоод асуудал татаад, шийдэгдэхгүй байгаа энийг шийдсэн энэ юмны эхлэлийг тавьчихаад тэгээд бүрэн эрхийнхээ хугацааг дуусгавал яасан юм бэ. Тэгээд энийг бол хэлэлцэх асуудлын дараалалд оруулж өгөхгүй юм уу.

Тэгээд дээр нь тэр Дэмбэрэл даргаа, тэр донорын тухай асуудлыг оруулчихмаар байна. Тэнд бол ерөөсөө болохгүй нийгэм, эдийн засгийн сөрөг буруу үр дагавар алга байна. Тийм болохоор энийг оруулахад болохгүй юм байхгүй. Хүн амын эрүүл мэндийг хамгаалахтай холбоотой ажил учраас энийг одоо цаг хугацаа, цаг нар гэж Байнгын хорооны дарга ч одоо тийм юм ярьж байж болохгүй шүү дээ. Ялангуяа хүн ардын сайн сайхны тусын тулд тэр одоо цусаа өгөөд, бусаддаа амьдрал хайрлаад явж байгаа хүмүүсээ бодох хэрэгтэй шүү дээ. Тэрийг оруулах хэрэгтэй байна. Донорын тухай хууль шүү дээ тэгээд, болно шүү дээ. 

Тэгээд эрхтэн шилжүүлэн суулгахтай ялгаа байхгүй цусаа өгч байгаатай адилхан бусад эрхтнээрээ донор хийж байгаа хүмүүс ялгаагүй шүү дээ. Тэрийг нь шийдэж өгөх ёстой. Баярлалаа.

Д.Дэмбэрэл: -За гишүүдээ санал хураалт явуулъя. Энэ хуучин хэлэлцэж байгаад хаячихсан асуудал байж байгаа шүү дээ. Нийгмийн бодлого, боловсрол, соёл, шинжлэх ухааны байнгын хороогоор дэмжигсдэн саналууд байгаа. Энэ саналуудаа хураалгая. 

За Тлейхан.

А.Тлейхан: -Боловсролын тухай хуульд нэмэлт, өөрчлөлт оруулах тухай хуультай холбогдуулж хэдэн санал байна. Хэлэлцэх явцдаа гишүүдээс гаргасан саналуудыг дахин ажлын хэсэг нягталж, санал гаргасан гишүүд хэд хэдэн саналыг татахаар тогтлоо. Тухайлбал: 14 саналаас 7 саналыг татъя гэж. 1, 2, 4, 10, 12, 13, 14 дэх саналуудыг татах нь зүйтэй гэж. Дэгийн хуулийн 8.8-д заасны дагуу гишүүдийн саналаар татъя гэдэг санал гарч байгаа. Тиймээс энийг татлаа гэж ойлгож болно. 1, 2, 4, 10, 12, 13, 14 дэх саналууд. Үлдэж байгаа 7 саналаар санал хураалт явуулах нь боломжтой гэж.

Хоёрдугаарт нь мөн 7 дугаар санал дээр тэр Ерөнхий боловсролын сургууль, цэцэрлэгийн багш нарт мэргэжил дээшлүүлэхэд төрөөс өмчийг үл харгалзан 5 жил тутамд нь хөрөнгө олгоё гэдэг дээр бол гишүүд санал нэгдсэн. Тэгэхдээ удирдах албан тушаалтанд хэрэггүй, зөвхөн багшид нь олгоё гэсэн санал гарч байгааг бас бид нар эрхийг нээлттэй орхиж, удирдах ажилтанг албан тушаалтан гэдгийг нь хасах нь зүйтэй гэсэн ийм саналтай байгаа. Зөвхөн багш нарт олгоё гэж.

Гуравдугаарт нь, Засгийн газраас өргөн барьсан төслийн 14.11 дүгээр санал дээр хэсэг дээр мөн Ерөнхийлөгчийн дэргэдэх тэр танхимаас бас санал ирсэн. Энэ саналыг заалтыг хасах нь зүйтэй гэж. Энийг бол Байнгын хорооны ажлын хэсгийн гишүүд яамтайгаа яриад хүлээж авах боломжтой байна. Эцсийн хэлэлцүүлэг дээр хаснаа гэж тохирч байгаа. Нэмэгдэл зардлын тухай асуудал. Сургалтыг нэмэгдэл зардлын эрхийг хязгаарлана гэсэн бодол.

Д.Дэмбэрэл: -Даатгалаа жаахан хүлээж бай. Одоо бид нар боловсролынхоо саналыг хураачихаад даатгалдаа оръё тэгэх үү.

А.Тлейхан: -Үгүй, боловсрол боловсрол. Боловсролын хуулийн 14.11 дэх саналыг нээлттэй үлдээх саналтай байгаа.  Мөн 7 дугаар зүйлийн 7.2 дахь хэсгийг бас нээлттэй үлдээе гэж. Яагаад гэвэл олон гишүүнээс санал гарсан. Сургалтын тогтолцоог 5, 5, 2 биш 5, 4, 3 болгоё гэж. Мөн энэ саналыг Засгийн газартай ярилцаад, холбогдох хүмүүстэй нь ярилцаад, хүлээж авах боломжтой байна, эцсийн хэлэлцүүлгээр нь загсааж орж ирье гэж ийм 3 заалтанд нээлттэй үлдээж өгөөч ээ гэсэн ийм хүсэлтэй байна. 

Д.Дэмбэрэл: -Баярлалаа. Ажлаа нэлээн хөнгөвчлөх бололтой юмаа. Чуулганы хуралдаанд Отгонбаяр Боловсрол, соёл, шинжлэх ухааны сайд. Цэдэвсүрэн мөн яамны Төрийн захиргааны удирдлагын газрын дарга, Эрдэнэчимэг Боловсрол, соёл, шинжлэх ухааны яамны Ерөнхий боловсролын газрын дарга нар оролцож байна. Санал  хураалтаа явуулъя. 

Нийгмийн бодлого, боловсрол, соёл, шинжлэх ухааны энэ над дээр зөв хувилбар байгаа байгаа. Хорооны за нэгдэх санал. Саналыг татлаа гэж ойлгосон тиймээ. Нэг дэх саналыг татлаа. Татчихсан юман дээр. Татлаа гэсэн шүү дээ. Та нар одоо тэгээд л юмаа зохицуулаад ороод ирэхгүй. 

За Сэдванчиг. Энэ тэгсээр байгаад л тэгээд хойшлох нь дээ. Нэг нэг Байнгын хороон дээрээ юмаа ярьчихаж болоогүй юм байх даа.

Ц.Сэдванчиг: -Энэ Байнгын хороон дээр дэмжигдсэн саналуудыг одоо ингээд араас нь татлаа гэсэн тайлбар хэлээд ингээд санал хураалгаж өгөхгүй нь ээ. Энэ одоо дэгийн хууль зөрчөөд байгаа юм биш үү. Тухайлбал, энэ туслах ажилтан гэдэг нэр томъёог томъёолоод, энэ сургуулийн нярав, тогооч, галч, хар ажил хийдэг хүмүүсийг урамшуулалд хамааруулъя гэсэн санал байгаа шүү дээ энэ нэгдүгээр санал. Тэгээд санал гаргасан Эрдэнэ гишүүн, Алтангэрэл, Бямбацогт гэж байгаа юм. Алтангэрэл гишүүн өглөө надтай ярьж байсан. Би тэр саналыг татахгүй шүү, тэр дэмжигдэх ёстой шүү. Тэгээд ингээд Байнгын хороогоор дэмжигдсэн саналыг одоо хаана, хэн татуулчихав аа. Энэ дээр нэг тайлбар өгөөд орхиоч.

Яагаад тэр туслах ажилчдыг урамшуулалд хамааруулахгүй гэж ингэж үзэж байгаа юм бэ? Энэ чинь сургуулийн хүүхдийг хүмүүжүүл гээд гол үүрэг одоо гүйцэтгэдэг хүмүүс шүү дээ, хар ажлыг нь хийдэг. Тэр тогооч, мужаан, слесарь, үйлчилгээний тэр бага тушаалын ажилтнууд байна шүү  дээ. Энэ хүмүүсийг хасаад зөвхөн багш нарт олгоно гэдэг нь ямар учиртай юм бэ. Энэ дээр нэг тайлбар өгөөч. Тэгээд гишүүд нь татаагүй ээ, энийгээ татахгүй шүү гэж яриад байхад чинь хэн, хаанаас татуулчихав аа. 

Д.Дэмбэрэл: -Энэ одоо би ёстой учрыг нь олохгүй, энд харж байна. Тлейхан гишүүн.

А.Тлейхан: -Сэдванчиг гишүүний асуултанд хариулъя. Тэгэхээр энэ татах асуудал бол дэгийн хуулийн 8.8-ын дагуу санал гаргасан гишүүд нь хэлэлцэх явцдаа хэдийд ч татаж болох ийм хуультай юм байна лээ. Энэ хуулийн дагуу ажлын хэсэг хуралдаад, Алтангэрэл гишүүн, Бямбацогт хоёр гишүүн байгаагүй, хоёулаа томилолттой эзгүй байсан. Эрдэнээ гишүүнтэй ярилцаад тэгээд татъя л гэж хэлсэн. Яагаад татаж байна вэ гэхээр энэ бол Засгийн газраас өргөн барихдаа байгаагүй. Ерөөсөө л бодлогын хувьд багш нарыг тогтвортой ажиллуулах, хөдөө ажиллуулах зорилгоор анхнаасаа тийм бодлого хийсэн юм байна лээ. Урамшилтай болгосон байна лээ. Харин туслах ажилтнууд хөдөө орон нутагт элбэг байдаг, хэн ч хийж болдог учраас тэрнийг хамруулахгүй байхаар тогтсон байдаг юм байна лээ. 

Тэгээд бид ярьж байгаад Засгийн газартай Отгонбаяр сайдтай ярьж байгаад 4 сард энэ үлдэж байгаа хүмүүсийг ямар нэгэн хэмжээгээр урамшуулалтай байхаар бодлого боловсруулж оруулж ирье гэж тохирсон. Ингээд энэ заалтыг татсан байгаа. Энэ заалтыг бас сүүлд нь 12 дугаар заалтанд бас байгаа. Хоёулангий нь татсан байгаа. Энийг Байнгын хороо татаагүй, нэг юу гаргасан гишүүн нь саналаа татсан байгаа шүү.

Д.Дэмбэрэл: -Одоо Сэдванчиг аа. Татчихсан хуулийнхаа дагуу л явж байгаа юм байна шүү дээ. Тэгээд одоо та нар чинь ямар ухаантай юм бэ. Ямар муухай юм бэ одоо та нар. Хэвлэлийнхнээс ичиж байна одоо ямар. Хуулийнхаа дагуу явж байна гээд Байнгын хорооны дарга нь дүгнэлтээ оруулж ирээд энийг татлаа гэж байхад хажуунаас нь маргаад л суугаад байх юм. 

 
Төслийн 1 дүгээр зүйлийн 5 дахь заалт буюу 20 дугаар зүйлийн 20.2 дахь хэсгийн “лаборатори” гэсний дараа “сургууль, гадаадын хөрөнгө оруулалттай цэцэрлэг,” гэж нэмэх саналыг Эрдэнээ, Алтангэрэл, Оюунхорол, Тлейхан гишүүд гаргасныг Байнгын хороо дэмжсэн байна. Санал хураалтын дараа асуучихъя. Санал явчихлаа. 

 45 гишүүн санал хураалтанд оролцож, 34 гишүүн зөвшөөрч, 75.6 хувийн саналаар энэ санал дэмжигдэж байна. 

Даваасүрэн.

Ц.Даваасүрэн: -Энэ санал хураасны дараа хэлүүлэх болчихоод байх юмаа. Тэр түрүүний асуудлыг тодруулах шаардлагатай байна. Яагаад гэвэл манай аймгийн бүх сургуулийн бараг туслах ажил үйлчилгээний ажилчид бид нарт хүсэлт гаргаж ирүүлсэн байгаа байхгүй юу. Энийг одоо оруулж өгөөч ээ гэж. Тийм учраас бид бол энийг дэмжиж байсан. Үнэхээр татсан бол одоо ямар ямар гишүүд нэрээ оруулаад ингээд татсан. Албан ёсоор бид нар харъя тэрийг. Тэрнээс биш ингээд зүгээр татсан гэдгээр бол ингээд энийг өнгөрч болохгүй. Яагаад гэвэл энэ бүх гишүүдэд хамааралтай байгаа энэ орон нутгаас сонгогдсон. Газар бүр энэ асуудлыг ярьж байгаа шүү дээ. Гэтэл бид нар ингээд яаравчлаад зүгээр чуулган завсарлуулъя гэсэн байдлаар хандаад, тэгээд тэр туслах ажилчин, үйлчилгээний ажилчид чинь хөөрхий үнэхээр бага цалинтай шүү дээ. 

Тийм учраас энийг нь бас ингээд шууд яаравчилсан байдлаар шийдэж болохгүй байх аа даргаа. Энийг нэг тодруулъя.

Д.Дэмбэрэл: -Үгүй наадах чинь яахав үгээ хэлэх санал дээрээ үгээ хэлэх хуультай юм л даа. За хоёр дахь санал хураалт. Тэр нэг саяын татсан санал гэдгээ та нар буцаад эцсийн хэлэлцүүлэг хийхдээ ярилцаад ир л дээ. Тэгээд явъя л даа цаашаа. 

 
Төслийн 1 дүгээр зүйлд дор дурдсан агуулгатай 9 дэх заалт буюу хуулийн 281.1.9 дэх заалт нэмэх:
“281.1.9.аймаг, дүүргийн ерөнхий боловсролын сургуулийн сурагчдын дүрэмт хувцасны нэгдсэн загварыг батлах.” гэж гишүүд санал гаргасныг Байнгын хороо дэмжсэн байна. Дэмжье гэсэн санал хураалт явуулъя. Энд яваагүй байна уучлаарай.

46 гишүүн санал хураалтанд оролцож, 32 гишүүн зөвшөөрч, 69.6 хувийн саналаар санал дэмжигдлээ.

Чингэлтэй дүүргийн 10 дугаар хорооны иргэдийн төлөөлөл Улсын Их Хурлын чуулганы үйл ажиллагаатай Улсын Их Хурлын гишүүн Д.Зоригтын урилгаар танилцаж байна. Иргэдэд ажлын амжилт, сайн сайхныг хүсэн ерөөе. (алга ташив)
3.Төслийн 1 дүгээр зүйлд дор дурдсан агуулгатай 11 дэх заалт буюу хуулийн 30.2 дахь хэсгийг нэмэх:
“30.2.Төрийн болон орон нутгийн өмчийн ерөнхий боловсролын сургуулийн захирал, цэцэрлэгийн эрхлэгчийг 5 жилийн хугацаагаар томилох бөгөөд ажлын  дүнг харгалзан энэ хугацааг нэг удаа сунгаж болно.” гэж гишүүд санал гаргаж, Байнгын хороогоор дэмжүүлсэн байна.

За Батбаяр гишүүн.

Ц.Батбаяр: -Даргаа, энэ чинь одоо ингээд байгууллагын дарга нарыг ингээд Их Хурлаас хугацаагий нь тогтоогоод байж болох юм уу. Үгүй ээ, энэ чинь одоо тийм. Тэр чинь ажлынх нь үр дүнгээр харгалзаад яана биз. Ингээд нэг 5 жилийн хугацаа гээд ингээд тавиад байвал энэ чинь одоо юу болох юм бэ тийм. Чадахгүйгий нь тэгээд хөөгөөд гаргачихна шүү дээ тэр чинь. Үгүй ээ тийм биш шүү дээ. Үгүй ээ та нар ингэж болохгүй ээ. Та нар боль, болохгүй харин. Хамгийн буруу заалт. Одоо нэг сургууль, цэцэрлэгийн аж ахуйн нэгжийн даргыг Их Хурлаас томилдог, хугацаагий нь зааж өгдөг гэж ямар юм байдаг юм бэ. Байхгүй ээ. Энэ байгууллагыг тэгвэл Монгол улсын бүх байгууллагуудыг тэгвэл томилох хэрэгтэй шүү дээ тэгвэл. Хугацаагий нь заах ёстой шүү дээ.

Монгол Улсын тэгвэл бүх байгууллагын дарга нарыг хугацаагий нь зааж өг л дөө Улсын Их Хурал дээр тийм. Чадаж байгаа бол хийж л таараа шүү дээ тэр чинь. Тэгээд л одоо.

Д.Дэмбэрэл: -Гишүүд ээ, саналаа өгөөд өгөөд явъя. Санал хурааж байна шүү дээ. Сая миний 6 дугаар саналыг би уншчихсан байж байгаа. Дэмжье гэсэн санал хураалт явуулъя. Байнгын хорооны саналаар санал хураалт явж байна. 

48 гишүүн санал хураалтанд оролцож, 20 гишүүн зөвшөөрч, 58.0 хувийн саналаар энэ саналыг дэмжих боломжгүй ээ гэж үзлээ.

 
Дараачийн санал. 

Төслийн 1 дүгээр зүйлийн 12 дахь заалт буюу 40 дүгээр зүйлийн 40.8 дахь хэсгийг дор дурдсанаар өөрчлөн найруулах:

“40.8.Ерөнхий боловсролын сургууль, цэцэрлэгийн багш, удирдах албан тушаалтны мэргэжлийн зэрэг, ур чадварыг өмчийн хэлбэр үл харгалзан улсын төсвийн хөрөнгөөр 5 жил тутам дээшлүүлнэ гэдгийг энэ дээр удирдах албан тушаалтан гэдгийг түрүүн хасъя гэж Тлейхан гишүүн хэлсэн. Хасагдаад. 

За Очирбат гишүүн. Энэ ер нь Нийгмийн бодлогын байнгын хорооны гишүүд л хоорондоо үзээд байна уу, үгүй юу. За Очирбат гишүүн. Дондог асууя гэсэн юм уу. За Дондог. Би Очирбатыг асууя гэж ойлгосон. За Дондог.

Д.Дондог: -Баярлалаа. Энэ дээр нэг зүйл тодруулъя. Удирдах албан тушаалтан гэхээр зэрэг хэнийг хэлээд байгаа юм бэ. Зөвхөн ганцхан захирлыг хэлж байна уу, сургалтын менежерийг хэлж байна уу, бусад одоо нийгмийн ажилтан эд нарыг хэлээд байгаа юм уу, алиныг нь хэлээд байгаа юм. Энэ сургуулийг чинь удирдахын тулд бол захирал нь ч бай, менежер нь ч бай мэргэжлээ дээшлүүлж байж нөгөө мэргэжил дээшлүүлсэн багш нарыг удирдана биз дээ. Тэр утгаараа бол миний санал бол энэ хасч байгаа нь бол их зохимжгүй орж ирж байна. Багш нарыг тэгээд ялгаад мэргэжил дээшлүүлэхэд сургалтын менежер нь өөрөө мэргэжлээ дээшлүүлж чадахгүй яваад байх юм бол ямарваа нөгөө мэргэжил дээшлүүлсэн, нарийн мэргэжлийн багш нараа удирдах юм бэ. Энэ бол зарчмын хувьд боловсролын салбарт байж боломгүй ийм санал байна. Хасна гэдэг нь бол. Зүгээр нэг аж ахуйн байгууллагад ирж байгаа хүн биш шүү дээ энэ чинь. Сургалтын менежер хүн чинь бол тэр сургалтыг бүхэлд нь хариуцаж байгаа. Захирал ч гэсэн бүхэлд нь хариуцаж байгаа шүү дээ. Бодвол энэ хоёр дээр тулгуурлаж хэлж байгаа байх. Тэгээд бусад улсууд энэ нийгмийн ажилтан эд нар орж байгаа юм уу, яаж байгаа юм. Ямар хүнийг одоо удирдах ажилтан гэж хэлээд байгаа юм, ялгаж салгаж тодруулж өгөөд ийм санал гаргамгүй санагдаад байна.

Д.Дэмбэрэл: -Хэн хариулах вэ. Байнгын хороо уг нь хариулах ёстой шүү. Сайд нь хариулъя.

Ё.Отгонбаяр: -Боловсролын тухай хуулийн 43.1.2-оор удирдах ажилтан гэдэгт захирал, эрхлэгч, орлогч захирал, хичээлийн эрхлэгч энэ 4 хамрагддаг юм.

Д.Дэмбэрэл: -Тиймээ тийм. Удирдах ажилтныхаа мэргэжлийг яах вэ хэдэн жил дээшлүүлнэ дээшлүүлэг л дээ. Жинхэнэ багш нарынхаа асуудлыг энэ удаа шийдчихье л гэж байна шүү дээ. Тэрнийгээ та нар жил болгон авчраад семинарлана уу, мэргэжлийг нь ярина уу тэр өөр асуудал шүү дээ. Байнгын хорооны саналаар санал хураалт явуулъя. Дэмжье гэсэн санал хураалт явж байна.

48 гишүүн санал хураалтанд оролцож, 26 гишүүн зөвшөөрч, 45.8 хувийн саналаар энэ саналыг авах боломжгүй гэж үзэж байна. 54.2 хувиар авлаа. 

5.Төслийн 2 дугаар зүйлд “5 дугаар зүйлийн 5.1.5 дахь заалтын “сөрөг нөлөө бүхий сургалт” гэсний дараа “,гадны санхүүжилт, зохион байгуулалттайгаар шашны чиглэлээр сургалт, шашны зан үйл, бусад үйл ажиллагаа”” гэж нэмэх саналыг гишүүд гаргаж, Байнгын хороо дэмжсэн байна. Дэмжье гэсэн санал хураалт явуулъя.

47 гишүүн санал хураалтанд оролцож, 37 гишүүн зөвшөөрч, 78.7 хувийн саналаар санал дэмжигдлээ.

 
 Дараачийн санал.

   Төслийн 3 дугаар зүйлд дор дурдсан агуулгатай 5 дахь заалт буюу хуулийн 43.1.4 дэх заалтыг нэмэх:



“43.1.4.бүх шатны сургууль, цэцэрлэгт энэ хуулийн 43.1.2-т заасан албан тушаалд 25 ба түүнээс дээш жил ажилласан иргэн өндөр насны тэтгэвэр тогтоолгох бол 24 сарын, үүнээс сум, тосгон, багийн сургууль, цэцэрлэгт 10 ба түүнээс дээш жил ажилласан бол 36 сарын үндсэн цалинтай нь тэнцэх хэмжээний нэг удаагийн мөнгөн тэтгэмжийг улсын төсвөөс өмчийн хэлбэрийг үл харгалзан ажиллаж байгаа байгууллагаар нь дамжуулан олгоно. 
Төрийн бус өмчийн сургууль, цэцэрлэгийн багш, албан тушаалтанд олгох тэтгэмжийг төрийн албан хаагчийн цалингийн сүлжээг баримтлан олгох.” гэж гишүүд санал гаргаж, Байнгын хороо дэмжсэн байна. Дэмжье гэсэн санал хураалт явж байна. Дараа нь асууя.

47 гишүүн санал хураалтанд оролцож, 33 гишүүн зөвшөөрч, 63.8 хувийн саналаар санал дэмжигдлээ. 

Арвин гишүүн. Үгүй ээ, харин санал байна уу хэлчих л дээ. Энэ чинь дараачийн хэлэлцүүлэгт орохдоо ийшээ тийшээ.

Д.Арвин: -За тэгье даргаа ер нь ингээд энэ хууль дөхөөд ирэх үеэр ингэж дандаа самуу хуулиуд гаргадгаа Их хурлын мэргэшсэн гишүүд энийгээ болих хэрэгтэй шүү дээ. Одоо энэ хар даа. Төрийн бус, өмчийн бус хэлбэрийг үл харгалзан улсын төсвөөс мөнгө оруулна гэж юу яриад байгаа юм бэ. Энэ хувийн тэгвэл бусад бид мал эмнэлгийн хууль батлахад бид мал эмнэлгийн эмч нарыг тэр хариуцаж байгаа компаниуд нь тэр мөнгийг нь өгөө гэж ингэж гаргаж байсан шүү дээ. Тэгэхээр одоо бид нар малчид бусад салбаруудынхыг болохоор хувийн секторт ажиллаж байсан улсуудыг болохоороо та нар шууд одоо тэр хариуцсан компани нь тэтгэвэрт нь гарахад нь мөнгийг нь өг гээд хуульчилж байсныг би санаж байна.

Гэтэл одоо өнөөдөр болохоор энэ дээр болохоор хувийн цэцэрлэгт ажиллаж, сургуульд ажиллаж байгаа одоо ерөнхий боловсролын сургуульд ажиллаж байгаа улсуудыг төрөөс мөнгийг нь гаргуулна гэх юм бол ингэж одоо салбаруудад ялгарсан үзэл хийхээ больё. Тэгэх юм бол бүх өмнөх байсан энэ хуулиудаа өмчийн хэлбэрийг харгалзахгүй гээд бүгд явъя л даа. Та нар зүгээр ингээд дандаа лоббидоод, та нар ер нь ингээд би өнөөдөр энийг ажаад байгаа. Энд орж ирсэн ер нь дандаа их, дээд сургуулиуд, дандаа магадлан итгэмжлэгдсэн сургууль, энэ төрийг боловсролыг дампууруулах юмыг дандаа Их Хурал ингээд хийсээр байгаад ирсэн. Өнөөдөр ч гэсэн одоо энэ хийж байна шүү дээ.

Тэгвэл яахав ингэж өгөх ёстой, улс үнэхээрийн одоо бүх салбараа харна гэх юм бол одоо болж байна. Тэгэх юм бол ерөөсөө мал эмнэлгийн одоо хуулийг өргөн бариад, тэр малчдыг шууд одоо төрөөс тэтгэвэрт орох энэ бүх юмыг жигд хангая. Тэгээд өөрсдийнхөө мэддэг хувийн салбараа өөрсдийнхөө бизнесээ болохоор өнөөдөр дэмжиж явчихаад, бусдыг болохоор ингэхгүй. Тэгээд энэ дээрээ ирц бүрдүүлээд л, ийм байдлаар ажиллахаа бол их шударга л байя. Адилхан хувийн бүх өмчийн хэлбэрүүддээ энэ баталсан хуулиудаа эргэж харж үзээд улсаас тэр одоо тэтгэвэрт гарахад нь мөнгийг нь олгодог ийм зарчмыг бүгдээрээ тогтооё. Ийм шударга биш байж болохгүй шүү дээ. 

Одоо дандаа ингээд хурал завсарлах үеэр энэ хуулийг гаргуулах гээд байгаа улсуудыг мэдэж байгаа шүү. Та нар тэр бас 2000 хэдэн онд билээ нэг магадлан итгэмжлэгдсэн сургууль гэж баахан дээд сургууль Монгол улс 140 хэдэн сургуультай дээд сургуультай. Гэтэл одоо өнөөдөр дээд сургуульд нь гэтэл өнөөдөр дэлхийн хамгийн их 200 сая хүнтэй хүн хүртэл 70 хэдхэн их, дээд сургуулиудтай байдаг. Тэгэхэд л яагаад гэвэл манайх одоо улсаас мөнгө авахын тулд дээд сургууль байгуулаад, ингээд дампууруулаад байна шүү дээ. Одоо улсаас мөнгө авахын тулд цэцэрлэгүүдийг одоо ингээд байгуулаад эхэлж байна шүү дээ.

Тэгэх юм бол бүх салбараа жигд явъя. Их Хурлын даргаа та энэ дээр нэг зарчмын юм гарга. Ингэж лоббиддог, гаргадгаа боль л доо. Энэний цаана би зүгээр нэрийг чинь хэлэхэд ингээд л би эндээс эхлүүлээд тоолно шүү. Хэдхэн Их Хурлын гишүүн. Үгүй ээ, чи боль. Тэгвэл би хэлж байна. Энийг дэмжиж болж байна. Тэгвэл бусад бүх салбаруудаа. Тэгвэл бусад бүх салбаруудаа адилхан жигд ингэж хангая гэж бодож байна шүү дээ. Бүх салбар бүтээдэг юм. Битгий лоббидоод бай чи зүгээр. Та нар өнөөдөр энийг лоббидох гэж энэ хуралд сууж байгаа шүү дээ. Шударга бай адилхан. Тэгвэл бусад салбараа дэмжье л дээ. Тэгвэл малчдыг, битгий олон юм ярь чи мэдэв үү. Чи чам шиг хар луйварчин биш мэдэв үү. Чи энэ 4 жилд чиний ард түмэн чамд ёстой 4 жилийн чинь дүнгий чинь тавьж өгнө мэдэв үү. Чи бол дахиж монголын төрд гарч ирэхгүй хар луйварчин чи мэдэв үү. Та нарыг бол дүнгий чинь ард түмэн тавина шүү.

Д.Дэмбэрэл: -За хөөе.

Д.Арвин: -Өнөөдөр яаж лоббидож байгааг энэ монголын ард түмэн мэдэв үү, та нар одоо өнөөдөр самуун цагт ингэж сууж байгаа чинь юу гэхээр буруу хууль шударга биш хууль батлах гэж та нар бүгд сууж байгаа. Би тэрийг чинь мэдээд зориуд орж ирж үг хэлж байгаа. Тийм учраас Их Хурлын даргаа, ийм самуун цагт энэ хуулиудаа боль оо боль. Энэ хурлаа боль мэдэв үү. Та нар ингэх юм бол бүх салбарыг тэгш үзье.  Бүх салбарыг тэгш үзье. Битгий лоббид.

Д.Дэмбэрэл: -За яах вэ санал хураахад үгээ хэлдэг юм. Эрдэнээ. Энэ дээр үг хэлэх гишүүд л үгээ хэлээд, саналаа хураалгад явдаг горимтой шүү дээ энэ чинь. За Эрдэнэ. Та нар чимээгүй бай л даа. 

С.Эрдэнэ: -Баярлалаа. Би саяын Арвин гишүүний хэлсэнд зүгээр товч тайлбар хийе гэсэн юм. Зүгээр маргах гээгүй. Өнөөдөр бид нар таны ярьснаар үнэхээр урд нь олон асуудлыг шийдэж байсан. Ямаанд 30 тэрбумыг өгөөд, тэмээ ямааны ноос ноолуурт 50 тэрбумыг өгөөд л, хэрэгтэй хэрэггүй энэ зам одоо тэр янз янзын юманд архи тамхинд бид нар өчнөөн тэрбумыг өгсөн. Өнөөдөр боловсролыг хэрвээ тэргүүлэх салбар гэж үзэж байгаа юм бол, өнөөдөр энэ боловсролд багшилж байгаа тэр багшийн хөдөлмөр, тэр багшийн мэдлэг чадварыг дээшлүүлэх шаардлагатай гэж үзэж байгаа юм бол, тэр хувь хувьсгалын аль ч тэр цэцэрлэг, сургуульд хүмүүжиж байгаа хүүхэд ардын хүүхдүүд байгаа. 

Өнөөдөр Монгол улсын үндсэн хуулийн 14.2-т хүнийг эрхэлж байгаа ажил албан тушаалыг ялгаварлан гадуурхахыг хориглоноо гэсэн заалт байж байгаа. Олон улсын боловсролоор алагчлахгүй байх олон улсын конвенцид Монгол улс элчихсэн байгаа. Тэгээд өнөөдөр яахаараа хувийн болоод хувьсгалын аль нэг байгууллагад багшилснаараа тэр багш хүн буруутай байх ёстой юм. Өнөөдөр багшийн хөдөлмөр ямар хүнд билээ. Ялангуяа бага цэцэрлэгийн болон бага ангийн багшийн хүрэлцээ өнөөдөр монгол улсад хүрэхгүй байна. Цэцэрлэгийн орон тоо хүрэхгүй байна. 

Өнөөдөр багшийг дэмжих, ялангуяа энд хувийн хэвшлийн оролцоог нэмэгдүүлэх, өрсөлдөөнийг бий болгох энэ зарчим дээр төр яагаад бодлогоор нэмж болдоггүй юм. Өнөөдөр хувийн хэвшлийнхэнд хөрөнгө оруулалт хийгээд байгаа юм энд ерөөсөө байхгүй. Хувийн хэвшлийн цэцэрлэг, сургуульд хөрөнгө оруулалт хийгээд, байшин барилгыг барьж өгөөд байгаа юм байхгүй. Зүгээр л тэнд багшилж байгаа багш өмчийн хэлбэр үл харгалзаад 25 жил буюу хөдөө орон нутагт 10-аас дээш жил багшилсан бол өмчийн хэлбэрийг нь харгалзахгүйгээр төсвийн албан хаагчийн цалингаар дүйцүүлээд тэтгэмж олгоё л гэдэг асуудал орж ирж байгаа. Тэрнээс биш тэр хувийн хэвшилд хөрөнгө оруулалт төсвөөс хийгээд байгаа юм ерөөсөө байхгүй. 

Ер нь төсвийн хөрөнгийг юу гэж ойлгоод байгаа юм. Төсвийн хөрөнгийг хэн бүрдүүлдэг юм. Өнөөдөр нийт төсвийн хөрөнгийн бараг 80, 90 хувийг хувийн хэвшил бүрдүүлж байгаа юм уу, эсвэл таны яриад байгаа тэр одоо бусад салбар чинь бүрдүүлээд байгаа юм уу. Өнөөдөр боловсролыг үнэ төлбөргүй болгох хуультай. Энэ боловсролыг үнэ төлбөргүй болгож байгаа боловсролыг тэргүүлэх салбар гэж үзэж байгаа юм бол өнөөдөр энэ рүүгээ анхаарах ёстой. Тэрнээс биш энийг одоо муу муухай бүхнийг хувийн хэвшил рүү чихээд, өнөөдөр тэр аль хэвшилд багшлах нь тэр багшийн өөрийн эрхийн асуудал. Хөдөлмөрлөх эрхээ эдлээд, багшилж байгаа тэр багшид төрөөс нэг удаа, тэр хүн нэг л удаа тэтгэвэрт гарна шүү дээ. Тэгээд нэг удаа тэтгэвэрт гарахад нь боловсролын салбарт ажилласныг нь үнэлээд өгч байгаа тэтгэмжийг өгье гээд ингээд хуульчлах гээд явж байгааг одоо янз бүрийн тэр бизнестэй холиод, янз бүрийн бодлоготой холиод завааруулаад байх юм энд байхгүй ээ.

Өнөөдөр энэ дараа нийт Улаанбаатар хотын газар нутгийг хэдэн хувийг өнөөдөр ямар луйврын аргаар аваад, луйвардаад, барилга бариад, өнөөдөр сургууль цэцэрлэг барих газаргүй болгоод, өнөөдөр үндсэндээ бол ний нуугүй хэлэхэд боловсролын салбарт өнөөдөр хичнээн хүүхдийн суудлын орон тоо дутуу байгаа билээ, хичнээн цэцэрлэг, ясли дутуу байгаа билээ. Тэгээд энэ дээр өнөөдөр анхаарах ёстой байтал одоо та Баянзүрхэд нэр дэвших гэж байгаа гэнэ лээ. Баянзүрх дүүрэгт гэхэд өнөөдөр  хэдэн мянган хүүхэд сургууль, цэцэрлэггүй байгааг та өөрөө мэдэж байгаа юу. 

Тэгээд ийм байдал нөхцөлтэй байж байж өнөөдөр би яриа үгээ хэнээр ч заалгахгүй шүү. Тэгээд өнөөдөр ийм байдал нөхцөлд одоо хэн нэгэн рүү одоо хардаж харааж зүхээд, дайраад байх шаардлага байхгүй л дээ. Энэ бол өнөөдөр яг ний нуугүй хэлэхэд төрөөс явуулж байгаа боловсролын талаар авч байгаа арга хэмжээний л бодлого. Хардаж сэрдээд байх шаардлага энд бол байхгүй. Тэр янз бүрийн лоббид ороод та нар хэдэн тэрбумаар нь хэрэгтэй хэрэггүй юманд зардаг шүү дээ. Тэгэхдээ дуугардаггүй шүү дээ. Тэгээд өнөөдөр нэг муу сургуулийн хэдэн багш нараасаа нэг хэдэн тэтгэвэрт гарахад нь өгөх гэж байгаа тэтгэмжээс болж боож үхэх гэж байгаа юм шиг дайраад байх  шаардлага байхгүй шүү дээ. Энэ дээр олон гишүүд эмзэглэж байгаа шүү. Хэний татвараа, хэний мөнгөөр өнөөдөр энэ зааланд сууж байгаагаа бас бодох хэрэгтэй шүү дээ.

Татвар төлөгчдийн мөнгөөр сууж байгаа шүү. Хувийн хэвшил тэгж татварын чинь 80, 90 хувийг бүрдүүлж байгаа шүү. Хувийн хэвшлийг ад үздэгээ болиорой та нар яг ний нуугүй хэлэхэд бол. 

Д.Дэмбэрэл: -Сонсчихлоо, чимээгүй ээ. Одоо цаашаа юу яая л даа гишүүд. Та нар ингээд хоорондоо зүгээр л маргах гэж байна л даа. Ойлгогдож байна. Саяын асуудал дээр үгээ гишүүд хэллээ. Санал бол хураагдчихсан байгаа. Энэ эцсийн хэлэлцүүлэг хийнээ. Одоо баталчих гээд байгаа юм биш наадах чинь. Тэр эцсийн хэлэлцүүлэг дээр Байнгын хороон дээрээ яриад ир л дээ.

Дараачийн санал. Арвин гишүүн дэгээрээ явъя л даа. Эрдэнээ та хоёр сая 4, 4 минутандаа багтаагаад үгээ хэлчихлээ шүү дээ. Санал хураагдчихсан шүү дээ. Та нар ямар муухай улсууд вэ. Чи дараа нь энэ дээр үг аваад тэгээд хэлэх юм байвал хэл л  дээ. 

Төслийн 2 дугаар зүйлд  “20 дугаар зүйлийн 20.1 дэх хэсгийн “15.7.4” гэсний дараа “15.7.8, 15.7. 9”” гэж заалтыг нэмье гэсэн саналыг дэмжье гэсэн санал хураалт явуулъя. Байнгын хороо санал оруулсан байна шүү  дээ гишүүд ээ. 

47 гишүүн санал хураалтанд оролцож, 31 гишүүн зөвшөөрч, 66.0 хувийн саналаар энэ санал дэмжигдлээ гишүүд ээ. 

Энэ дээр үг хэлэхээр байгаа юм уу. Түрүүчийн тэр чинь санал хураагаад үгээ хэлчихлээ. Энэ дээр хэлнэ. Ц.Батбаяр. Санал хураах томъёолол дээр гишүүд санал дээр үгээ хэлдэг шүү дээ гишүүд. 

Ц.Батбаяр: -Их Хурлын даргаа, нэг асуудал байнаа. Энэ түрүүний 11 дээр байна шүү дээ. Яахаараа Улаанбаатар хотод ажилласнаараа төв суурин газар ажилласнаараа 24 сарын цалин авдаг юм бэ. Яахаараа хөдөө орон нутагт ажилласнаараа авдаг юм бэ. Хамгийн их ачаалалтай, өдөр шөнөгүй явдаг, одоо хөдөө орон нутагт нэг анги дүүргэлт хэдэн хүүхэдтэй юм. 25, 26 хүүхэд хүрэхгүй шүү дээ. 20-иод хүүхэдтэй. Тэгэхэд Улаанбаатар хот 40, 50 хүүхэдтэй, өдөр шөнөгүй ажиллаж байгаа багш нар, тэд нар өнөөдөр 24-хөн сарын тэтгэмж авдаг, хөдөө орон нутагт ажилласнаараа энийг одоо нэг ялгаварлан гадуурхдагаа болиоч дээ. Тэр тэтгэвэр тогтоолгоход тэгж байна шүү дээ тийм.

Хөдөөгийн бодлого бодлого гэсээр байгаад энэ Улаанбаатар хот чинь дампуурч дууслаа шүү дээ. Энийг чинь ингэж ялгаварлаад байвал хүн яах юм бэ. Би тэрний төлөө  хэдэн хүн оччихоод байгаа юм. Эдийн засгийнх нь тооцоо хаана байна вэ. Үгүй энэ чинь юманд чинь хөдөө гадаа бишээ, юмны ачаалал гэж байдаг юм шүү  дээ. Ачааллыг тооцохгүйгээр зүгээр гэж хотод суусных нь тэгж ингэж яаж, 30 хүүхэдтэй ажиллах, 50 хүүхэдтэй ажиллахын ялгаа байна шүү дээ. Ингээд одоо юун төрийн бодлого байдаг юм. Энэ чинь ялгаварлан гадуурхаж байна шүү дээ багш нарыг. Хотод, хөдөөд сууснаар нь, багшилсанаар нь. Энэ ийм дампуу юмаа болиоч дээ. Энэ дээр хариулт өгөх хэрэгтэй байна.

Д.Дэмбэрэл: -Баярлалаа. Байж бай. Жаахан хүлээж бай. Дараачийн нэг санал хураачихъя. Байж бай, дараачийн нэг санал хураачихаад тэгээд горимын саналаа сонсъё.

Аж ахуйн үйл ажиллагааны тусгай зөвшөөрлийн тухай хуульд нэмэлт, өөрчлөлт оруулах тухай хуулийн төслийн талаарх зарчмын зөрүүтэй саналын томъёолол.

Нийгмийн бодлого, боловсрол, соёл, шинжлэх ухааны байнгын хорооны дэмжсэн нэг санал байна. 

Төслийн 1 дүгээр зүйлд дор дурдсан агуулгатай 2 дахь заалт буюу хуулийн 15.7.9 дэх заалтыг нэмэх:


“15.7.9.гадаадын хөрөнгө оруулалттай цэцэрлэг, сургууль байгуулах.” гэж Улсын Их Хурлын гишүүн С.Эрдэнэ, Алтангэрэл, Оюунхорол, Тлейхан гишүүд санал гаргасныг Байнгын хороо дэмжсэн байна. Дэмжье гэсэн. За Гончигдорж. Яг л энэ санал дээрээ яриач та нар.

Р.Гончигдорж: -Баярлалаа. Энэ дээр бүгдээрээ нэг шуугилгүй асуудлаа явчихвал гол түрүүний зарчмын асуудлыг хоёрдугаар хэлэлцүүлэг дээрээ шийдээд ирнээ гэж ярьсан. Энэнтэй холбогдуулаад би энэ 20.2-ыг хэлэх гэсэн юм. 

20.2 дээр төрийн өмчийн олон улсын хөтөлбөрийн сургалттай болон ерөнхий боловсролын лаборатори сургуулийг байгуулах зөвшөөрлийг боловсролын асуудал эрхэлсэн төрийн захиргааны төв байгууллага олгоноо гэж байгаа юм. Энэ одоо хэнд хэн хүсэлт тавиад, тэгээд зөвшөөрөл олгох тухай харилцаа энд үүсч байгаа юм бэ. Би нөгөө асуулт хариултан дээр ярьж байсан шүү дээ. Тийм учраас хоёрдугаар хэлэлцүүлэгт орж ирэхдээ саяны аж ахуйн нэгж дээр бол хувийн хэвшлийн сургуулиудад олгох зөвшөөрлийн асуудал тийм биз. Төрийн өмчийн сургууль байгуулах зөвшөөрлийг хэнд өгөх гээд байгаа юм бэ. Хэн ийм хүсэлт гаргах юм бэ. 

Уг нь ингэчихмээр байгаа байхгүй юу. Сургуулийг байгуулах асуудлыг боловсролын асуудал эрхэлсэн төрийн захиргааны төв байгууллага шийдвэрлэнээ л гэчихвэл болж байгаа байхгүй юу. Мөн үү дээ, энэ асуудлыг төрийн захиргааны төв байгууллага шийдвэрлэнэ. Энд байгуулъя ийм сургууль, тэнд ийм сургууль байгуулъя, энд ийм сургууль байгуулъя мөн үү дээ. Тэрнээс биш хүсэлт тавиад юу гэх юм, энэ нэг хөдөөний нэг сургууль манайх энийг одоо ийм болгоё гээд хүсэлт тавихаар нь зэрэг тэгээд зөвшөөрлийг нь төрийн захиргааны төв байгууллага өгөөд байх юм уу үгүй шүү  дээ.

Тийм учраас энэ зөвшөөрлийн системийн биш төр өөрөө мэдээд хаана, ямар сургууль байгуулахаа мэдээд тэр сургуулиа байгуулдаг харилцаандаа орох нь зүйтэй юмаа. Энийг байнгын хорооны даргаа, хоёрдугаар хэлэлцүүлэг дээр, энэ найруулгын асуудал л даа тийм. Энийг анхаарчихаарай гэж хүссэн юм. 

Д.Дэмбэрэл: -Саяын Гончигдорж гишүүн бид нар өөр юм уншиж байхад та 20.2-ыг яриад явчихлаа. Тэр саяын миний уншсан саналыг эхлээд хураалгачихъя. Та нар битгий сандраад бай. Саяын тэр 1 дэх санал байгаа юмаа. 15.7.9-ийг Байнгын хорооны саналаар дэмжье гэсэн санал хураалт явж байна.

46 гишүүн санал хураалтанд оролцож, 26 гишүүн зөвшөөрч, 56.5 хувийн саналаар санал дэмжигдлээ.
 

 
Гишүүд ээ, Байнгын хорооны саналаар саналаа хураачихлаа. Энийг саяын гишүүдийн маргаад, хэлээд тэр 20.2, тэр түрүүчийн гишүүдийн яриад байгаа зүйлийг энэ эцсийн хэлэлцүүлгийнхээ үед авахыг нь аваад, авахгүйгий нь хасаад, ингээд оруулаад ирээрэй. 

Ингээд эдгээр хуулийн төслийг. Наадахаа ингээч. Одоо өнөөдөр батлах нөхцөл алгаа. Та нар энэ эцсийн хэлэлцүүлгээ сайн хий, тэгж байж оруулж ирээ. Энэ ийм л горим хэлэх гэсэн юм байлгүй. 

За Ганхуяг горимын санал. Энэ өнөөдөр чинь ямар ухаантай өдөр вэ. 

Д.Ганхуяг: -Баярлалаа даргаа. Энэ дэгийн дагуу микрофон авахад хүртэл ялгавартай ханддаг болчихжээ. Дарга яагаад байгаа юм бол оо гэж ингэж хэлмээр байна. Тэгээд энэ анхны хэлэлцүүлгээс эцсийн хэлэлцүүлэгт шилжүүлэхгүй байх шаардлагатай байна.

Д.Дэмбэрэл: -Яалаа гэнээ.

Д.Ганхуяг: -Энэ анхны хэлэлцүүлэг явагдаж байна шүү дээ. Тийм учраас эцсийн хэлэлцүүлэгт шилжүүлэхгүй байгаач ээ гэж хүсэх, тийм саналыг гаргаж байна. Шалтгаан нь юу болж байна вэ гэхээр бид үндсэн хуулинд бас хүмүүсийг эрхэлж байгаа ажлаар нь ялгаварлаж болохгүй гэдэг ийм заалт байгаа. Дээр нь бүр багш нарыг хүртэл хот, хөдөөгөөр нь ялгаварлаж байнаа. Ийм юмаа больё. Эрхэлж байгаа ажлаар нь, албан тушаалаар нь.

 Тийм учраас үндсэн хууль зөрчсөн ийм асуудлаар анхны хэлэлцүүлэг дууслаа гэж үзэхгүйгээр анхны хэлэлцүүлгийг үргэлжлүүл гэдэг байдлаар санал хураалгаж өгөөч ээ гэж хүсч байна. Өөрөөр хэлбэл эцсийн хэлэлцүүлэгт шилжүүлж болохгүй ээ гэж байна. 

Д.Дэмбэрэл: -Наадах чинь одоо ямар гээч санал болж байна. 

Д.Ганхуяг: -Угаасаа тийм байна. Та тэгэхээр санал хураахгүй орхичих байхгүй юу. Нэгдүгээр хэлэлцүүлгээ сайн болгоод ирээ гэх боломжтой байхгүй юу.

Д.Дэмбэрэл: -Саналаа хураагаад дуусчихсан юмыг чинь яах юм бэ? 

Д.Ганхуяг: -Тэгвэл та дэг зөрчсөн, яаж байна вэ гэхээр би санал өгөөч гээд байхад горимын ямар санал. Гончигоо даргыг хүндэтгэж байна. Гончигоо дарга горимын санал хэлээгүй байхад өгчихөөд санал хураачихаад ингэсэн шүү д ээ. Би горимын санал хэлье. Та яагаад сонсохоо байчихаа вэ. Өнөөдөр юу болчихоо вэ гэж би зөндөө ярьсан шүү дээ тийм. 

Д.Дэмбэрэл: -Гишүүд ээ, энэ санал хураагдаад дууслаа. Тэгэхдээ эцсийн хэлэлцүүлэг дээр бол Байнгын хороо саяын гишүүдийн хэлээд байгаа болон нээлттэй саналуудаа ярилцаад, хасахыг нь хасах эрх байж байна, нэмэхийг нь нэмэх эрх байж байна. Тэгээд одоо бол санал хураалт байхгүй, би зүгээр эцсийн хэлэлцүүлэгт шилжүүлье гэж алх цохих гэж байхад одоо дахиад нэг санал хураачихъя гэж одоо энэ чинь юу болж байнаа.

За ингээд энийг Нийгмийн бодлого, боловсрол, соёл, шинжлэх ухааны байнгын хороонд эцсийн хэлэлцүүлэг хий, гишүүдийг хэлсэн бүх зүйлүүдийг харгалзаж сайхан зөвшилцөөд, саналаа тохируулаад, хасахыг нь хасаад, нэмэхийг нь нэмээд, тэр нээлттэй үлдсэн саналууд бас бий шүү. Нээлттэй үлдсэнийгээ нэмээд ингээд оруулъя. 

Эцсийн хэлэлцүүлэгт шилжүүллээ. Огт маргаад байх зүйл биш байгаа юм л даа энэ. 

Дараачийн гишүүд ээ, 

Нийгмийн даатгалын сангаас олгох тэтгэвэр тэтгэмжийн тухай хуульд нэмэлт, өөрчлөлт оруулах тухай, Нийгмийн даатгалын тухай хуулиудыг хэрэглэх журмын тухай хуульд нэмэлт, өөрчлөлт оруулах тухай хуулиудын анхны хэлэлцүүлгийг явуулъя.

Нийгмийн бодлого, боловсрол, соёл, шинжлэх ухааны байнгын хорооны санал, дүгнэлтийг Улсын Их Хурлын гишүүн Оюунхорол гишүүн танилцуулна. Гишүүнийг индэрт урьж байна. Эрдэнээ гишүүн танилцуулна. 

С.Эрдэнэ: -Улсын Их Хурлын дарга, эрхэм гишүүд ээ,

Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт оруулах тухай, Нийгмийн даатгалын тухай хуулиудыг хэрэглэх журмын тухай хуульд нэмэлт, өөрчлөлт оруулах тухай хуулийн төслүүдийн анхны хэлэлцүүлэг хийсэн талаарх Нийгмийн бодлого, боловсрол, соёл, шинжлэх ухааны байнгын хорооны санал, дүгнэлтийг танилцуулъя.

Монгол Улсын Их Хурлын гишүүн С.Эрдэнэ, З.Энхболд, Д.Ганхуяг, Л.Гантөмөр нарын гишүүдээс 2011 оны 5 дугаар сарын 30-ны өдөр Улсын Их Хуралд өргөн мэдүүлсэн нийгмийн даатгалын сангаас олгох тэтгэвэр тэтгэмжийн тухай хууль, Нийгмийн даатгалын тухай хуулиудыг хэрэглэх журмын тухай хуульд нэмэлт оруулах тухай хуулийн төслүүд болон Монгол Улсын Их Хурлын гишүүн Д.Оюунхорол, Д.Очирбат, Ц.Мөнх-Оргил, Ш.Сайхансамбуу нарын гишүүдээс 2011 оны 10 дугаар сарын 3-ны өдөр Улсын Их Хуралд өргөн мэдүүлсэн нийгмийн даатгалын тухай хуулиудыг хэрэглэх журмын тухай хуульд нэмэлт, өөрчлөлт оруулах тухай хуулийн төслийг Улсын Их Хурлын чуулганы 2012 оны 1 дүгээр сарын 12-ны өдрийн нэгдсэн хуралдаанаар хэлэлцээд анхны хэлэлцүүлэгт бэлтгүүлэхээр тус Байнгын хороонд шилжүүлсэн билээ. 

Дээрх хуулийн төслүүдийг нэгтгэсэн төслийн анхны хэлэлцүүлгийг Нийгмийн бодлого, боловсрол, соёл, шинжлэх ухааны байнгын хорооны 2012 оны 2 дугаар сарын 10-ны өдрийн хуралдаанаар хийж, гаргасан санал, дүгнэлтийг Та бүхэнд танилцуулж байна.

Ажлын хэсгээс гаргасан Нийгмийн даатгалын тухай хууль хүчин төгөлдөр болохоос өмнөх үеийн болон мөн үеийн цалин хөлс, орлогоос тооцсон тэтгэврийг бодоход баримталсан цалин хөлс орлогыг 1995 оноос хойш тэтгэврээ тогтоолгосон бөгөөд шимтгэл төлсөн хугацаа, эрхэлж байсан ажил, албан тушаал, хөдөлмөрийн нөхцөл нь ижил иргэдийн тэтгэврийг бодоход баримталсан цалин хөлс орлоготой дүйцүүлэн тогтоож байх, дээрх цалин хөлс олгохыг дүйцүүлэн тогтоох итгэлцүүрийг Үндэсний статистикийн хороо, Нийгмийн даатгалын үндэсний зөвлөлийн саналыг үндэслэн Засгийн газар жил бүр шинэчлэн тогтоох талаар гаргасан зарчмын зөрүүтэй саналын томъёоллыг Байнгын хорооны хуралдаанд оролцсон гишүүдийн олонхи нь дэмжсэн болно.

Улсын Их Хурлын эрхэм гишүүд ээ,

Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт оруулах тухай, Нийгмийн даатгалын тухай хуулиудыг хэрэглэх журмын тухай хуульд нэмэлт, өөрчлөлт оруулах тухай хуулийн төслүүдийн анхны хэлэлцүүлэг хийсэн талаарх Нийгмийн бодлого, боловсрол, соёл, шинжлэх ухааны байнгын хорооны санал, дүгнэлт, зарчмын зөрүүтэй саналын томъёоллуудыг хэлэлцэн шийдвэрлэж өгөхийг Та бүхнээс хүсье.

Анхаарал тавьсанд баярлалаа.

Д.Дэмбэрэл: -Эрдэнэ гишүүнд баярлалаа. Энэ санал, дүгнэлтээс асуух асуулттай гишүүн, үгүй ээ одоо асуух асуулттай за байна уу, асуух асуулттай гишүүн. За алга байна. Энэ санал хураалтын дараа ярилцъя. 

Санал хураалтаа явуулчихъя гишүүд ээ, Нийгмийн даатгалын сангаас олгох тэтгэвэр тэтгэмжийн тухай хуульд нэмэлт өөрчлөлт оруулах тухай хуулийн төслийн талаар Нийгмийн бодлого, боловсрол, соёл, шинжлэх ухааны байнгын хорооноос гаргасан зарчмын зөрүүтэй санал байна. 

Төслийн 1 дүгээр зүйл буюу Нийгмийн даатгалын сангаас олгох тэтгэвэр, тэтгэмжийн тухай хуулийн 5 дугаар зүйлийн 6 дахь хэсгийг “Нийгмийн даатгалын тухай хууль хүчин төгөлдөр болохоос өмнөх болон мөн үеийн хөдөлмөрийн хөлс, түүнтэй адилтгах орлогоос тэтгэвэр тогтоолгосон иргэдийн тэтгэврийг бодоход баримталсан хөдөлмөрийн хөлс, түүнтэй адилтгах орлогыг шимтгэл төлсөн хугацаа, эрхэлж байсан ажил, албан тушаал, хөдөлмөрийн нөхцөл нь ижил 1995 оноос хойш тэтгэврээ тогтоолгосон иргэний тэтгэврийг бодоход баримталсан хөдөлмөрийн хөлс, түүнтэй адилтгах орлогын хэмжээтэй дүйцүүлэн тооцно” гэж өөрчлөн найруулах саналыг Эрдэнэ, Оюунхорол, Алтангэрэл, Арвин, Очирбат, Тлейхан гишүүд гаргаж, Байнгын хороо дэмжсэн байна. Байнгын хорооны саналаар санал хураалт явуулъя, дэмжье гэсэн санал хураалт.

44 гишүүн санал хураалтанд оролцож, 31 гишүүн зөвшөөрч, 70.5 хувийн саналаар санал дэмжигдлээ.

Дараачийн санал. 

Хоёр. Нийгмийн даатгалын тухай хуулиудыг хэрэгжүүлэх журмын тухай хуульд нэмэлт, өөрчлөлт оруулах тухай хуулийн төслийн талаар.

Төслийн 1 дүгээр зүйл буюу Нийгмийн даатгалын хуулиудыг хэрэглэх журмын тухай хуулийн 32 дугаар зүйлийг дор дурдсанаар өөрчлөн найруулах:

“1.Нийгмийн даатгалын тухай хууль хүчин төгөлдөр болохоос өмнөх болон мөн үеийн хөдөлмөрийн хөлс, түүнтэй адилтгах орлогоос тэтгэвэр тогтоолгосон иргэдийн тэтгэврийг бодоход баримталсан хөдөлмөрийн хөлс, түүнтэй адилтгах орлогыг шимтгэл төлсөн хугацаа, эрхэлж байсан ажил, албан тушаал, хөдөлмөрийн нөхцөл нь ижил 1995 оноос хойш тэтгэврээ тогтоолгосон иргэний тэтгэврийг бодоход баримталсан хөдөлмөрийн хөлс, түүнтэй адилтгах орлогын хэмжээтэй дүйцүүлэн тооцно.

2.Хөдөлмөрийн хөлс, түүнтэй адилтгах орлогыг дүйцүүлэн тооцох итгэлцүүрийг хэрэглээний үнийн өөрчлөлт, цалин хөлсний өсөлттэй уялдуулан Үндэсний статистикийн хороо, Нийгмийн даатгалын үндэсний зөвлөлийн саналыг үндэслэн Засгийн газар жил бүр шинэчлэн тогтооно.

3.Энэ зүйлийн 2 дугаар хэсэгт даасан итгэлцүүрийг хэрэглэх журмыг Нийгмийн даатгалын үндэсний зөвлөлийн саналыг үндэслэн нийгмийн даатгалын асуудал эрхэлсэн Засгийн газрын гишүүн батална гэж дээрх гишүүд санал гаргасныг Байнгын хороо дэмжсэн байна. Дэмжье гэсэн санал хураалт явуулж байна гишүүд ээ.

45 гишүүн санал хураалтанд оролцож, 36 гишүүн зөвшөөрч, 80.0 хувийн саналаар санал дэмжигдлээ.

Энэ хуулийг 2012 оны 5 дугаар сарын 1-ний өдрөөс эхлэн дагаж мөрдөнө гэж Байнгын хороо санал оруулсан байна. Дэмжье гэсэн санал хураалт явуулъя.

45 гишүүн санал хураалтанд оролцож, 32 гишүүн зөвшөөрч, 71.1 хувийн саналаар санал дэмжигдлээ.

Байнгын хорооны зарчмын зөрүүтэй саналаар санал хураалт явуулж дууслаа. 

Нийгмийн даатгалын сангаас олгох тэтгэврийн тухай хуульд нэмэлт, өөрчлөлт оруулах тухай, Нийгмийн даатгалын тухай хуулиудыг хэрэглэх журмын тухай хуульд нэмэлт, өөрчлөлт оруулах тухай хуулийн төслүүдийг эцсийн хэлэлцүүлэгт бэлтгүүлэхээр Нийгмийн бодлого, боловсрол, соёл, шинжлэх ухааны байнгын хороонд шилжүүллээ.

Дараачийн асуудал.

Тавантолгойн нүүрсний ордыг ашиглах зарим асуудлын тухай Улсын Их Хурлын 39 дүгээр тогтоолд нэмэлт, өөрчлөлт оруулах тухай тогтоолын төслийн эцсийн хэлэлцүүлгийг явуулъя.

Эдийн засгийн байнгын хорооны санал, дүгнэлтийг Улсын Их Хурлын гишүүн Буд танилцуулна. Буд даргыг индэрт урьж байна.

Р.Буд: -Улсын Их Хурлын дарга, эрхэм гишүүд ээ, 

Улсын Их Хурлын гишүүн Д.Одбаяр нарын болон Улсын Их Хурлын гишүүн Я.Батсуурь нарын гишүүдээс өргөн мэдүүлсэн Тавантолгойн нүүрсний ордыг ашиглах зарим асуудлын тухай Улсын Их Хурлын 2010 оны 39 дүгээр тогтоолд нэмэлт, өөрчлөлт оруулах тухай Улсын Их Хурлын тогтоолын төслүүдийг нэгтгэсэн төслийн анхны хэлэлцүүлгийг 2012 оны 2 дугаар сарын 14-ний өдрийн нэгдсэн хуралдаанаар хийж, эцсийн хэлэлцүүлэгт бэлтгүүлэхээр Эдийн засгийн байнгын хороонд шилжүүлсэн билээ. 

Эдийн засгийн байнгын хороо дээрх тогтоолын төслүүдийн нэгтгэсэн төслийг эцсийн хэлэлцүүлэгт бэлтгэсэн тухай асуудлыг 2012 оны 2 дугаар сарын 15-ны өдөр хийж, дараах танилцуулгыг нэгдсэн хуралдаанд оруулж байна.

Нэг. Нэгдсэн хуралдаанаар санал хураан дэмжигдсэн саналын төсөлд нэмж тусган, эцсийн хэлэлцүүлэгт бэлтгэсэн төслийг боловсрууллаа. Үүнд:

1.”Эрдэнэс Тавантолгой” компаний иргэдэд эзэмшүүлэх хувьцааны хэмжээг “20 хүртэл хувь” байхаар өөрчлөн найрууллаа.

2.”Эрдэнэс Тавантолгой” компаний 10 хувьтай тэнцэх хувьцааг аж ахуйн нэгжид худалдах заалтыг хэвээр нь үлдээлээ.

Хоёр. Улсын Их Хурлын 2010 оны 39 дүгээр тогтоолд өөрчлөлт оруулахаар анхны хэлэлцүүлгээр санал хураан шийдвэрлэсэн заалт болон Улсын Их  Хурлын 2011 оны 57 дугаар тогтоолын заалт хоорондын, түүнчлэн Улсын Их Хурлын 39 дүгээр тогтоолд өөрчлөлт орж байгаатай уялдуулан заалтуудын дотоод уялдааг хангах шаардлага байгааг харгалзан Монгол Улсын Их Хурлын чуулганы дэгийн тухай хуулийн 23.2.2-т заасныг үндэслэн Эдийн засгийн байнгын хорооноос дараах асуудлыг нэгдсэн хуралдаанд санал хураан шийдвэрлүүлэхээр оруулж байна.

1.Улсын Их Хурлын 2010 оны 39 дүгээр тогтоолд “хувьцааны 30 хүртэлх хувийг гадаад, дотоодын хөрөнгийн биржээр худалдах” гэснийг “хувьцааны 20 хүртэлх хувийг гадаад, дотоодын хөрөнгийн биржээр худалдах” гэж өөрчлөх.

2.Улсын Их Хурлын 2011 оны 57 дугаар тогтоолын 1 дэх хэсгийн 9 дэх заалтын дагуу Засгийн газрын иргэдээс худалдаж авсан хувьцааны тоогоор олон улсын хөрөнгийн зах зээл дээр худалдах хувьцааны лтоог нэмэгдүүлэн тогтоох” гэсэн заалтыг төсөлд нэмж тусгах,

3.Эрдэнэс-Тавантолгой компаний хувьцааны 10 хувийг үндэсний аж ахуйн нэгжид худалдах заалтыг хэвээр үлдээхээр шийдвэрлэсний дагуу энэ заалтыг Улсын Их Хурлын 57 дугаар тогтоолын 1 дэх хэсгийн 9 дэх заалттай уялдуулан “хувьцааны 10 хувь” гэснийг “хувьцааны 10 хүртэлх хувийг” гэж найруулан тусгалаа.

Гурав. Байнгын хорооны  хуралдаанаас Улсын Их Хурлын 2010 оны 39 дүгээр тогтоолтой уялдуулан Улсын Их Хурлын 2011 оны 53, 57 дугаар тогтоолд зохих нэмэлт, өөрчлөлт оруулах шаардлагатай гэж үзсэн бөгөөд үүнд Засгийн газрын үйл ажиллагааны хөтөлбөрийн хүрээнд иргэн бүрт 1.5 сая төгрөгт багтаан 1 сая төгрөгөөр үнэлэгдэх хувьцааг эзэмшүүлэх асуудлыг зохион байгуулах, иргэдээс хувьцаа худалдан авах, цаашид аж ахуйн нэгжид худалдан борлуулахтай холбогдсон журмыг батлан гаргах, хувьцаагаа Засгийн газарт худалдсан өндөр настан, хөгжлийн бэрхшээлтэй иргэдэд эн тэргүүн ээлжинд бэлэн мөнгийг олгох зэрэг зохицуулалтыг тусгах шаардлагатай гэж үзлээ. 

Улсын Их Хурлын 2011 оны 53, 57 дугаар тогтоолд нэмэлт, өөрчлөлт оруулахтай холбогдсон Эдийн засгийн байнгын хорооны саналыг Монгол Улсын Их Хурлын чуулганы хуралдааны Дэгийн тухай хуулийн 23.6-д заасны дагуу эрхлэх асуудлынх нь дагуу Төсвийн байнгын хороогоор хэлэлцэн санал, дүгнэлтээ гаргах шаардлагатай гэж үзэж Эдийн засгийн байнгын хорооны санал, дүгнэлтийг хүргүүлсэн болно.

Улсын Их Хурлын 2010 оны 39, 2011 оны 53, 57 дугаар тогтоолд өөрчлөлт оруулах асуудлаарх Эдийн засгийн байнгын хорооны саналыг Улсын Их Хурлын гишүүн Я.Батсуурь дэмжээгүй, зарчмын өөр байр суурьтай байсан бөгөөд уг асуудлаар цөөнх болсон.

Улсын Их Хурлын эрхэм гишүүд ээ,

Байнгын хорооноос Улсын Их Хурлын 2010 оны 39 дүгээр тогтоолд нэмэлт, өөрчлөлт оруулах талаарх зарчмын зөрүүтэй саналыг хэлэлцэн шийдвэрлэж, Улсын Их Хурлын 2010 оны 39 дүгээр тогтоолд нэмэлт, өөрчлөлт оруулах төслийг баталж өгөхийг хүсье.

Байнгын хорооны зарчмын зөрүүтэй санал, тогтоолын төслийн эцсийн хэлэлцүүлэгт бэлтгэсэн хувилбарыг Та бүхэнд тараасан болно. 

Анхаарал тавьсанд баярлалаа.

Д.Дэмбэрэл: -Буд даргад баярлалаа. Байнгын хорооны санал, дүгнэлтээс асуух асуулт бий юу. Баделхан гишүүн.

Х.Баделхан: -Баярлалаа. Би ганцхан асуулт асуумаар байна. Тавантолгойгоос бол ер нь Монгол улсын иргэн болгон ер нь тэгш эрхтэй хувьцаа хувь хүртэх ёстой л доо. Тэгээд амьдралын туршид бол эндээсээ ногдол ашиг авах ёстой. 39 дүгээр тогтоол дээр бол эхлээд ингэж тусгасан юм байгаа юм. Гэтэл өнөөдрийн байдлаар бол оюутнууд ингээд нөгөө сая төгрөг авчихлаа. Тэд нар хувьцаа авах эрхгүй юм байна. Одоо нөгөө ахмад өндөр настан, хөгжлийн бэрхшээлтэй иргэдэд бол ингээд сая төгрөг олгоно. Тэр улсууд нөгөө сая төгрөг авчих юм бол цаашдаа Тавантолгойгоос бас ер нь хувьцаа, ногдол ашиг авах эрхгүй болчих юм байна л даа. 

Ер нь энийг яаж шийдэж байна. Энд одоо ер нь  хүмүүсийг ялгавартай хандаж байгаа юм биш үү. Ногдол ашиг авсан хүмүүст бол цаашдаа Тавантолгойгоос нөгөө сая төгрөг авсан хүмүүст бол цаашдаа Тавантолгойгоос ногдол ашиг авах эрхгүй, эрх нь зөрчигдөх юм биш үү. Энэ асуудлаар ер нь Байнгын хорооны хурал дээр яаж шийдсэн юм бол гэсэн асуулт байна. Баярлалаа.

Д.Дэмбэрэл: -Байнгын хорооны дарга хариулъя. Буд.

Р.Буд: -Баделхан гишүүний асуултанд хариулъя. Тэгэхээр бид нар бас энэний өмнө Улсын Их Хурлын чуулганаас 2012 оны улсын төсөв батлагдсантай холбогдуулаад Улсын Их Хурал 57 тоот тогтоол гаргасан. Энэ тогтоолын 8 дугаар заалтанд иргэн бүрт 1.5 сая төгрөг олгох арга хэмжээний хүрээнд Эрдэнэс Тавантолгой ХК-ний 1 сая төгрөгтэй тэнцэх нэрлэсэн үнэ бүхий хувьцааг иргэн бүрт эзэмшүүлэх асуудлыг 12 оны багтаан шийдвэрлэх гээд Засгийн газарт чиглэл өгчихсөн байгаа. 

Тийм учраас 1.5-д л багтааж энэ үйл ажиллагаагаа зохион байгуулах ёстой юм. Тийм учраас энд одоо гишүүдийг ялгаварласан гэдэг юм уу оюутан, ахмад гэж ялгаварласан зүйл байхгүй ээ. Бүгд 1.5 сая төгрөгтөө багтаагаад хувьцаа, бэлэн мөнгө авах эрх нь нээгдэж байгаа юм харин тийм. Энэ зүйлийг ингэж.

Д.Дэмбэрэл: -Баярлалаа. Чуулганы хуралдаанд Билгээ Эрдэнэс MGL ХХК-ний хуулийн хэлтсийн дарга, Батбилэг Эрдэнэс Тавантолгой ХХК-ний газрын дарга, Хуягцогт Сангийн яамны Төсвийн бодлогын газрын Хүний хөгжил сангийн ажлын албаны дарга, Жаргалсайхан Үндэсний хөгжил шинэтгэлийн хорооны газрын орлогч дарга нар оролцож байна. 

Сэдванчиг гишүүн асуулт тавья.

Ц.Сэдванчиг: -Би уг нь эхний асуултаа Засгийн газраас асууя гэж бодсон юмаа. Тэгээд хариулах хүн байна уу, үгүй юу. Дараагийнх нь асуултыг Байнгын хорооноос асууна. 

Энэ 12 оны төсвийн тухай хууль батлагдахад 57 дугаар тогтоолын заалт болоод энэ Эрдэнэс Тавантолгой компаний хувьцааны 20 хүртэл хувьд ногдох хэмжээг 2 сарын 1-ний дотор Монгол Улсын бүх иргэнд эзэмшүүлээ гээд ингээд тогтоол болоод гарсан зүйл л дээ. Энэ яагаад одоо хэрэгжээгүй юм бэ. Энийг хэрэгжүүлэхэд чухам ямар бэрхшээл гарсан юм бэ гэдэг энэ Засгийн газраас сонсмоор байх юм нэгд.

Хоёрт, Байнгын хорооны дарга Буд гишүүнээс асууя. Энэ Эрдэнэс Тавантолгой гэж компани одоо чухам ямархуу чадамжтай компани болчихоод байгаа энэ Байнгын хороон дээр ярьсан зүйл байна уу? Харьцангуй үйл ажиллагаагаа шинэ явуулж байгаа компани, дээрээс нь энэ компаний нэр дээр  урьдчилгаа мөнгө энэ гадны худалдан авагч нараас авч иргэдэд тараасан байдаг. Энд хэдий хэмжээний урьдчилгаа мөнгө төгрөг авсан бэ. Өөрөөр хэлбэл энэ компани одоо ямар хэмжээний өртэй болчихоод байнаа өнөөг хүртэл. Энэ өр маань нөгөө энэ компаний 30 хүртэл хувийн хувьцааг хөрөнгийн бирж дээр, гадаадын хөрөнгийн бирж дээр гаргах асуудалтай шууд холбогдох гээд байгаа юмаа. 

30 хувийг нь одоо гадаадын хөрөнгийн бирж дээр гаргана гээд байгаа шүү дээ. Тэгээд энд одоо яаж нөлөөлж байнаа, ерөөсөө энэ 30 хувийг хөрөнгийн зах зээл дээр гаргах ажлын явц ер нь ямар байгаа юм бэ. Ер нь боломж байгаа юм уу. Ерөөсөө хувьцааны тодорхой хэсгийг нь ингээд үнэтэй үнэгүй хүмүүст тараагаад өгчихдөг, тэр ордыг нь ашиглаад их хэмжээний мөнгө төгрөг урьдчилж аваад, энэ компанийг өрөнд оруулаад, бэлнээр ингээд тараагаад өгчихдөг. Тэгээд энэ байдал маань энэ компаний үнэ цэнийг алдагдуулчихаж байгаа юм биш үү. Ер нь 30 хувийг нь тэр хөрөнгийн бирж дээр борлуулах боломж байгаа юм уу. Энэ ажлын явц ер нь ямар байгаа юм бэ. Энд нэг тодорхой хариулт өгөөч.

Хажуудах хувийн хэвшлийнхэнд одоо компани бол маш сайн яваад байдаг. Тэгээд төрийн нэртэй компанийх нь ажил болохоор ингээд явдаггүй, энэ одоо ямар учиртай юм бэ. Эсвэл зориуд хувийн хэвшлийг нь явуулаад, төрийн компанийг нь одоо урагш нь явуулахгүй ийм бодлого бариад байгаа юм уу. Ер нь байдлыг харахад бол тийм л байна шүү дээ. Хажууд нь үйл ажиллагаа явуулж байгаа тэр Энержи ресурс, жижиг Тавантолгой, тэр Жаргалсайханы хувьдаа авчихсан Дайцику бил үү,  энэ хүмүүсийн ажил бол урагшаа яваад байгаа шүү дээ. Тэгтэл одоо төрийн эзэмшлийн энэ Эрдэнэс Тавантолгойнхны ажил бол нэг л явцгүй ерөөсөө одоо ирээдүйгээсээ зээлж аваад ингээд өрөнд оруулаад л энэ компанийг ер нь дуусгаж байгаа юм биш үү. Энэ дуусгах бодлогыг одоо Засгийн газраас яагаад дэмжээд байгаа юм бэ. Энэ компанийг үнэгүйдүүлэх тиймээ, ач холбогдлыг нь бууруулах ийм бодлогыг л ерөөсөө Засгийн газраас явуулаад байна гэж би  ойлгоод байгаа хүн шүү дээ. Энэ талаар Байнгын хороон дээр ярьсан юм байна уу.

Д.Дэмбэрэл: -За хариулъя. Буд.

Р.Буд: -Уг нь нэгдүгээр асуудлыг Засгийн газраас асууна лээ л дээ. Тэгэхээр энэ Засгийн газрын бас Сангийн сайд маань байна уу, үгүй юу. Холбогдох улсууд хариулах нь зүйтэй байх. Яагаад 2 сарын 1-ний дотор тэр 57 дугаар тогтоолын 8 дахь заалтыг хэрэгжүүлж чадсангүй вэ гэж. Зүгээр Улсын Их Хурал сая энэ ажлын хэсэг байгуулаад манай хорооноос нэлээн өргөн бүрэлдэхүүнтэй 6, хоёр намаас 3, 3 гишүүн орсон 6 хүнтэй ийм бүрэлдэхүүнтэй ажлын хэсэг гарч ажилласан юм байна лээ. Тэгээд энэ ажлын хэсгийн дүгнэлтээс хараад байхад бол 39 дүгээр тогтоолд бас зохих өөрчлөлт оруулахгүй бол Засгийн газар энийг хэрэгжүүлэх боломж байгаагүй юм байна лээ.

Яагаад вэ гэхээр иргэн болгонд 1.5 сая төгрөгт олгох хэмжээний хүрээнд Эрдэнэс Тавантолгой ХХК-ний 1 сая төгрөгтэй тэнцэх нэрлэсэн үнэ бүхий хувьцааг гэж байгаа юм. Тэгэхээр 10 хувь чинь ерөөсөө л хувьцааны чинь 5 хувь байгаа байхгүй юу. Тийм учраас энэ 39-тэй бас холбоотойгоор хүлээгдсэн юм байгаа юм байна лээ гэдгийг товчхон хэлээд тэгээд Засгийн газар нэмж хариулах байх аа.

Хоёрт, Байнгын хороонд хандаж асуулт асууж байна. Энэ Эрдэнэс Тавантолгой компани бол одоо өнөөдрийн байдлаар 5 ухаандаа лиценз эзэмшиж байгаа юм байна. Тэр зүүн Цанхи, баруун Цанхи, Бортолгой гэх мэтийн. Тэгээд өнөөдрийн байдлаар энэ компаний зах зээлийн үнэлгээ нь бол 4-6.1 тэрбум долларын үнэлгээтэй байна. Энийг нь хувааж үзээд, 15 тэрбум ширхэг хувьцаа байх юмаа. Энэний 20 хувь нь бол одоо 3 тэр орчим төгрөгөөр үнэлэгдэнэ. Энийг 2.8 сая иргэнд хуваагаад л тэр 1072 гэсэн тоогий чинь гаргаад ирчихсэн байгаа юм. Тийм учраас би үнэлгээний хувьд бол боломжийн байнаа гэж үзэж байгаа.

За зүгээр сая эргэлзсэн асуулт асууж байна. Яагаад вэ гэхээр ард иргэдэд өгөх хувьцааг сая гишүүдийн санаачилсан хуулийн дагуу 10-20 хувь болгочихлоо. Үүнтэй холбоотойгоор олон улсын болон дотоодын хөрөнгийн бирж дээр арилжаалах арилжааны хувьцааны хэмжээг 30 байсныг 20 болгож байна. Энэ одоо сөрөг нөлөө үзүүлэхгүй биз. Энэ компаний чинь үнэ цэнэд болоод цаашдаа олон улсын зах зээл дээр гаргахад гэсэн ийм асуултыг асууж байна. Тэгэхээр энийг Байнгын хороогоор хэлэлцэх үед энэ асуудал бас хөндөгдсөн. Энд нөлөөлөхгүй юм байна лээ. 

Тийм учраас одоо ард иргэддээ 20 хүртэл хувийг нь эзэмшүүлэхэд ард иргэдийн нэг 50 орчим хувь нь энэ хувьцааг арилжаалж магадгүй юм байна Засгийн газарт. 50 орчим хувь нь бол одоо өөр дээр нь үлдэх ийм магадлал байнаа гэж үзэж байгаа. Дээр нь аж ахуйн нэгжид 10 хувь байгаа. Тэрний 5 орчим хувь нь мөн нэг 50 хувь нь буюу 5 хувийг нь авах, 5 орчим хувь нь үлдэх. Тийм учраас энэ хоёроос нийлээд 5, 5 хувь буюу эргээд нэг 25-30 хувь нь бол одоо олон улсын зах зээл дээр болон дотоодын зах зээл дээр хөрөнгийн биржийн арилжаалах ийм боломж бүрдэх нээ гэсэн нэг тооцоог мэргэжлийн улсууд маань хариуцсан яамд хэлж байгаа.

Хоёрдугаарт нь, Лондонгийн хөрөнгийн бирж дээр бол энэ арилжаалах, хувьцаа гаргах компаний хувьцааг доод тал нь 25 хувь гэсэн босго тавьдаг юм байна. Хонконгийн хөрөнгийн бирж дээр бол 20 орчим хувь байхад болдог. Сая Энержи ресурс бол яг 20 орчим хувиар гаргасан. Тэгэхээр ийм өмнөх практикууд байгаа учраас энэ бол нэгдүгээрт компаний үнэ цэнэд нөлөөлөхгүй, хоёрдугаарт, олон улсын зах зээл дээр арилжаа хийлгэж, ард түмэндээ ухаандаа энэ Тавантолгойн хувьцааны үр ашгийг одоо эдийн засгийн үр ашгаас ард түмэнд өгөх өгөөжийг дээшлүүлэх ийм боломж байнаа  гэж үзсэн гэдгийг хэлье. Баярлалаа.

Д.Дэмбэрэл: -Сэдванчиг тодруулаад асууя.

Ц.Сэдванчиг: -Буд дарга миний зарим асуултыг та өөрийнхөө ойлгосноор тайлбарлачихлаа л даа. Би ерөнхийдөө товчхондоо ингэж л асуусан юм. Энэ Эрдэнэс Тавантолгой компанийг бид өрөнд оруулчихсан. Өнөөдрийн байдлаар ямар хэмжээний өртэй байна вэ гэдгийг та нэг хэлээд өгөөч өрөнд оруулсан.

Дараагийн асуудал би тэр гадаадын зах зээл дээр IPO хийх, энэ ажлын явц ямар байнаа, энэ бүтэх юм уу, бүтэх юм бол хэзээ бүтэх юм бэ. Ер нь бүтэхгүй тал руугаа явж байгаа юм биш үү. Бүтээхгүй талаас нь Засгийн газар бодлого бариад байгаа юм биш үү гэж би гол нь асуугаад байгаа шүү дээ. 

Д.Дэмбэрэл: -Буд.

Р.Буд: -...үнэ цэнийг асуусан л даа. Би таны асуултанд заримыг нь хариулаагүй юм байна. Ойлгохын хувьд ч бол ойлгосон байх аа. Та бас компаний үнэ цэнэ ямар байна вэ, гадаадад энэ IPO гаргахад нөлөөлөх нь хувьцаа... гэж би ойлгосон. Хоёр дахь асуулт, монголын Засгийн газар энэ компаниас 250 сая доллар зээлсэн юм байна лээ. Тэгээд Хүний хөгжлийн сан, бусад зүйлүүдэд төвлөрүүлээд энэ одоо ард иргэдэд мөнгийг нь олгож байгаа. Энэ нь бол нөлөөлөхгүй ээ гэж үзэж байгаа. Цаана нь бол одоо энэ чинь төрийн өмчид дахиад 50 хувь нь байгаа. Дээр нь олон улсын зах зээл дээр арилжаалах боломжтой сая би 20 хувийг хэллээ. Тийм учраас энд бол сөрөг нөлөө байхгүй гэж мэргэжлийн, би бас энэ асуудлыг хариуцсан улсууд ярьж байгаа.

IPO гаргах бэлтгэлийг үндсэнд нь 5, 6 сарын үед бэлтгэл хангаад явж байгаа юм байна, хангаад явж байгаа. 5, 6 сарын үед одоогийн энэ эрх зүйн актууд, энэ ажлын хүрээнд бол бэлтгэлийг нь хангаад хийчих боломжтой гэдгийг Эрдэнэс Тавантолгой компаний захирал Энэбиш хурал дээр тодорхой хэлж байсан. Мөн одоо энэ асуудлыг хариуцсан өдий хүртэл хамтарсан Засгийн газарт Сангийн сайдаар ажиллаж байсан, энэ ажлын хэсэгт орж ажилласан Баярцогт гишүүн энийг их тодорхой хэлсэн.

Д.Дэмбэрэл: -Ганбямба гишүүн асуултаа тавья.

Н.Ганбямба: -Баярлалаа. Тэгэхээр Тавантолгойн хувьцааны 10 хувь гээд нэг буруу тийм томъёолол яваад байх юм. Тавантолгой чинь бол бүтнээрээ бол их том ойлголт, бүр 6.4 тэрбум тонны нөөцтэй энэ тэр гээд их том том тоо ярьдаг шүү дээ. Гэтэл Тавантолгой дотроо хэд хувааж ирснээ жижиг, одоо нэг жижиглээд Эрдэнэс Тавантолгой гээд нэг жижигхэн хэсгийнх нь дотор нь бас хэд хуваагаад зүүн Цанхийнх нь 10 хувийг яриад байгаа юм биш үү. Тэгэхээр наадах чинь бол Тавантолгойн хувиараа болох юм бол 0.1 хувь хүрэх үү, үгүй юу. Тэгэхээр ийм нэг сонин томъёолол ерөөсөө сүүлдээ явж байгаад албан ёсны нэр томъёонууд дотор Тавантолгойн 10 хувь дээр нэмэх нь 10 хувь, Тавантолгойн 20 хувийг өгөх гэж байгаа юм шиг хүнд ойлгогдчих юм биш биз дээ.

Тавантолгой бол маш том ойлголт шүү дээ. Одоо тэр жижиг орон нутгийн өмчтэй хувийн хэдхэн улсууд л тоглоод байгаа шүү дээ. Тоглоомын дүрэм нь дандаа хувийн тоглоомоор дүрмээр яваад байгаа шүү дээ. Маш их том мөнгө хийж байгаа шүү дээ. Энэ эд нар чинь хаана нь орчихоод зүгээр зүүн Цанхийн 10 хувийг битгий Тавантолгойн 20 хувь гэж ярь л даа. Тавантолгойн 20 хувь гэвэл энэ чинь өөр ойлголт гарч ирнэ шүү. Яг нарийндаа өнөөдөр үндсэн хуулийн ойлголтоор төрийн нийтийн өмч чинь төрийн нийтийн өмч, төрийн өөрийн өмч гээд 2 ангилал байж байгаа. Төрийн нийтийн өмч чинь ард түмний мэдэлд төрийн өмч байнаа гээд үндсэн хуулийн заалт чинь зөрчөөд, тэр нэг Ашигт малтмалын хууль чинь зүгээр лицензийн хууль болчихсон. Одоо сүүлдээ харин лиценз гээд ийм цаас авсан хүн бүр өмчийн эзэн болчихоод, зараад эд нар явж байдаг үгүй ээ энэ юмыг яаж арилгаж байж энэ Тавантолгойн хувьцааг бид нар гаргаж ирэх юм бэ. Гарч ирэхгүй байна шүү дээ. Тавантолгойн хувьцаа гээд нэрлээд явж байдаг, хүн андуураад нээрээ Тавантолгойн хувьцааны 10 дээр нэмэх нь 10 хувь, 20 хувийг иргэддээ өгч байгаа юм шиг ойлголт төрөх гээд байгаа байхгүй юу.

Яг нарийндаа одоо би зүүн Цанхийн бараг 20 хувь дээр яриад байгаа юм шиг. Би бол тэгж ойлгоод байгаа шүү дээ. Хэвлэл дээр бол Тавантолгойн 20 хувийг өгөх гэж байгаа юм шиг яриад байх юм. Гэтэл сая явж байгаад 39 дүгээр тогтоолын өөрчлөлт бол яг энэ иймээр хийх гэж байна л даа. 57 дугаар тогтоол дотор байгаа нөгөө хөрөнгө босгох нэг 30 хувь байгаа, баруун Цанхи ч билүү, тэрний 10 хувийг аж ахуйн нэгжид өгнө гэсэн бас нэг ийм өөрчлөлтийг сая ажлын хэсэг оруулж ирсэн шиг байнаа даа. Тэгэхээр үндсэндээ өнөөдөр бид нар 39 дүгээр тогтоолын өөрчлөлт гэдэг дээр 30 хувийг яриад байгаа юм шиг байна. Гэтэл Тавантолгойн 30 хувь бас биш юм шиг байнаа. Зүүн Цанхийнх нь өчүүхэн жижигхэн хэсгийнх нь 30 хувь юм биш үү.

Хоёрдугаарт нь, энэ Эрдэс Тавантолгой гэдэг компаниа бид нарт танилцуулж өгөөч ээ, энэ ямар чадамжтай компани юм бэ. Саяын одоо асуултнаас бол энэ чинь баахан урьдчилгаа авчихсан, өр зээлтэй юм биш үү. IPO гаргах боломжгүй болно шүү дээ. Тэгээд энэ Эрдэнэс Тавантолгой гэж хэн бэ гэдгийг тодруулж байж энэ 39 дүгээр тогтоолыг ярихгүй бол энэ чинь их сонин юм болоод явчихлаа л даа. Яг нарийндаа ард түмний мэдэлд төрийн өмч байна уу, үгүй юу гэдгийг л би асуух гээд байна Тавантолгойгоо. Бүхэлдээ Тавантолгойг би яриад байна шүү дээ. Тэрнээс бол зүүн Цанхи гэх юм бол энэ чинь шал өөр ойлголт шүү дээ. 

Тэгээд энэ зүйлүүд нь их тодорхойгүй болчихоод, тэгээд еще 20 хүртэл хувийг гэдэг нэг ийм сонин юм гараад ирсэн. Би өчигдөр Батсуурь гишүүний юуг сонссон л доо. Хэвлэлийн бага хурал хэвлэлээр сонссон л доо. Тэр дотор чинь бол их л зарчмын өсөлтүүд орчихсон юм шиг ойлголт би авсан. Тухайлах юм бол 20 хүртэл хувь гэдгийн учир сачир нь ч юунд ороод явж байгаа билээ. 20 хувийг бол 20 хувь л гэж тогтоогоод авах хэрэгтэй. Тэгээд энэ мэтийн нэг ойлголтуудыг жаахан тодорхой болгож өгөхгүй бол Тавантолгойн 20 хувь л иргэдэд очих юм шиг ойлголт хүнд төрчих вий дээ. Зүүн Цанхийн л 20 хувь яваад байгаа юм биш үү энэ чинь бараг явж явж.

Эрдэнэс Тавантолгойгийн 20 хувь л яваад байх шиг байгаа юм. Эрдэнэс Тавантолгой бол энэ том Тавантолгой дотор жаахан хэсэг байгаа юм. Тэрэн дотроо бас нэг хэд хэдэн хэсэг болоод хуваагдчихсан, тэрний нэг жижигхэн хэсэг дээр л яриад байх юм. Битгий ингэж төөрөгдүүлээд байгаач. Төрийн нийтийн өмч бол зөвхөн төрийн өмч байх ёстой. Лиценз авсан хүний өмч биш, лиценз авсан хүн чинь төрийн өмчийг эргэлтэнд оруулж байгаа юм. Яагаад гэвэл Үндсэн хуулийн заалт чинь өөрчлөгдөөгүй байгаа шүү дээ. Өөрөөр хэлэх юм бол лиценз авсан хүн бол ашиглах эрхийн бичиг авсан болохоос биш өмчлөгч...(минут дуусав)  

Д.Дэмбэрэл: -За хариулъя Буд дарга.

Р.Буд: -За энэ асуудал бол нэлээн нарийн асуудал байнаа. Компаний хувьцааны хэдэн хувийг эзэмшиж байгаа юм, бас гишүүдийн асуух ёстой асуулт байх. Энэ одоо зүүн Цанхи, баруун Цанхи, тэр орон нутгийн жижиг Тавантолгой, Дайцику энэ тэр гээд. Тийм учраас яг энэ асуудлыг хариуцсан захирал нь байна, яг сая Ганбямба гишүүний асуудалтай холбогдсон асуудал бол Байнгын хороон дээр гараагүй. Тийм учраас энэ асуудлыг Энэбиш захирал хариулах нь зүйтэй болов уу гэж бодож байна. Энэбиш захирал ажлын хэсгийн гишүүний хувьд та хариулаадахаач. Сайд нь яасан юм бол доо. Эрчим хүчний сайд. 

Д.Дэмбэрэл: -Ганхуяг гишүүн асуултаа тавья. Болох байх аа. Байнгын хорооноосоо асууцгаачихъя тэгэх үү гишүүд ээ.

Д.Ганхуяг: -Баярлалаа. Гантөмөр гишүүн ээ хүлээж байгаарай. Би нэг ингэж ойлгоод байна. Энэ Улсын Их Хурал нь Улсын Их Хурал шиг, Засгийн газар нь Засгийн газар шиг баймаар байна. Тавантолгойтой холбоотой 39 дүгээр тогтоол 2010 оны 7 сарын 8-нд гарсан. Ерөөсөө тэр энэ тогтоолыг хэрэгжүүлэхийн тулд Засгийн газар ямар ажил хийсэн юм бэ. Ямар ажил хийсэн бэ, юу хийсэн бэ, тогтоол гарсан чинь хил дамнаад Хятад, Орос, Америк гээд баахан төдөн хувийг өгье гэж баахан ярьж давхисан. 

Хоёрт нь, 2012 оны төсвийн тухай хуулийг баталж гаргахад 57 дугаар тогтоол гарсан. Тэгээд 2 сарын 1-ний дотор 1 сая төгрөгтэй тэнцэх хувьцаа олгоо гэсэн. Тэгтэл 39 нь болохгүй байсан учраас гээд Засгийн газраас урдаас тайлбарлаад суугаад байх юм. Нэгд бол дараа нь хувьцаагий нь нэмээд л өгчихнө шүү дээ. Их санасан газар есөн шөнө хоосон гэгчээр ийм л асуудал болж. Энийг улс төржүүлээд л байгаа шүү дээ. Ард түмний энэ ашигт малтмалыг Эх орны хишиг болгоё, бэлэн мөнгө болгоё гэж яриад л ингээд удаашруулаад байгаа шүү дээ. Өнөөдөр эрх зүйт төр гэдэг бол Улсын Их Хурал нь ч бай, Засгийн газар нь ч бай гарсан хуулийг л хэрэгжүүлэх ёстой. Энэ яагаад ингэж байгаа юм бэ. Өнөөдөр 1 сая төгрөгний хувьцаа иргэд дээр очсон, иргэд 334 тэрбум төгрөгний хүрээнд 1 сая төгрөгийг солиод авчих бүрэн боломжтой болчихсон ийм үе байх ёстой шүү дээ. 2 жил ярилаа шүү дээ. Тэгээд энэ Засгийн газрын тэр энэ салбар хариуцсан сайд энэ харж байгаарай. 

Жижиг Тавантолгой гэж ярьдаг. Тэр орон нутгийн цэнхэр тасалбараар хувьчлагдсан татвар төлдөг эсэх нь энэ асуудалтайгаа Засгийн газар тэрийг нь шалгах ёстой. Тэр Дайцикү, Энержи ресурс эд нар чинь бүгд туйлширчихсан шүү дээ хууль зөрчөөд. Нийт коксжих нүүрснийх нь 20 хувийг таслаад авчихсан, өөрөөр хэлбэл Засгийн газар тойрчихсон улсууд 20 хувийг нь тасдаж авчихаад юу ч хийхгүй, ямар ч тайлбаргүй сууж байгаа шүү дээ. Тэгээд өнөөдөр арайхийж нэг юм 3 жил яриад ийм шийдвэр гаргаж байхад одоо дахиад л ийм юм яриад байгаа байхгүй юу. Тэгээд Засгийн газрын өөдөөс яриад байх юм. Улсын Их  Хурал чинь гаргасан хуулийнхаа хэрэгжилтэнд хяналт тавиад, хариуцлага тооцох ёстой юм байгаа биз дээ. Үгүй ээ, наадах чинь ард түмэн ойлгож байгаа шүү дээ. Бид нар ингэж нэг удаа хуурч болно, өөрөөр хэлбэл тэрийг бэлэн мөнгө байна уу, хувьцаа байна уу, ямар ялгаа байнаа. Энэнээс болоод ажил явуулахгүй байгаа шүү дээ.

Нэрлэсэн үнэ гэж болдоггүй гээд байсан, тэрийг нь дараа нь засна л биз дээ, аажуу хийтэл болоогүй л байна шүү дээ. Хувийнхан нь Ухаа худгийг явуулчихсан л байгаа шүү дээ та нар. Тэр төр хариуцаж байгаа тэр компани, тэр яам эд нар нь. Тэгээд энэ бол Улсын Их Хурал нь Улсын Их Хурал шиг байж чадахгүй бол энэ олигархиудтай, энэ хулгайч нартаа хяналт тавьж чадахгүй бол болохгүй байна шүү дээ. Тэгээд Эх орны хишиг, Эрдэнийн хувь аль нь болгох гээд л ингээд маргалдаж байгаа байхгүй юу. 

2010 оны 7 сарын 8-нд 39 дүгээр тогтоол гарсан. Өнөөдөр уг нь бол Тавантолгой байтугай дараагийн стратегийн ордын хувьцааг олгоод явж байх ёстой. Бэлэн мөнгө олгоод явж байх ёстой. Энэ ямар учиртай юм бэ. Энэ Улсын Их Хурлын бүтэц яагаад энэ Засгийн газартай гаргасан тогтоолынхоо хүрээнд хяналт тавьдаггүй юм бэ. Яагаад ийшээ долигоноод тал засаад яриад байдаг юм бэ. Бид чинь Улсын Их Хурлын гишүүн болъё гэж сонгогддог биз дээ. Цагаан сарын өмнө бид ингэж хуурч болохгүй шүү дээ. Үнэхээр энэ хүмүүсийг ингэж хуураад тиймээ, төсөв баталж байгаа нь энэ гээд баахан ярьсан шүү дээ хоёр намын бүлгийн ажлын хэсэг. Сая төгрөгтэй тэнцэх хувьцаа өгнөө, 330 тэрбумыг суулгачихлаа, ахмадууддаа өгнөө, хөгжлийн бэрхшээлтэй иргэддээ өгнө гээд. Тэгээд засгийн...(минут дуусав)
Д.Дэмбэрэл: -За хариулъя Буд.

Р.Буд: -Би ч одоо хариулахад бас тийм л байна даа. Ганхуяг гишүүний асуулт бол ерөөсөө Засгийн газраас асууж байна шүү дээ. Өөрөө бас энэ ажлын хэсэгт орж ажилласан юм байна лээ. Зүйтэй л асуудлууд асууж байна. Тийм учраас одоо Засгийн газрыг хариуцсан энэ улсууд нь хариулуулбал илүү зохимжтой болов уу нэгдүгээрт.

Хоёрдугаарт нь, энэ ажлын хэсгийг 2011 оны 11 сарын 25-нд 24 тоот Байнгын хорооны тогтоолоор байгуулсан юм байна лээ. Бямбацогт гишүүнээр ахлуулаад, Нямжавын Батбаяр гишүүн, С.Баярцогт гишүүн, Д.Ганхуяг, Тэрбишдагва, Хүрэлбаатар гээд. Энэ хүмүүсүүд бас тодорхой хэмжээнд ажилласан юм байна лээ. Би ажилласан гэж ойлгож байгаа. Тэгээд энэ асуудлыг гол хариулах хүн бол явж явж одоо Сангийн сайдаар ажиллаж байсан манай Баярцогт гишүүн юм байна лээ шүү  дээ. Энэ одоогийн Сангийн сайд бол ажил аваад 10-аад хонож байгаа. Мань мэт нь бас л одоо нэг аваад 10-аад хонож байна. Тийм учраас би бол тантай санал нэг байна. Ухаандаа би Засгийн газрын өмнөөс хариулах асуудал бол надад зохимжгүй юм нэгдүгээрт.

Хоёрдугаарт нь, та бол Засгийн газраас энэ асуудлыг асууж байгаа учраас тэр Засгийн газрын сайд, энэ асуудлаа хариуцсан сайдууд нь хариулах нь зүйтэй байхаа гэж бодож байна.

Д.Дэмбэрэл: -Ганхуяг гишүүн нэмээд асууя.

Д.Ганхуяг: -Нэг минутаа авъя. Буд даргаа, би Улсын Их Хурал нь Улсын Их Хурал шиг, Засгийн газар нь Засгийн газар шиг байя гэж асуусан шүү дээ. Энд би Улсын Их Хурлын Байнгын хорооноос асууж байнаа гэж Байнгын хорооны удирдлагаас асууж байнаа гэж тэгж асуусан. Бид хуулийн хэрэгжилтэнд хяналт тавих бүрэн хэрэгтэй тиймээ. Тэгээд 39-ийг яагаад хэрэгжүүлээгүй юм. Хэрэгжүүлэхдээ яагаад буруу хэрэгжүүлсэн юм, яагаад хувийнхаа юмыг түрүүлээд явуулсан юм. 57-г яагаад хэрэгжүүлэхгүй байгаа юм, яагаад Эх орны хишиг, эсвэл Эрдэнийн хувь гэж ойлгуулахын төлөө, бэлэн мөнгө гэж ойлгуулахын төлөө ингэж цаг алдаад байгаа юм гэж асуусан шүү дээ. Энийг яагаад хянаагүй юм бэ гэж асуусан шүү дээ. Тэгэхэд чинь тэр Баярцогт эд нар нь хамаагүй шүү дээ. Засгийн газар хийх ёстой ажлаа хийхгүй байна шүү дээ Буд гишүүн ээ. Байгаа, өвөг дээдсээс үлдээсэн баялгийг бид нар шударгаар хуваарилаад өгчих шийдвэрийг л гаргах үүрэгтэй улсууд шүү дээ. 

Тэрнээс нэг их их юм хийчихсэн юм шиг, мундаг Засгийн газартай юм шиг ингэж болохгүй шүү дээ. Энэ чинь утгагүй байна шүү дээ. Хүүхэд, нохойн доог болж байна шүү дээ энэ чинь. 

Д.Дэмбэрэл: -Байнгын хорооны дарга хариулъя. Буд.

Р.Буд: -Тэгэхээр Улсын Их Хурлын 39 дүгээр тогтоол 2010 оны 7 дугаар сарын 7-нд гарсан байна. Энэ тогтоолоор 10 хувийг нь иргэдэд эзэмшүүл ээ, тэнцүү хэмжээгээр үнэ төлбөргүй эзэмшүүлэх, 10 хувийг нь нэрлэсэн үнээр борлуул, 30 хувийг нь дотоод болон гадаадын хөрөнгийн биржээр арилжаал аа гэдэг ийм заалт бүхий тогтоол гарсан. Тэгэхээр 10 хувийг нь бол Монгол Улсын манай хөрөнгийн бирж дээр одоо бүх иргэд дээр сая улсын иргэдийн шинэчилсэн бүртгэлд хамрагдсан бүх хүмүүсүүдээр дэвтэр нээгээд албажуулчихаад байна. 536 ширхэг хувьцаагий нь.

Дараагийн 536 ширхэг хувьцаагий нь сая одоо тэр Байнгын хорооны танилцуулганд гарсан. Батсуурь, Одбаяр нарын гишүүд санаачилж, аж ахуйн нэгжид олгох 10 хувийг иргэдэд олгохоор болж 20 хувь болгосон. Үүнтэй холбоотойгоор одоо өнөөдөр та бид нар энэ асуудлыг шийдээд өгвөл одоо сая төгрөгтэй тэнцэх буюу 1072 хувьцаа чинь яг сонгодог утгаараа тэр иргэд дээр бүрэн очиж гэж байгаа юмаа. Энийг бас бид нар хэлэх ёстой.

Д.Дэмбэрэл: -Баярлалаа. Даваасүрэн гишүүн асуултаа тавья.

Ц.Даваасүрэн: -Энэ Тавантолгойн хувьцаатай холбогдолтойгоор энэ Хүний хөгжил сангаас хөгжлийн бэрхшээлтэй иргэд, өндөр настанд 1 сая төгрөг олгох асуудал нэг тийм бидний төсөв хэлэлцэх үед яригдаж байснаас өөр байдал руу орчихсон яригдаад байх юм. Би тэгээд гайхаад байгаа юм л даа. 12 оны төсвийг батлахад сая миний хэлсэн одоо иргэдэд нэг сая төгрөгийг нь бэлнээр олгоноо гээд эх үүсвэрийг нь Хүний хөгжил сангийн тухай хуулийн 3.1, 2, 3-аар, өөрөөр хэлэх юм бол газрын нөөц ашигласны төлбөрөөр, мөн ногдол ашгаар, урьдчилж авах зээллэгээр ингэж төлнөө гээд эх үүсвэрийг нь суулгаад өгчихсөн байхад яагаад цагаан сараас өмнө энийг олгохгүй одоо хувьцаа гээд ингээд будилуулаад унав аа.

Яагаад гэвэл хууль бид баталчихсан шүү дээ. Энэ 3 эх үүсвэрээс одоо Хүний хөгжил сангийн 300 хэдэн тэрбум төгрөгийг бүрдүүлж төлнөө гээд. Тэгээд байхад энийг хувьцаа болгоноо гээд байгаа асуудлыг энэ хэн хариулах вэ гэдгийг одоо би бас Сангийн сайд л хариулах ёстой байх даа. Энэ цагаан сараас өмнө олгоно гэж бид нар одоо төсөв ярьж байх үед ярьж байсан асуудал аа. Тэгээд иргэд ийм хүлээлттэй байгаа. Тэгэхээр энэ дээр нэг мөр хариулаад өгөөч.

Хоёрт, ер нь одоо ингээд энэ Тавантолгойн хувьцааны асуудлыг түрүүн Ганбямба гишүүн хэллээ шүү дээ. Ер нь бид нарт нэг зүйлийг тодорхой болгооч ээ. Тавантолгой 100 хувь ард түмний өмч гээд л ингээд яриад байдаг манай дарга нар. Тэгсэн мөртлөө одоо дундаас нь нэг хэсэг нөхдүүд, хэдэн гэр бүл цохичихсон, тэгээд энэ чинь стратегийн орд, улсын төсвийн хайгуул хийгдсэн юм болбол тэд нар одоо тодорхой тэр 51 хувийг нь ард түмэндээ өг л дөө. Энэ чинь арай хэрээс хэтэрч байна шүү дээ. Тэгээд энэ одоо энэ 10 хувь ер нь аль аль ордуудын, Тавантолгойн аль хэсгийнх нь юм бэ гэдгийг ард түмэнд тодорхой болгож өг. Би энийг Их Хурлын Байнгын хороодод шаардлага тавьж байна, хүсэлт тавьж байна. Төлөөлөл иргэдийнхээ өмнөөс тодорхой болгож өг. Хэн нь энэнээс хэдэн хэсгийг нь авчихаад, хэдэн гэр бүл цохичихоод байгаагий нь бас тодорхой болгож өг. 

Тэрнээс биш стратегийн ордыг нэг хэсэг нь 5 хувийг нь, 4 хувийг нь авч болдог юм бол компаниуддаа тэгээд чадвартай гэсэн компаниуддаа хувааж өг. Гурав, дөрвөн хувиар нь. Нэг хэсэг нь авч болдог юм бол. Одоо бүр энэ нөхдүүд чинь давраад сүүлдээ бол төрөө байлдан дагуулах маягтай одоо энд тэндгүй юм тараагаад л гүйлдэж байгаа шүү дээ. Одоо бүр төрийг нь булааж авахаар явж байгаа шүү дээ. Байгалийн баялгийг нь дээрэмддэгээ дээрэмдчихээд. Тэгэхээр энэ би Төсвийн байнгын хороон дээр өмнө нь бас ярьж байсан юмаа. Энэ Зоригт сайд бас хавар нэг бид нарт мэдээлэл хийхдээ ярьсан асуудлаа одоо болтол биелүүлэхгүй яваад байгаа юм. 

Энэ Ухаахудаг, Дайцикү эд нарын нэг энэ шийдвэрлэсэн асуудлыг Их Хуралд танилцуулна гэсэн, өдий болтол танилцуулаагүй. Энийг Төсвийн байнгын хороон дээр ер нь танилцуул. Хэрвээ Зоригт сайд энийг би 3 сард танилцуулахгүй юм бол бүрэн эрхийнхээ хүрээнд арга хэмжээ авна. Би энийг бүр мэдэгдчихье. Одоо ингэж л хандахгүй бол та нар чинь биелүүлэхгүй байна шүү дээ. Сүүлдээ бараг бид нарыгаа дэвшүүлнэ, дэвшүүлэхгүй юм яриад л. Тавантолгойгоо одоо хаашаа далд хийчихсэнээ, бүр далдлах юм руугаа явж эхэлж байна шүү дээ. Тийм учраас энэ асуудлыг ямар ч гэсэн 4 сард чуулган нээгдэнгүүт 4 сард багтааж, одоо завсарлачих байх. 4 сард багтааж энэ асуудлыг Байнгын хороонд мэдээллийг сонсгоо гэдгийг би одоо албан ёсоор хүсэлт тавьж байна.

Тийм учраас энэ ялангуяа Тавантолгойн асуудлыг бид нар шийдэхэд иргэддээ аль хэсгийг нь 20 хувийг ярьж байгаа вэ гэдгээ тодорхой болгох хэрэгтэй. Тодорхой болгох хэрэгтэй. Тэгээд бид нар ингээд Их Хуралд сонгогдохын өмнө бол ард иргэддээ ...(минут дуусав)
Д.Дэмбэрэл: -Тодруулаад асууя.

Ц.Даваасүрэн: -Сайхан зүйл ярьдаг. Яг бодит байдал дээрээ бол бид нар ингээд иргэдийнхээ эрх ашгийг хамгаалж, энд тэр баялгийг нь, өмчийн нь, эзний нь эрхийг зөрчүүлээд сууж байна шүү дээ. Тэд нарын өмнөөс л бид уг нь тэр Тавантолгойн хэсгийг авчихаад байгаа улсуудын 10 хувийг нээлттэй арилжаалуулах шийдвэрийг гаргаж өгч байх ёстой. Тэр стратегийн ордын 51 хувийг нь төрдөө эзэмшүүлэх асуудлыг бид ярьж байх ёстой. Бид ярьж чадахгүй байна шүү дээ. Бид уг нь тэдний төлөөлөл, тэдний эрх ашгийг хамгаалах ёстой. Тийм учраас энийг 4 сард багтааж энийг шийдээрэй, шийдэхгүй бол би сайдтай өөрийн бүрэн эрхийн хүрээнд асуудлыг ярина шүү. 

Д.Дэмбэрэл: -За хариулъя Буд. Байнгын хорооны дарга, дараа нь Зоригт сайд хариул.

Р.Буд: -Тэгэхээр Даваасүрэн гишүүний асуултанд товч хариулъя. Ер нь гол нь Засгийн газраас асууж байна даа. Зүгээр та бид нар санаж байгаа. 11 оны 10 сарын 25-нд Хүний хөгжил сангаас Монгол Улсын иргэнд 12 онд хүртээх хишиг хувийн хэмжээг тогтоох тухай тогтоол баталсан. Энэ дотор сая Даваасүрэн гишүүний асуултандаа дурдсан тэр 55-аас дээш настай эмэгтэй, 60-аас дээш настай эрэгтэйд 1 сая төгрөг, хөдөлмөрийн бэрхшээлтэй иргэдэд 1 сая төгрөг олгохоор 334 тэрбум төгрөгийг улсын төсөв дотор батлаад өгсөн. Засгийн газар энийгээ хэрэгжүүлэх ёстой. Тэр 2 сарын 1 гэдэг нь бол одоо хугацаа нь өнгөрчихөөд байна. Сар шинийн өмнө чадах юм уу, үгүй юм уу, зүгээр сонингоос харж байхад сайд нар янз янзын л үзэл бодол илэрхийлсэн байна лээ. Тэгэхээр мөнгийг бол бид нар та бид нар хэн хэн нь ялгаагүй Улсын Их Хурал мэддэггүй. Гүйцэтгэх засаглалын одоо энэ асуудал хариуцсан сайдууд нь хариулах нь зүйтэй байх аа. 

Тэр Дайцикү, Ухаахудаг ер нь Тавантолгойг тойрсон энэ асуудал энэ 39 дүгээр тогтоолд өөрчлөлт оруулахтай холбогдуулаад их яригдаж байна. Энэ чуулганы завсарлагаанаар би та нөхдийн ярьж байгаа энэ асуудлыг ажлын хэсэг гаргаж шалгуулъя. Тэгээд одоо хаврын чуулганаар бас ямар ч байсан нэг тодорхой мэдээлэлтэй болж, та нөхдүүд хариулъя. Зарим нь бол Даваасүрэн даргын асуудал бол бас саналууд байна гэж ойлголоо. Ингээд Зоригт сайд холбогдох улсууд хариулбал бас зүгээр байх гэж бодож байна. Баярлалаа.

Д.Дэмбэрэл: -Зоригт сайд.

Даш.Зоригт: -Яг энэ Даваасүрэн гишүүний асуусан асуултын хувьд бол бид нар урд өмнө нь гишүүдийн хоёр, гурван ч гишүүний асуулга бас удаа дараа ирсэн байгаа. Энэ гишүүдийн асуулгынх нь дагуу бид нар асуулганд нь хариулаад, тэр одоо Даваасүрэн гишүүн ч гэсэн асуулга явуулсан биш билүү тиймээ. Тэрний асуулганд нь  хариулаад, бичгээр өгсөн юм хариунуудыг нь. Тэгээд тэр хариунуудыг нь бол дахиад явуулъя шаардлагатай бол. Яг одоо Дайцикү нь яасан юм, Ухаахудаг нь яасан юм, тэр Тавантолгой нь яасан юм бэ гээд одоо лиценз нь хаана, юу нь ямар байдаг юм гэдэг бүх тэр мэдээллийг нь бол өгсөн байгаа. Энийг нь дахиад явуулъя. Тэгээд Эдийн засгийн байнгын хороон дээр одоо Төсвийн байнгын хороон дээр сонсох шаардлагатай гэвэл тэрийг нь мэдээллийг нь хийе хийе. Хийхэд бол бэлэн байгаа.

Ер нь бол энэ хувьцаа гэдэг бол дахиад хэлье. Эрдэнэс Тавантолгой компаний хувьцаа шүү дээ. Өнөөдөр Эрдэнэс Тавантолгой компаний хувьцаа компани дотор бол энэ урд өмнө Эрдэнэс МГЛ-д байсан 5 лиценз байх аа Энэбиш даргаа, 5 лиценз бүгд бүрэн шилжсэн байгаа. Нийтдээ 68 мянган га газар байгаа. Нийт одоо энэ Тавантолгойн орд газрын одоо тэр 5 лиценз нь Эрдэнэс Тавантолгой руу шилжээд, энэний 10 хувийг одоо урд өмнө Улсын Их Хурлын шийдвэрийн дагуу 536 хувьцаа гэж яваад, үлдсэн 536 хувийг өнөөдөр ингээд хэлэлцэж байгаа юмаа гэдгийг хэлэх гэсэн юм. Нийтдээ ингээд 20 хувь болж байна шүү дээ. Нийтдээ үндсэндээ бол.

Ер нь бол энэ Тавантолгойн ордтой холбоотой бас асуудлаар бол гишүүдийн асуулгыг өгч байхдаа ч гэсэн бид нарын хувьд хариулж байсан. Гадны компаниуд авчихсан байсан юман дээр эргэж одоо монголын компаниуд нь аваад, 2007 он хүртэл шүү дээ энэ чинь тиймээ. 2007 он хүртэл хөрөнгө мөнгийг нь төлөөд, нэг ширхэг тонн нүүрс олборлолгүйгээр лиценз нь  хадгалагдаж ирсэн. Төр 2008 оны эхээр авсан. Аваад Эрдэнэс МГЛ компанид шилжүүлээд, Эрдэнэс Тавантолгой компанид бүрэн шилжүүлсэн байгаа. Ухаахудаг дээр одоо ямар үйл ажиллагаа явж байгааг бол та нар минь бүгд мэднэ. Тэнд бол одоо томоохон хэмжээний нүүрсний олборлолтын үйл ажиллагаа явагдаж байна. Энэ компанитай холбоотой яаж явсан, хаана, хэзээ үүх түүх нь яаж шилжсэн гэдгийг бол бүгдийг нь тэр гишүүдийн асуулган дээр бол хоёр, гурван удаа бид нар хариулсан. Дахиад хэлье. Байнгын хороон дээр дахиад, Байнгын хорооны даргатай нь ярьж байгаад тэр цаг хугацаагий нь товлож байгаад хариугий нь өгье.

Д.Дэмбэрэл: -За гишүүд асуулт асууж, хариулт авлаа. За Чулуунбат.

О.Чулуунбат: -Баярлалаа. Тэгэхээр Даваасүрэн гишүүний хэд хэдэн удаа бас энэ асуудлыг ярьж байхад энэ Дайцикү, Ухаа худгийг хөндөөд байна л даа. Энэ бас энд сууж байгаа гишүүдээс гадна бас гадаа байгаа манай иргэд, монголчууд бас их сонирхоод байгаа юм. Тийм болохоор энийг нэг мөр бүр ил тод, дэлгэрэнгүй мэдээллийг өгөхийн тулд би зүгээр Зоригт сайдад тийм санал тавьчихмаар байна. Эсвэл манай Их Хурал юм уу, Засгийн газраас Хонконгийн хөрөнгийн биржид юм уу өөрт нь шууд хандаад, эсвэл Ухаа худаг, Энержи ресурс гэж монгол компани гараагүй шүү дээ. Тэр MMS гээд биржийн ... бүртгэгдсэн Английн компани манай активаар Хонкогод IPO хийгдсэн юм байгаа юм. 

Тийм болохоор тэнд хууль зүйн үнэлгээ өгсөн компанийг нь уриад энд бүх мэдээллийг дэлгэрэнгүй ил тод болгоод өгөөч ээ гэвэл бүх юм сайхан тод болох болов уу л гэж бодож байгаа. Бид бас энийг өөрсдийнхөө Байнгын хорооны зүгээс хийхийг оролдъё. Баярлалаа.

Д.Дэмбэрэл: -Баярлалаа. Байнгын хорооны санал, дүгнэлтээс гишүүд асуулт асууж, хариулт авлаа. Байнгын хороо зарчмын зөрүүтэй санал гаргасан байна. Энэ саналыг томъёоллоор санал хураалт явуулъя.

Эдийн засгийн байнгын хорооны хуралдаанаар дэмжсэн саналууд байна. Улсын Их Хурлын 10 оны 39 дүгээр тогтоолын 1 дэх хэсгийн “в” дэд заалтын 30 хүртэлх гэснийг 20 хүртэлх гэж өөрчлөх гэсэн саналыг Улсын Их Хурлын гишүүн Буд, Бямбацогт, Баярцогт, Ганхуяг, Хүрэлбаатар, Тэрбишдагва гишүүд гаргасан байна. Я.Батсуурь гишүүн цөөнх болсон юм байна тиймээ. 

Батсуурь гишүүнийг сонсчихъё.

Я.Батсуурь: -Энд үнэхээр одоо нэг орлогын улс орны эх орны баялгийг шударга бусаар хуваарилж байгаа явдал гарч байна л даа. Улс төрийн намууд улс төрчид сонгуульд оролцохдоо амалсан хамгийн том зүйл бол эх орныхоо баялгийг иргэддээ шударгаар ижил тэгш хуваарилж өгнөө гэж амалж гарч ирсэн. Тэрнийгээ биелүүлэх гээд явж байгаа. Гэтэл яг одоо энэ тогтоолын төслийг энэ чигээр нь батлах юм бол монголын хамгийн олон хүн тэн хагасаас нь илүү нь Тавантолгойгоос хэзээ ч хувь хишиг хүртэж чадахгүй нь л дээ. Хэн одоо хувь хишиг хүртэж чадахгүй вэ гэхээр зэрэг хамгийн түрүүнд сая төгрөгөө аваад хэрэглэсэн 160, 70 мянган оюутнууд хоосон хоцорно. 

Дээр нь өнөөдөр одоо иргэдийн маань ихэнх нь буюу 30, 40 хувь нь ядуу, орлого багатай байгаа. Судалгаагаар ихэнх нь талаас илүү хувь нь сая төгрөгөө авнаа гэж хэлсэн гэж сая Байнгын хорооноос мэдэгдэж байна. Өнөөдөр яг өнөөдөр үзвэл юмны үнэ нэмэгдээд, инфляци хөөрөгдөөд, амьдралын түвшин доошлоод, тэр судалгаа хийсэн үеэс чинь улам хүнд болчихсон байж байгаа. Хүн амын ихэнх нь өнөөдөр сая төгрөгөө авбал тэдгээр одоо олон сая хүн, олон мянган хүн Тавантолгойн хувьцааг авч чадахгүй ээ. Энэ бол одоо яах аргагүй эх орны баялгийг шударга бусаар хуваарилж байгаа явдал болноо. Үүнийг бид нар эргэж харах шаардлагатай. Ягаан, цэнхэр тасалбар яг л ийм байдлаар болсон шүү дээ.

Иргэдэд та бүхэн улс орныхоо энэ төрийн өмчид байсан олон үйлдвэрийнхээ газрыг энэ хувьцаагаар, энэ ягаан, цэнхэр тасалбараар эзэмшээ гээд өгсөн байсан. Иргэд учрыг нь олж өгч амжаагүй байтал учрыг нь олсон нэг мөнгөтэй, хөрөнгөтэй хүн очоод хамаад авчихсан шил архиар, хэдэн төгрөгөөр. Нэг мэдэхэд тэр үйлдвэрүүд нь хэдхэн хүний гарт очсон өнөөдөр. Энийг давтахгүй шүү гэж ярьж ярьчихаад өнөөд тэрнийгээ яг дахиад давтах нь л дээ. Өнөөдөр Тавантолгойн хувьцаагаас хэн хүртэх вэ гэхээр зэрэг боломжийн орлоготой, цалинтай, боломжтой улсууд нь авна. Том компаниуд нь авна. Бусад нь авч чадахгүй. Энэ чинь одоо шударга явдал мөн үү, биш үү. Үүнийгээ нэг эргэж хараач ээ.

Үүнийг бол би олон удаа тайлбарлаад Их  Хурал дээр 3 удаа тайлбарлаад дэмжлэг авч чадсангүй цөөнх болоод байгаа. Энэ дээр одоо хууль зөрчсөн 3 асуудлыг би бас хэлье. Та бүхэн санаж байгаа. Хүний хөгжлийн сангийн хуулийн дагуу бол сая төгрөгөө бэлэн бусаар иргэд 4 зүйлд зарцуулна гэж тохирсон шүү дээ, хуульчилсан.  Оюутан сургалтын төлбөртөө, орон сууцандаа, эрүүл мэндийн үйлчилгээндээ, нийгмийн болон эрүүл мэндийн даатгалтай гэж. Нэн түрүүн. Сая төгрөгөөр Тавантолгойн хувьцааг одоо авч орлуулж болноо гэсэн заалт байхгүй. Тэгвэл энэ чинь Хүний хөгжлийн сангийн одоо энэ хуулийг зөрчих нь ээ гэдэг одоо албан ёсоор мэдэгдье.

Нөгөөтэйгүүр Төсвийн тухай хуульд заалт юм орлого зарлагыг нь тогтоогоогүй ээ. Яах ёстой байсан бэ гэхээр зэрэг монголын хэдэн иргэн сая төгрөгөө авах юм бэ, тэрний нь урьдчилж тооцоод төсөвтөө төдөн төгрөг суулгах ёстой. Монголын хэдэн аж ахуйн нэгж энийг сая төгрөгөөр худалдаж авах юм бэ, хэдэн төгрөгөөр авах юм бэ. Тэрнийг нь  орлого хэлбэрээр төсөвтөө суулгах ёстой. Тэгж байж орлого, зарлага тэгж байж яахгүй бол энэ төсөвт суугаагүй одоо ийм асуудал ингэж шийдэх нь төсвийн хуулийг тодорхой хэмжээгээр зөрчинөө. 

Гуравдугаарт нь, энэ Тавантолгойн хувьцаа Санхүүгийн зохицуулах хороогоор орж албан ёсны зөвшөөрөл авагдаагүй байна. Үнэт цаасны хууль компаниудын тухай хуулийн тухай хувьцаа гаргахад хувьцааг борлуулахад заавал тийм зөвшөөрөл авах заалттай. Энэ бүгдийг та бүхэн эргэж хараад энэ асуудлаа нэг бодооч ээ гэдгийг л одоо зориуд анхааруулж эрхэм гишүүдээс хүсье.

Д.Дэмбэрэл: -Баярлалаа. Цөөнх үгээ хэллээ. Санал хураалт явуулъя гишүүд ээ.

Улсын Их Хурлын 2010 оны 39 дүгээр тогтоолын 1 дэх хэсгийн “в” дэд заалтын 30 хүртэл гэснийг 20 хүртэл гэж өөрчлөх гэсэн дээрх гишүүдийн саналыг дэмжье гэсэн санал хураалт явуулчихъя гишүүд.

46 гишүүн  санал хураалтанд оролцож, 31 гишүүн зөвшөөрч, 67.4 хувийн саналаар санал дэмжигдлээ. 

Дараачийн санал хураалт.

2.Улсын Их Хурлын 2010 оны 39 дүгээр тогтоолд дор дурдсан агуулгатай “г” дэд заалтыг нэмэх:

“г.Улсын Их Хурлын 57 дугаар тогтоолын 1 дэх хэсгийн 9 дэх заалтын дагуу Засгийн газар иргэдээс худалдаж авсан хувьцааны тоогоор энэ тогтоолын 1 дэх хэсгийн “в”-д заасан хувь хэмжээг нэмэгдүүлэн тогтоох” гэсэн саналыг дээрх гишүүд гаргасан байна. Я.Батсуурь гишүүн цөөнх болсон байна даа. Цөөнх ярих уу. Баярлалаа. Тэгвэл саяын томъёоллоор санал хураалт явуулъя. Байнгын хорооны саналыг дэмжье гэсэн санал хураалт. 

46 гишүүн санал хураалтанд оролцож, 36 гишүүн зөвшөөрч, 78.3 хувийн саналаар санал дэмжигдлээ.

3 дахь санал. Улсын Их хурлын 2010 оны 39 дүгээр тогтоолын 1 дэх хэсгийн “б” дэд заалтын “хувьцааны 10 хувийг” гэснийг “хувьцааны 10 хүртэлх хувийг” гэж өөрчлөх саналыг дээрх гишүүд гаргаж, Байнгын хороогоор дэмжүүлсэн байна. Я.Батсуурь гишүүн цөөнх болсон байна. Санал хураалт явуулъя. Дэмжье гэсэн Байнгын хорооны саналаар санал хураалт явуулж байна.

46 гишүүн санал хураалтанд оролцож, 32 гишүүн зөвшөөрч, 69.6 хувийн саналаар санал дэмжигдлээ. 

Байнгын хорооны зарчмын зөрүүтэй саналаар санал хураалт явуулж дууслаа. Одоо Тавантолгойн нүүрсний ордыг ашиглах зарим асуудлын тухай Улсын Их Хурлын 39 дүгээр тогтоолд нэмэлт, өөрчлөлт оруулах тухай Улсын Их Хурлын тогтоолын төслийг баталъя гэсэн санал хураалт явуулъя гишүүд ээ. 

46 гишүүн санал хураалтанд оролцож, 35 гишүүн зөвшөөрч, 76.1 хувийн саналаар тогтоол батлагдлаа.

Д.Дэмбэрэл: -Хэрэгжих хугацааг яалаа гэнэ ээ, байгаа биз д ээ. Тогтоолыг хэдийнээс хэрэгжүүлж байна. Буд гишүүн.

Байнгын хорооны дарга ердийн журмаар гэж байна уу, за хариулаад орхиё. Буд. 

Р.Буд: -Ердийн журмаар гаргая гэсэн санал байна. 

Д.Дэмбэрэл: -За ердийн журмаар. Байнгын хорооных нь санал. Оруулж ирээгүй байдал нь ердийн журам гэсэн ойлголт байсан юм байлгүй. Цаашаа явъя гишүүд ээ.

Гаалийн албан татвараас чөлөөлөх тухай, Нэмэгдсэн өртгийн албан татвараас чөлөөлөх тухай хуулийн төслийн анхны хэлэлцүүлгүүдийг явуулъя. 

Төсвийн байнгын хорооны санал, дүгнэлтийг Улсын Их Хурлын гишүүн Ц.Батбаяр. Батбаяр гишүүнийг индэрт урьж байна.

Ц.Батбаяр: -Улсын Их Хурлын дарга, эрхэм гишүүд ээ,

Улсын Их Хурлын гишүүн Р.Буд, Л.Гантөмөр нарын өргөн мэдүүлсэн Гаалийн албан татвараас чөлөөлөх тухай, Нэмэгдсэн өртгийн албан татвараас чөлөөлөх тухай хуулийн төслүүдийг Улсын Их Хурлын чуулганы 2012 оны 2 дугаар сарын 14-ний өдрийн нэгдсэн хуралдаанаар хэлэлцээд хэлэлцэх нь зүйтэй гэж үзэж анхны хэлэлцүүлэгт бэлтгүүлэхээр Төсвийн байнгын хороонд шилжүүлсэн билээ.

Төсвийн байнгын хороо 2012 оны 2 дугаар сарын 15-ны өдрийн хуралдаанаараа эдгээр хуулийн төслүүдийн анхны хэлэлцүүлгийг хийлээ.

Гаалийн албан татвараас чөлөөлөх тухай, Нэмэгдсэн өртгийн албан татвараас чөлөөлөх тухай хуулийн төслүүдийн анхны хэлэлцүүлгийг Байнгын хорооны хуралдаанаар хийх үед гишүүдийн зүгээс зарчмын зөрүүтэй санал гараагүй бөгөөд төслүүдийг анхны хэлэлцүүлгээр нь батлах горимын саналыг Улсын Их Хурлын гишүүн Ц.Батбаяр гаргасныг хуралдаанд оролцсон гишүүдийн олонхи нь дэмжсэн болно.

Гаалийн албан татвараас чөлөөлөх тухай, Нэмэгдсэн өртгийн албан татвараас чөлөөлөх тухай хуулийн төслүүдийн анхны хэлэлцүүлгийг хийсэн талаарх Байнгын хорооноос гаргасан санал, дүгнэлтийг хэлэлцэн, хуулийн төслүүдийг баталж өгөхийг хүсье.

Анхаарал тавьсанд баярлалаа.

Д.Дэмбэрэл: -Баярлалаа Батбаяр гишүүнд. Асуух асуулт байна уу гишүүд ээ, горимын санал байгаа юм байна. Анхны хэлэлцүүлгээр нь баталъя гэсэн горимын Байнгын хорооны саналыг дэмжье гэсэн санал хураалт явуулъя. Гишүүд ээ, суудалдаа суучихъя. 

47 гишүүн санал хураалтанд оролцож, 32 гишүүн зөвшөөрч, 68.1 хувийн саналаар санал дэмжигдлээ.

Горимын санал дэмжигдсэн учраас төслүүдээ баталъя.

Гаалийн албан татвараас чөлөөлөх тухай хуулийн төслийг баталъя гэсэн санал хураалт явуулж байна. Гишүүд ээ санал хурааж байна. Санал хураалт явж байна гишүүд.

48 гишүүн санал хураалтанд оролцож, 36 гишүүн зөвшөөрч, 75.0 хувийн саналаар санал дэмжигдлээ.

Нэмэгдсэн өртгийн албан татвараас чөлөөлөх тухай хуулийн төслийг баталъя гэсэн санал хураалт явуулъя. 

47 гишүүн санал хураалтанд оролцож, 33 гишүүн зөвшөөрч, 70.2 хувийн саналаар хууль батлагдаж байна.

Энэ хоёр хуулийн эцсийн найруулгыг та нар наад хуулиудаа харж байна уу. Эцсийн найруулгыг нь сонсчихъё. 

Гаалийн албан татвараас чөлөөлөх тухай хуулийн эцсийн найруулгад саналтай гишүүн байна уу? Алга байна. Эцсийн найруулгыг сонслоо.

Нэмэгдсэн өртгийн албан татвараас чөлөөлөх тухай хуулийн эцсийн найруулгыг сонсчихъё. Саналтай гишүүн байна уу, алга байна. Эцсийн найруулгыг сонслоо. 

Тэр энэ эцсийн найруулгуудтай хамт Улсын Их Хурлын 12 оны хаврын ээлжит чуулганаар хэлэлцэх асуудлын тухай хуулийн тогтоолын эцсийн найруулгын саналтай гишүүн байна уу? алга байна. Эцсийн найруулгыг сонслоо.

Зээлийн батлан даалтын сангийн тухай хуулийн эцсийн найруулгыг сонсъё. Саналтай гишүүн байна уу? Алга байна. Эцсийн найруулгыг сонслоо.

Санхүүгийн зохицуулах хорооны эрх зүйн байдлын тухай хуульд нэмэлт, өөрчлөлт оруулах тухай хуулийн эцсийн найруулгыг сонсъё. Саналтай гишүүн байна уу? Алга байна. Эцсийн найруулгыг сонслоо.

Жижиг, дунд үйлдвэрийн тухай хуульд нэмэлт, өөрчлөлт оруулах тухай хуулийн эцсийн найруулгад саналтай гишүүн байна уу? алга байна. Эцсийн найруулгыг сонслоо.

Аж ахуйн нэгжийн орлогын албан татварын тухай хуульд нэмэлт, өөрчлөлт оруулах тухай хуулийн эцсийн найруулгын саналтай гишүүн байна уу? алга байна. Эцсийн найруулгыг сонслоо.

Засгийн газрын тусгай сангийн тухай хуульд нэмэлт, өөрчлөлт оруулах тухай хуулийн эцсийн найруулгыг сонсъё. Саналтай гишүүн байна уу? Алга байна. Эцсийн найруулгыг сонслоо.

Бор-өндөр сум байгуулах тухай Улсын Их Хурлын тогтоолын төслийн эцсийн найруулгын саналтай гишүүн байна уу? алга байна. Эцсийн найруулгыг сонслоо. 

Энэ чинь өөр эцсийн найруулгыг сонсох юу байгаа билээ. Болчихсон уу. Баярлалаа.

Дараачийн асуудалдаа оръё.

Тэтгэмжийн хэмжээг өөрчлөн тогтоох тухай, нөхөн олговрын доод хэмжээг шинэчлэн тогтоох тухай Улсын Их Хурлын тогтоолын төслүүдийн анхны хэлэлцүүлгийг явуулъя. 

Нийгмийн бодлого, боловсрол, соёл, шинжлэх ухааны байнгын хорооны санал, дүгнэлтийг Очирбат гишүүн танилцуулна. Очирбат гишүүнийг индэрт урьж байна. Тэтгэмжийн хэмжээг өөрчлөх гээд тэр.

Д.Очирбат: -Улсын Их Хурлын дарга, эрхэм гишүүд ээ, 

Монгол Улсын Засгийн газраас 2011 оны 9 дүгээр сарын 30-ны өдөр Улсын Их Хуралд өргөн мэдүүлсэн нийгмийн суурь тэтгэврийн тухай, хөдөлмөр эрхлэлтийг дэмжих тухай хуульд нэмэлт, өөрчлөлт оруулах тухай, Нийгмийн даатгалын сангаас олгох тэтгэвэр тэтгэмжийн хуульд өөрчлөлт оруулах тухай хуулийн төслүүд, тэтгэмжийн хэмжээг өөрчлөн тогтоох тухай, нөхөн олговрын доод хэмжээг шинэчлэн тогтоох тухай Улсын Их Хурлын тогтоолын төслүүдийн хэлэлцэх асуудлыг Улсын Их Хурлын 2011 оны 11 дүгээр сарын 4-ний өдрийн чуулганы нэгдсэн хуралдаанаараа шийдвэрлэж, анхны хэлэлцүүлэгт бэлтгүүлэхээр Нийгмийн бодлого, боловсрол, соёл, шинжлэх ухааны байнгын хороонд хүргүүлсэн билээ. 

Дээрх  хууль тогтоомж, төслүүдийн анхны хэлэлцүүлгийг тус Байнгын хороо 2011 оны 11 дүгээр сарын 22-ны өдрийн хуралдаанаараа хийж, гаргасан санал, дүгнэлтийг та бүхэнд танилцуулсан боловч өнөөдрийг хүртэл нэгдсэн хуралдаанд анхны хэлэлцүүлэг хийлгүйгээр хүлээгдэж байна. 

Тэтгэмжийн хэмжээг өөрчлөн тогтоодог тухай Улсын Их Хурлын тогтоолоор жирэмсэн болон амаржсан эхчүүдэд олгох тэтгэмжийн хэмжээг нөхөн олговрын доод хэмжээг шинэчлэн тогтоох тухай, Улсын Их Хурлын тогтоолоор тэтгэвэр нь түр зогсоогдсон иргэдэд олгож байгаа нөхөн олговрын доод хэмжээг шинэчлэн тогтоож байгаа бөгөөд, эдгээр тогтоолыг Монгол Улсын Засгийн газраас 2012 оны 2 дугаар сарын 7-ны өдөр Улсын Их Хуралд өргөн мэдүүлсэн. Монгол Улсын 2012 оны Төсвийн тухай хуульд нэмэлт, өөрчлөлт оруулах тухай, Нийгмийн даатгалын сангийн 2012 оны Төсвийн тухай хуульд өөрчлөлт оруулах тухай, Төсвийн тухай хуульд өөрчлөлт оруулах хуулийн төсөл болон Улсын Их Хурлын 2011 оны 54, 55 дугаар тогтоолд өөрчлөлт оруулах тухай асуудалтай хамтад нь хэлэлцүүлэх нь зүйтэй байна.

Учир нь Монгол Улсын 2012 оны төсвийн тухай хуульд тэтгэвэр нь төрд зогсоогдсон иргэдэд олгож байгаа нөхөн олговор, жирэмсэн болон амаржсан эхчүүдэд олгох тэтгэмжийг нийгмийн даатгалын болон халамжийн сангаас олгох тэтгэвэр, тэтгэмжийн хамт 2012 оны 3 дугаар сарын 1-нээс, 5 дугаар сарын 1-нээс 2 үе шаттайгаар нэмэхээр тооцож, шаардагдах хөрөнгийг төсөвт тусгасан билээ.

Эдгээр тогтоолын төслийг нийгмийн суурь тэтгэврийн хуулийн төсөлтэй хамт хэлэлцэхээр хойшлуулж байсан боловч энэ хугацаанд Засгийн газраас ҮЭ-ийн холбоотой нийгмийн зөвшилцлийн хэлэлцээ хийж төрийн албан хаагчдын цалин, нэмэгдлийн хөлсийг нэмэгдүүлэх арга хэмжээг хэрэгжүүлэх хугацааг 2012 оны 2 дугаар сарын 1, 5 дугаар сарын 1 болгон урагшлуулахаар тохиролцож, дээр дурдсан хууль болон Улсын Их Хурлын тогтоолын төслүүдийг өргөн бариад байгаа билээ. 

Эдгээр тогтоолын төслийг Монгол Улсын 2012 оны төсвийн тухай хуульд нэмэлт, өөрчлөлт оруулах тухай, Нийгмийн даатгалын сангийн 2012 оны Төсвийн тухай хуульд өөрчлөлт оруулах тухай, Төсвийн тухай хуульд өөрчлөлт оруулах хуулийн төслүүдтэй хамт хэлэлцэн батлахгүй бол Нийгмийн халамжийн сангаас жирэмсний болон нярай хүүхдэд эхэд олгох тэтгэмж авдаг 70 гаруй мянган эх, тэтгэвэр түр зогсоогдсоны улмаас нөхөн олговор авдаг иргэд нэмэгдүүлсэн тэтгэвэр тэтгэмжээ хугацаанд нь авч чадахгүйд хүрээд байгаа юмаа.

Тогтоолын төслийн талаар хуралдаанд оролцсон гишүүд зарчмын зөрүүтэй санал гаргаагүй бөгөөд Монгол Улсын Их Хурлын чуулганы хуралдааны дэгийн тухай хуулийн 16 дугаар зүйлийн 16.3-т заасны дагуу тогтоолын төслийг анхны хэлэлцүүлгээр нь батлах горимын санал оруулсныг Байнгын хорооны гишүүдийн олонхи нь дэмжсэн.

Улсын Их Хурлын эрхэм гишүүд ээ,

Монгол Улсын Засгийн газраас 2011 оны 9 дүгээр сарын 30-ны өдөр Улсын Их Хуралд өргөн мэдүүлсэн тэтгэврийн хэмжээг өөрчлөн тогтоох тухай, Нөхөн олговрын доод хэмжээг шинэчлэн тогтоох тухай Улсын Их Хурлын тогтоолын төслүүдийн анхны хэлэлцүүлэг хийсэн талаарх Нийгмийн бодлого, боловсрол, соёл, шинжлэх ухааны байнгын хорооны санал, дүгнэлтийг хэлэлцэн шийдвэрлэж өгөхийг Та бүхнээс хүсье.

Анхаарал тавьсанд баярлалаа. 

Д.Дэмбэрэл: -Очирбат гишүүнд баярлалаа. Байнгын хорооны санал, дүгнэлтээс асуух асуулттай гишүүн байна уу? Алга байна. Энэ тун амархан зүйл байгаа. 

Байнгын хороо анхны хэлэлцүүлгээр нь баталъя гэсэн горимын санал гаргасан байна. Би асуух юм байна уу гэсэн алга. Тийм үү, за асуучих. Гончигдорж.

Р.Гончигдорж: -Энэ тэтгэмжийн хэмжээг өөрчлөх тухай, нөхөн олговрын доод хэмжээг шинэчлэн тухай хоёр тогтоол хоёулангий нь зэрэг авч үзэж байна гэж ойлгож байна. Энэ эх үүсвэрүүд нь төсөвт суусан юм уу.  Эх үүсвэрүүд нь 2012 оны  төсөвт суучихсан эх үүсвэр үү. 

Д.Дэмбэрэл: -Нийгмийн бодлого оруулсан асуудлын чинь төсөвт суусан эсэхийг хариулчихъя. Аюуш хариулчихъя даа. Энд оролцож байгаа хүмүүсээс Аюуш Нийгмийн хамгаалал, хөдөлмөрийн яамны Стратегийн төлөвлөлтийн газрын дарга орж байна. Аюуш хариулчихъя.

Н.Аюуш: -Гончигдорж гишүүний асуултанд хариулж байна. Тэгээд энэ нөхөн олговрын доод хэмжээ, эхчүүдэд олгох тэтгэмжийн хэмжээг бол Улсын Их Хурлаас тогтоодог. 2012 оны төсөвт бол нэмэгдүүлэх хөрөнгө нь суугаад орж ирсэн. Саяын тодотголд бас 2 сарын 1-нээс олгохоор хөрөнгө нь давхар суусан байгаа. Хөрөнгө нь бол суучихсан төсөвт.

Д.Дэмбэрэл: -Баярлалаа. За одоо тэгээд тодотголд ч бид нар саналуудыг нь цөмийг хураачихсан сууж байгаа шүү дээ. За тэр Байнгын хорооны дарга хариулъя. Тлейхан.

А.Тлейхан: -Сая Нийгмийн хамгаалал, хөдөлмөрийн яамны газрын дарга Аюуш гуай хариулчихлаа. 12 оны төсөвт бас суусан. 2 сарын 1-нээс олгохоор наашилсан учраас нэмэгдэл хөрөнгө нь бас тодотголд суугаад явж байгаа зүйл байгаа юмаа. Хэмжээгий нь л нэмж байгаа. Төсвийн байнгын хорооны дарга Чулуунбат хариулъя. Юмаа та нар жаахан хүлээж байгаад асуултынхаа хариулт сонсооч.

О.Чулуунбат: -Баярлалаа. Энэ гишүүдээс гаргаж байгаа саналын дагуу ер нь эхлээд бид төсвийнхөө тодотголыг батлаад эх үүсвэрээ батлаад дараа энэ тэтгэмжийн хэмжээ, бас энэ Засгийн газрын үнэт цаас гаргахыг бид нар бас урд нь оруулчихсан явж байна шүү дээ. Энийгээ бас дараа нь оруулбал яадаг юм бэ гэсэн ийм санал байна.

Д.Дэмбэрэл: -Энэ зүгээр хариулт л хэлж байна. Тэр Байнгын хорооны саналаар уг нь санал хураах ёстой юм шүү дээ. Байнгын хороо юу гэж байна. Энэ анхны хэлэлцүүлгээр нь баталъя гэсэн энэ юмаа юу гэж үзэж байна. Хүлээж бай л даа та нар одоо ямар яаруу, ямар хачин улсууд вэ. Ойлгоод л сууж байна шүү дээ бид нар харилцан.

А.Тлейхан: -Байнгын хорооны санал, дүгнэлт бол анхны хэлэлцүүлгээр нь баталъя гэж оруулж байгаа юм. Сая Очирбат гишүүн дүгнэлт уншихдаа танилцуулсан.

Д.Дэмбэрэл: -Яалаа гэнээ. Чулуунбатын сая хэлж байгаа.

А.Тлейхан: -Сая Очирбат гишүүн анхны хэлэлцүүлгээр нь баталъя гэдэг саналыг Байнгын хороо дүгнэлт уншихдаа танилцуулсан. 

Д.Дэмбэрэл: -Тэгээд.

А.Тлейхан: -Анхны хэлэлцүүлгээр нь баталъя гэдэг саналтай байгаа юм.

Д.Дэмбэрэл: -Тэгээд хоёр Байнгын хорооны дарга хоёр талаас л үзээд. За Гончигдорж.

Р.Гончигдорж: -Баярлалаа. Дагаж мөрдөх нь бол 2 сарын 1-нээс тиймээ. Тэгэхээр одоо зүгээр ийм гарц байж болох. Дараа нь хүчин төгөлдөр болох гэсэн заалтан дээрээ энэхүү тогтоол 2012 оны төсвийн тодотгол хүчин төгөлдөр болсон өдрөөс эхэлж хүчин төгөлдөр болноо гэж. Хүчин төгөлдөр болохын тэрүүгээр тогтоогоод. Тийм сүүлийн заалт. Тийм.

Д.Дэмбэрэл: -Тэр саяын Гончигдорж гишүүний гарцын тэр хэлсэн томъёоллоор санал хураалт явуулаад орхиё. Энэ тогтоолыг төсвийн тодотгол батлагдсан өдрөөс эхлэн дагаж мөрдөнө. Хүчин төгөлдөр болноо гэж. Энэ саналыг санал хураачихъя. Ингэж ажилладаг байхгүй юу. Хоёр Байнгын хорооны дарга сайхан энэ суралцаарай. 

47 гишүүн санал хураалтанд оролцож, 33 гишүүн зөвшөөрч 70.2 хувийн саналаар санал дэмжигдлээ. 

Одоо анхны хэлэлцүүлгээр нь баталъя гэсэн санал хураалт явуулчихъя. Анхны хэлэлцүүлгээр нь баталъя гэж. 

47 гишүүн санал хураалтанд оролцож, 36 гишүүн зөвшөөрч, 76.6 хувийн саналаар анхны хэлэлцүүлгээр нь баталъя гэж байна. 

Анхны хэлэлцүүлгээр нь баталъя гэж байгаа учраас Гаалийн албан татвараас чөлөөлөх энэ чинь уучлаарай. 

Тэтгэмжийн хэмжээг өөрчлөн тогтоох тухай Улсын Их Хурлын тогтоолын төслийг баталъя гэсэн санал хураалт явж байна. Хугацаа саяынх шиг. Санал хураачихсан шүү дээ гишүүд.

47 гишүүн санал хураалтанд оролцож, 39 гишүүн зөвшөөрч, 83.0 хувийн саналаар санал дэмжигдлээ гэж тогтоол батлагдлаа.

Нөхөн олговрын доод хэмжээг шинэчлэн тогтоох тухай Улсын Их Хурлын тогтоолыг баталъя гэсэн санал хураалтыг явуулж байна.

47 гишүүн санал хураалтанд оролцож, 32 гишүүн зөвшөөрч, 68.1 хувийн саналаар тогтоол батлагдлаа.

Яг саяын Гончигдорж гишүүний хэлснээр хугацааг тогтоогоод редакцийг зөвшөөрөх үү. Тэгвэл Тэтгэмжийн хэмжээг өөрчлөн тогтоох тухай Улсын Их Хурлын тогтоолын төслийн эцсийн найруулгад саналтай гишүүн байна уу? алга байна. 

Нөхөн олговрын доод хэмжээг шинэчлэн тогтоох тухай Улсын Их Хурлын тогтоолын төслийн эцсийн найруулгад саналтай гишүүн байна уу? алга байна. Эцсийн найруулгыг сонслоо.

Тэр түрүүчийн 39 дүгээр тогтоолын эцсийн найруулгад саналтай гишүүн байна уу. Алга байна. Эцсийн найруулгыг сонслоо. 

Засгийн газрын үнэт цаас гаргахыг зөвшөөрөх тухай Улсын Их Хурлын тогтоолын төслийн анхны хэлэлцүүлгийг явуулъя. Баделхан гишүүн Байнгын хорооны дүгнэлтийг уншина. Төсвийн байнгын хороо дүгнэлт гаргасан байна. 

Х.Баделхан: -Улсын Их Хурлын дарга, эрхэм гишүүд ээ,

Монгол Улсын Засгийн газраас өргөн мэдүүлсэн Засгийн газрын үнэт цаас гаргахыг зөвшөөрөх тухай Улсын Их Хурлын тогтоолын төслийг Улсын Их Хурлын чуулганы 2012 оны 2 дугаар сарын 9-ний өдрийн нэгдсэн хуралдаанаар хэлэлцэх нь зүйтэй гэж шийдвэрлэн, төслийн анхны хэлэлцүүлэгт бэлтгүүлэхээр Төсвийн байнгын хороонд шилжүүлсэн билээ.

Дээрх төслийн анхны хэлэлцүүлгийг Төсвийн байнгын хороо 2012 оны 2 дугаар сарын 10-ны өдрийн хуралдаанаараа хэлэлцлээ.

Төслийн анхны хэлэлцүүлгийг хийх үед хуралдаанд оролцсон гишүүдээс төсөлд зарчмын зөрүүтэй санал гараагүй болно. 

Улсын Их Хурлын гишүүн С.Баярцогт Засгийн газраас үнэт цаас гаргахыг зөвшөөрөх тухай Улсын Их Хурлын тогтоолын төслийг анхны хэлэлцүүлгээр нь батлуулах горимын санал гаргасныг Байнгын хорооны хуралдаанд оролцсон гишүүд санал нэгтэйгээр дэмжсэн юм.

Улсын Их Хурлын эрхэм гишүүд ээ,

Засгийн газраас үнэт цаас гаргахыг зөвшөөрөх тухай Улсын Их Хурлын тогтоолын төслийн анхны хэлэлцүүлгийг хийсэн талаар Төсвийн байнгын хорооноос гаргасан санал, дүгнэлтийг хэлэлцэн тогтоолын төслийг баталж өгөхийг хүсье.

Анхаарал тавьсанд баярлалаа.

Д.Дэмбэрэл: -Баделхан гишүүнд баярлалаа. Асуух асуулт байна уу гишүүд ээ, алга байна. Ганхуяг гишүүн асуултаа тавья.

Д.Ганхуяг: -Баярлалаа. Байнгын хорооноос асуух гэсэн юм. Зүгээр яахав жил бүр оны эхээр тэгээд жилийн явцад төсвийн орлогын хэмжээнээс хамаарч төсвийн орлогыг нөхөхөөр бонд гаргадаг л даа. Тэр уламжлалаараа явж байна гэж ингэж ойлгож байна. Гэхдээ хэмжээ нь харьцангуй их байна. Хоёрт, зориулалт нь тодорхой бус байна. Зориулалтыг маш тодорхой. Зөвхөн төсвийн алдагдлыг нөхөх, түр хугацаагаар нөхөх гэдэг байдлаар ийм байдлаар оруулмаар байна. Байнгын хороо хууль санаачлагч нь энийг юу гэж үзсэн юм бэ гэж.

Хоёрт нь, нэг ийм асуудал байгаад байгаа юм. Сая 2012 оны төсвийн тухай хуулийг хэлэлцэж байхад бид ярилцаад энэ дараагийн ярих орлогын ... уг нь төсвийн орлогод тусгах ёстой юмаа гэж байгаад орхисон. Хоёр арилжааны банк дампуурсныг бид мэдэж байгаа. Тэр банкууд бол иргэдийн хадгаламжийг зээл болгоод өгчихсөн. Зээлдэгч нь зээлээ төлөхгүйгээс дампуураад, иргэдийн хадгаламж, харилцахын дансыг төрөөс баталгаажуулж байгаа учраас Зоос банкны тухайд бол 100-гаад тэрбум төгрөг билүү, Монголбанкнаас гаргаад, Засгийн газар үнэт цаасаар баталгаажуулж байгаад өгчихсөн. Анод банкны тухайд 180-аад тэрбум төгрөг бас алга болчихсон ийм байдалтай.

Мөн Монголбанк энийг үнэт цаасаар хаачихсан. Засгийн газар энийг өөр дээрээ өр болгож аваагүй байгаа. Тэгээд энэ банкнуудын тэр зээлдэгч нараас тэр мөнгийг нь олоод төсвийн орлогыг бүрдүүлэх боломжтой. Тийм учраас энэ талаар судалсан зүйл байна уу? Эндээс одоогоор  хэдий хэмжээний орлого улсын төсөвт бүрдүүлэх боломжтой байна вэ? Тэр хэмжээгээр энэ бондын хэмжээг багасгамаар байнаа. Энийг судалж үзсэн үү гэж ингэж асуух байна.

Д.Дэмбэрэл: -Хариулъя. Хэн хариулах вэ. Төсвийн байнгын хорооны дарга хариулах уу. За бодлого талаасаа Байнгын хорооны дарга. 

О.Чулуунбат: -Баярлалаа. Ганхуяг гишүүний асуултад хариулъя. Төсвийн байнгын хороон дээр яг энэ асуултуудаар Засгийн газраас гишүүд бас тодорхой асуултууд тавьсан л даа. Зориулалтыг бол төсвийн алдагдлыг нөхөх зорилгоор оруулж ирсэн байгаа. Эх үүсвэрийг бас Засгийн газар тайлбарласан байгаа шүү дээ. Оны эхнээс 1 сарын жишээ нь гаалийн татварууд, хүлээгдэж байснаас бараг 40, 50 хувиар илүү орж байгаа. Үүнийгээ бас энэ оны бизнесийн өсөлт, хөрөнгө оруулалтын өсөлт, тэгээд гаалийн татвар, бусад татварын өсөлтөөр бодоод 160, 70 тэрбум төгрөг урьдчилж төсөвлөж төлөвлөж байснаас илүү орлого орох юм байнаа гэж тайлбар өгч байсан.

Тэгэхээр би хэрэв дутуу тайлбарлаж байгаа бол Хаянхярваа сайд бас нэмээд тайлбарлачих байх аа гэж бодож байна. Зарцуулалт бол ойлгомжтой шүү дээ. Бид нар энэ дөнгөж сая батлаад тэтгэмжийн хэмжээг өөрчлөн тогтоох, үүнээс гадна нөхөн олговрын доод хэмжээг бас шинэчилж байгаа. Зарим цалин тэтгэвэр, тэтгэмжүүдийг 10 сард, 5 сараас нааш нь татаж байгаа. Зарцуулалтууд нь бол би энд явж байгаа гэж ойлгож байгаа. 

Зоос банктай холбогдсон асуулт тавьж байна л даа. Зоос банкин дээр бид бас Засгийн газрын хүсэлтээр 84 тэрбум төгрөгийг Зоос банкинд өгчихөөд, өнөөдөр болтол эргэн төлөлт нь хийгдэж яваагүй байгаа. Энд Төсвийн байнгын хороо энэ асуудлыг нэг удаа хэлэлцээд, Эдийн засгийн байнгын хороотой хамтарч хуралдаж байж шийднээ гээд хойшлуулчихсан байгаа. Ганхуяг гишүүний саналтай бол би санал нэг байна л  даа. Энэ бол хувийн компаний гээд төсвийн мөнгийг ашиглаад явж байж болохгүй ээ. Тэгэхээр бид бол энэ Засгийн газарт хүсэлт тавинаа. Энэ иргэдийн зээл очсон, иргэдийн хадгаламж тэнд хадгалагдаж байгаа, цаашаагаа зээл болчихсон байгаа шүү  дээ. Бид иргэдийн хадгаламжийн төсвөөсөө гаргаад мөнгийг нь өгчихсөн байгаа.

Тийм учраас тэр барьцааны актив ил тодоор, нээлттэй зах дээр борлогдоод төсвийн мөнгө хамгийн түрүүнд орж ирэх ёстой. Өнөөдөр ямар ч хуулиар төсвийн мөнгө хамгийн түрүүнд төлөгдөх ёстой ийм л бид нар зохицуулалттай байгаа шүү дээ. Тэгэхээр энэ асуудлыг бид ойрын үед Засгийн газарт тавинаа гэж бодож байгаа.

Д.Дэмбэрэл: -Баярлалаа. Сангийн сайд нэмэх үү. Хаянхярваа.

Д.Хаянхярваа: -Тэгэхээр нөгөө Зоос банкны тэр гаргасан бондтой холбоотой асуудал ярьж байгаа юм л даа. Өнгөрсөн жил бол 14 тэрбум төгрөгний бондын эргэн төлөлт болсон. Энэ жилийн төлөвлөгөөнд бол 20 тэрбум  төгрөгийг одоо төлөвлөхөөр 12 оны төлөвлөгөөнд суусан байгаа. Тэгээд энэнийхээ дагуу тэр Зоос банкны эрх хүлээн авагч нар бол одоо ажиллаж байгаа. Анод банкны хувьд бол манайх манай гаргасан бонд Монголбанкинд бол эрх хүлээн авагч нь байдаг. Тэр төлөгдсөн мөнгө нь бол Монголбанкиндаа ороод ингээд явж байгаа. 

Д.Дэмбэрэл: -Ганхуяг гишүүн яах гэж байна. За тодруулчихъя.

Д.Ганхуяг: -Баярлалаа. Санал нэг байна, дандаа л ярьдаг асуудал л даа. Тэгээд түр хугацаа гэдгийг ямар хугацаагаар ойлгож байна вэ гэдэг нэгдүгээр асуудал. Хоёрт нь, тэгээд татвар төлөгчдийн мөнгийг арилжааны банкны тарьсан өрийн өмнөөс төлчихөөд, тэгээд хоёр жил болж байна шүү дээ. Энэ чинь 2009 он шүү дээ. Бараг 200 гаруй тэрбум төгрөг байгаа шүү дээ. Тэгээд өнөөдөр 20 тэрбум төгрөг, өөрөөр хэлбэл 10-хан хувийг нь гээд ингээд яриад сууж байдаг энэ чинь болохгүй байна л даа.

Тэгээд Засгийн газар Монголбанк одоо яаралтай уулзаад тэгээд яг энэ орлогыг нөхөж өгөх боломж бодвол тэр хүний хадгаламж юм шүү дээ. Тэгээд зээл болгоод гаргачихсан. Тэгээд тэрийг ер нь бол шийдчихэж болноо доо. Тийм учраас яг ямар хэмжээгээр энэ 300 тэрбумын бондоос тэр орлогоор хаачих боломж...(минут дуусав)
Д.Дэмбэрэл: -За хариулах уу. Чулуунбат.

О.Чулуунбат: -Тэгэхээр би Ганхуяг гишүүний асуултыг зөв ойлгосон бол хэрэв энэ Зоос дээр байгаа төсвийн мөнгө тэрний баталгаа бөгөөд барьцаа, нээлттэй зах зээл дээр ил тодоор зарагдах юм бол 60, 80 хэдэн тэрбум төгрөг шууд орох бололцоотой л доо. Ингэх юм бол бид энэ 300-гаасаа багасгах ийм бололцоотой болох юм. Анод бол төсөвт хамаагүй. Анодын энэ санхүүжилтийг Монголбанк өөрийнхөө эх үүсвэрээр хийгээд явж байгаа учраас Монголбанк тэр активуудаа өөрөө зах дээр ил тодоор зараад өөрийнхөө мөнгийг эргүүлж авах ёстой. 

Д.Дэмбэрэл: -Баярлалаа. Балдан-Очир гишүүн асуултаа тавья.

Д.Балдан-Очир: -Энэ 4 жилийн хугацаанд хэдэн удаа хичнээн хэмжээний бондуудыг тухай бүрт гаргаж байсан юм бол оо. Түүнээс борлуулалтууд нь ямар байсан юм бол. Эргэн төлөлт нь ямар байгаа бол гэж нэг тодруулж сонирхох гэсэн юм. Сайн санахад 2009 онд санхүү, эдийн засгийн хямралыг даван туулахтай холбогдуулж Засгийн газарт чинь бид нар нэг бүр 1 их наяд, 500 тэрбум төгрөгтэй тэнцэх хэмжээний хүртэл санхүүгийн хямралыг давах, төсөв, санхүүгийн тэнцвэртэй байдлыг хангах гэж байсан юмаа. Тэгээд тэр нь бүр сураггүй тэгээд нэг алга болсон бонд байдаг юмаа. Тэгээд тэр жижиг бондууд л бол тэгээд судалгаа байвал нэг хэлээд өгөөч. Ерөнхийд нь зарчмын хувьд дэмжиж байна.

Харин энэ удаагийн одоо гарах гэж байгаа энэ 300 тэрбум бас л одоо жил болгон л одоо энэ төсвийн орлого тэртэй тэргүй улирлын чанартай эдийн засаг, татвар бага ордогтой холбогдож л бонд гаргаж байгаа богино хугацаатай. Тийм учраас дэмжиж байгаа энэ зарчмын хувьд. Дээр нь бол би бас Засгийн газарт бас Төсвийнхөө байнгын хорооны дарга, удирдлагуудад, гишүүдэд би бас хүсэлт тавьж байсан юмаа. Энэ жил бол одоо энэ биржийн дэд бүтцийг бий болгох, биржийн сүлжээг бий болгох, олон улсын хоршооны жил болсонтой холбогдуулж хоршоог хөгжүүлэхтэй холбогдуулаад, 6 сарын 1-нээс эхлээд энэ биржийн хууль мөрдөгдөж эхэлнэ. Улс орны хэмжээнд түүхий эд бэлтгэлийн иж бүрэн тогтолцоотой болох ёстой юм л даа. Тэгээд энэ рүү бас бага зэрэг бас тэр 10, 20 тэрбумын хэмжээний одоо эх үүсвэрийг бас тийм бодолцож үзэх, бас боломж байна уу? Яагаад гэхээр үнэхээр бид олон улсын өмнө бас нэлээн хариуцлагатай, тэгэхдээ их том хариуцлагатай ажил эхлэх гэж байгаа учраас бас төсөв дээр бол нээрээ төсөв танана гэж байгаад энэ бирж хоршоо, бэлтгэлтэй холбоотой нэг 30, 40 тэрбум төгрөг хасагдчихсан юмаа. 

Тэгэхээр зэрэг энэ юмыг одоо нэг их хүндрэлгүйгээр зохицуулаад явж болох уу гэж Байнгын хорооны дарга, сайд хоёроос нэг асуух гэсэн юм.

Д.Дэмбэрэл: -За Чулуунбат, дараа нь Хаянхярваа сайд хариулъя.

О.Чулуунбат: -Баярлалаа. Балдан-Очир гишүүний асуултанд хариулъя. Энэ бүрэн эрхийн хугацаанд Засгийн газар ер нь нийт млрд 100 орчим төгрөгийн бонд гаргасан байгаа юм. Тэндээс бас эргэн төлөлт нь бараг 500 гаруй тэрбум төгрөгийн эргэн төлөлт хийгдчихсэн. Өнөөдрийн байдлаар хамгийн сүүлчийн Сангийн яамны мэдээллээр 503 тэрбум төгрөгийн үлдэгдэл байгаа юм. Энэ үлдэгдлүүд нь юун дээр байна вэ гэвэл 84 тэрбум төгрөг нь нөгөө Зоос банкийг санхүүжүүлэхэд банкны бүтцийн өөрчлөлтөд зориулаад гаргачихсан, тэрийгээ эргүүлж аваагүй байгаа. 137 тэрбум төгрөг нь нөгөө төрийн албан хаагчдын орон сууцны зээлд зориулагдаад гарчихсан. За энэ бол зориулалтын удаан хугацаагаар гарсан энэний үлдэгдэл байх ёстой ийм зээл болов уу гэж бодож байна.

Үлдсэн 286 тэрбум төгрөг нь ноос, ноолуур, жижиг, дунд үйлдвэрийг дэмжих 30 дугаар тогтоол бид гаргасан шүү дээ Улсын Их Хурлын 30 дугаар тогтоол. Тэрэнд зориулаад гаргасан бондын үлдэгдэл байгаа. Ингээд нийлээд 503-ын үлдэгдэлтэй байна.

Ер нь манайд еще би боломж байгаа юу гэвэл байгаа гэж бодоод байгаа юм. Бид 2009 онд ээлжит бус чуулганаар хямралаас гарахтай холбогдуулаад Улсын Их Хурлаас Засгийн газарт 1.5 их наядыг гадаад зах зээлээс оруулж ирэх ийм зөвшөөрөл өгсөн. Ийм бололцоотой, энийгээ өнөөдөр болтол гадаад зах зээлээс хямдханаар оруулж ирээгүй, бид нар өнөөдөр болтол байгаад байна л даа. Гадаад зах зээлийнхэн бол монголын Засгийн газрыг рейтинг сайтай, ирээдүйдээ төлбөрийн чадвар сайтай гээд манайд одоо жишээ нь 5, 7 жилийн урт хугацааны зээлийг 5-6 хувийн хүүтэй л өгье гээд байгаа юм. 

Хамгийн сонирхолтой нь өнөөдөр болтол монголын Засгийн газар маань 9-10 хувийн хүүтэй, аягүй өндөр хүүтэй зээлийг дотоодын зах дээрээ зээлээд яваад байгаа юм л даа. Өөрийгөө бид их үнэтэй, бид еще сайн найдвартай зээлдэгч болоогүй гэдгийгээ л улам зарлаад яваад байгаа юм. Уг нь энэний оронд бид нар гадаад зах зээлээс хямдхан оруулж ирээд, дотоод зах зээл рүүгээ хямдхан мөнгө оруулсан бол ядахнаа л энэ бизнес маань хямдхан санхүүжигдээд эдийн засаг маань хямдхан санхүүжигдэх бүрэн бололцоотой гэж бодогдоод байна л даа. 

Тэгэхээр энийг бол бид нар бас үлдсэн хугацаандаа хийж болох болов уу гэж бодоод байгаа юм. Баярлалаа.

Д.Дэмбэрэл: -Хаянхярваа сайд байхгүй юу. Баярлалаа. Батбаяр гишүүн асуултаа тавья.

Н.Батбаяр: -Энэ дээр бичсэн байна л даа. Улсын төсвийн алдагдлыг нөхөх, төсвийн цаг зуурын хүндрэлийг даван туулах зориулалтаар 300 тэрбум төгрөг гэж байна. Тэгэхээр би асуух гэж байна л даа. Төсвийн алдагдлыг нөхөх гэдэг бол оны эцэс рүү яригдах зүйл тиймээ. Төсвийн цаг зуурын хүндрэлийг даван туулахад гэдэг бол оны явцад ярих зүйл. Тэгэхээр Сангийн сайдаас асуух гэж байна. Энэ 300 тэрбум чинь энэ хоёртой ямар харьцаагаар хуваагдаж байгаа юм бэ. Алдагдлыг нь нөхөхөд тэдний тийм үү, төсвийн цаг зуурын хүндрэлийг давахад хэд юм бэ гэж нэг асуулт байна. 300-гаа задалж өгөөч ээ гэж.

Хоёрдугаарт, ерөнхийдөө энэ хүмүүс гишүүдийн хэлж байгаа үнэн л дээ. 300 тэрбум төгрөг маш өндөр тоо гэж. Урд жилүүдийн иймэрхүү жишээлбэл гарч байсан тэгэхдээ дээд тал нь 70 тэрбумаас дээш гарч байгаагүй. Тэгээд сүүлийн хэдэн жил ерөөсөө гаргахаа больчихоод байгаа л даа ерөнхийдөө харьцангуй гайгүй байгаа учраас. Би бас юуны юу авч үзсэн л дээ. Төсвийн урсгал орлого зарлагын мэдээг. Тэгэхэд бол одоохондоо бол танай дээр хүндрэл гарсан юм бол байхгүй байгаа шүү дээ. Хүндрэл гарсан юм байхгүй байгаа үед энийг одоо ингэж гаргах ямар шаардлагатай юм бэ. Энийгээ арай Засгийн газар аваад сонгуульдаа хэрэглэх гэж байгаа биш биз дээ гэж хардах гээд байна л даа. Хардамтгай хүн болохоороо. Тэгэхээр нэг.

 Хоёрдугаарт гэх юм бол саяны тэр Зоос банкны мөнгийг ярихаас өөр арга байхгүй. 100 тэрбум төгрөгийг хувийн нэг компанид өгчихсөн. Тэгээд тэр мөнгө нь одоо 3 жилийн нүүр үзэж байна байдаггүй ээ. Энэ жилийн төсөв дээр бид нар 2010 оны төсөв дээр тэрний үлдэгдэл болох 80 тэрбум төгрөгийг тийм үү. Төсөвт орлогод тооцсон байгаа. Тэр мөнгөө л авчихаач дээ. Бишээ 80-ыг нь тооцсон. Бүгдийг нь тооцсон. Тэгээд бусдыг нь дараа он руу явуулчихсан юм уу. Уг нь төсөв батлахад тэгж яриагүй шүү дээ. Бас хаана тийм бичилт хийчихэв?

Тэгэхээр өөрийнхөө мөнгийг хүнд болохоор зүгээр өгчихдөг. Тийм биз дээ. Тэр нь ямар лоббитой хүн байдаг юм. Тэгсэн мөртлөө бусдаас ингэж зээлэх гээд байдаг чинь ямар учиртай юм. Тийм учраас тэр Зоос банкныхаа мөнгийг л олж ав л даа. Тэр Жаст компаниасаа. Энийгээ шийдээч ээ гэж. Та шийдэж чадах уу Сангийн шинэ сайдаас асуух гэж байгаа юм. Хуучин сайд луу унжсаар байгаад өдий хүргэсэн тийм биз дээ. Тэгээд нэг ийм асуулт байна.

Тэгээд би ингэж хэлэх гэж байна. Энэнийхээ үр дүнд юу гэж асуух гэхээр энэ тогтоолыг чинь гаргахдаа мөнгөний чинь хуваагдах хэмжээнээсээ хамааруулаад энэ тогтоолын хэрэгжих хугацааг 7 сарын 1-нээс гэж тавьчихвал яасан юм бэ гэж хэлэх гэж байгаа юм. Сонгууль хүрэхийг хардахгүй амар тийм биз дээ. Тэр болтол танд бол хүндрэл үүсэхгүй гэдэг ойлгомжтой байгаа. Яагаад гэвэл та тэнд цалингаа нэмэх гээд, тэтгэврээ нэмэх гээд байгаа шүү дээ тийм үү. Юм нэмэх гээд байгаа хүн чинь түрийвчиндээ мөнгөтэй хүн л нэмэх гэж байгаа шүү дээ. 

Тийм учраас оны эцэс рүү бол төсвийн алдагдал гарах учраас тэрэндээ зориулаад 7 сарын 1-нээс хойш мөрдөхөөр хийчихвэл гэсэн санал тавьбал та хүлээж авах уу гэж хэлж байгаа юм. Баярлалаа.

Д.Дэмбэрэл: -Хаянхярваа сайд хариулах уу.

Д.Хаянхярваа: -Батбаяр гишүүний асуултанд хариулъя. Тэгэхээр төсвийн алдагдлыг нөхөхөд бид нар 12 оны төсвийг батлахдаа 300 тэрбум төгрөгний бонд гарганаа гэж ингэж төсвийн алдагдал талдаа суулгаж өгсөн. Мөн ялгаа байхгүй энэ тодотголоор бол бас тэр 300 тэрбум төгрөгнийхөө алдагдлыг нөхөх талд нь энэ 300 тэрбум төгрөгөө бол суулгаж байгаа. Зүгээр одоо 300 тэрбум төгрөгийг өнөөдөр гаргуулж аваад маргааш үрчих гээд байнаа. Сонгуульдаа зарчих гээд байгаа юм биш бизээ гэж хардаж байнаа гэж ингэж асууж байна л даа. Тэгэхээр тийм юм бол байхгүй ээ. За одоо би Сангийн сайдын хувьд бол хариуцлагатай хэлнээ.

Ямар боловч гэсэн одоо энэ улсын төсөв дотор ороод явж байгаа энэ мөнгө бол ямар нэгэн сонгуулийн зүйлд зарцуулагдах юм байхгүй. Энэ бол батлагдсан төсвийн батлагдсан хуваарьтай, батлагдсан хуваарийнхаа дагуу энэ ном дүрмийнхээ дагуу санхүүжигдэнэ. Төсвийн орлого бол одоогийн байдлаар бол ер нь ихэнхдээ ингэдэг л дээ. Манай Монгол орны төсөв бол эхний 1 дүгээр улиралд үнэхээр хүнд байдаг. Энэ бол олон жилийн л ийм явж ирсэн практик шүү дээ. Хэрвээ энэ үед одоо бас төсвийн орлого доголдоод ирэх үед бол бид нар энэ 300 төгрөгнийхөө бондноос ашиглах зорилгоор одоо эрхээ нээлгэж байгаа. Тийм учраас бол энэ 300 тэрбум төгрөгний бондыг бол өнөөдөр шийдвэрлүүлээд, маргааш шууд мөнгө болгоод авчихнаа гэж та битгий ойлгоорой. Зүгээр тэрийг бол бид шууд хариуцлагатай хэлье. 

Зоос банкны хувьд бол тиймээ, 20 тэрбум төгрөг нь бол энэ жилийн төсөвт бол суусан. Зоос банкны энэ одоо үлдэж байгаа учраас цаана нь 60 орчим тэрбум төгрөг байгаа. Энэ дээр бол манай Төсвийн байнгын хороон дээр ч тэр, чуулган дээр ч тэр гишүүд нэлээд ярьдаг аа. Ер нь энэ Зоос банкинд өгсөн бондыг бол барагдуулах ёстой гэж. Энэ дээр Төсвийн байнгын хорооны дарга та бас бид хоёр ярьсан зүйл байгаа. Засгийн газар дээр бас танилцуулж байгаа зүйл байгаа. Энэ дээр бол бид нар бас боломжийнхоо хэмжээгээр өөрсдийнхөө хүрээнд энийг барагдуулахын тулд бол тодорхой арга хэмжээ авч ажиллана.

Д.Дэмбэрэл: -Хаянхярваа сайд. 

Д.Хаянхярваа: -Зүгээр алдагдлаа нөхнө, алдагдал нөхөх нь бол оны эцэст байдаг, цаг зуурынх нь оны эхэнд байдаг гэж сая Батбаяр гишүүн хэллээ л  дээ. Зүгээр яахав төсвийн алдагдал нөхөхөд ийм юм бонд гаргах ийм үед бол зүгээр алдагдал нь бол оныхоо эцэс рүү байдаг юм, цаг зуурынх нь оны эхэнд байдаг гэдэг энэ нэр томъёог бол би одоо л засч байна яг үнэнийг хэлэхэд бол.

Д.Дэмбэрэл: -Нямдорж нэмээд хариул. Эхлээд нэмээд асуу. Батбаяр гишүүн нэмээд асуу, сайдууд нэмээд хариулаг хамаагүй.

Н.Батбаяр: -Би Сангийн сайдад зааж өгөхөөс дөө. Цаг зуурын хүндрэл гэдэг бол цаг хугацааны байдалтай холбоотой зүйл. Төсвийн алдагдал гэхэд бол төсвийн жил дуусахад тийм үү, гарч ирж байгаа зөрүү. Тийм учраас энэ чинь хоёр ялгаатай шүү дээ. Тэгэхээр ийм байна л даа. Одоо энэ жилийн төсвийг бол нэг их наядаар багасгаж батална Засгийн газраас орж ирснээс нь. Тэгсэн хэрнээ алдагдалтай төсөв байгаа. 3 хувийн алдагдалтай тийм үү. 3 хувийн алдагдалтай байгаа шүү дээ тийм үү. Тэгэхээр бид нар энэ 300 тэрбумаа ихэнхийг нь тэр юундаа нөөцөлж байх ёстой байхгүй юу даа. Төсвийн алдагдлаа нөхөхөд зориулж байх ёстой юм байгаа юм. 

Тийм учраас би сонгуультай жил, дандаа элдэв янзын юм болдог, урд жилүүдийн туршлага байдаг учраас та хэдийн бас тэгж бодож байгаа ч гэсэн танай нам чинь шахдагаараа шахаад, хийдгээрээ хийх юм бол бульхай гарнаа гэдгийг бас түүх харуулж байгаа учраас тэгж хэлж байгаа. Тийм учраас би салгаж байна гэж хэлсэн юм. Тэр тоогоо та өөрөө тооцоогүй байгаа юм шиг байна. Тэгээд би сая...(минут дуусав)
Д.Дэмбэрэл: -Хаянхярваа сайд, дараа нь Нямдорж сайд хариулъя.

Д.Хаянхярваа: -Цаг хугацааны хувьд бол би өнөөдрөөс эхлээд мөрдөхөөр гаргуулах сонирхолтой байна. Ер нь бол яахав төсвийн орлого тал бол яг одоо өнөөдрийн байдлаар аваад үзэхэд бол прогнозын хувьд аваад үзэхэд бас тийм таатай байхаар прогноз бол байхгүй байгаа учраас би энийг хэлмээр байна. Эхнийх нь асуултын хувьд бол зүгээр би одоо мэдэхгүй юмаа, үнэхээр Сангийн яамнаас Сангийн яаман дээр энэ хөрөнгө санхүү хуваарилах энэ намын зүгээс шахаад, та нар тэрийг хий, энийг хий гэдэг шахдаг юм одоо гардаг, гарч байсан юм уу, үгүй юм уу гэдгийг мэдэхгүй байна. Ямар ч байсан энэ удаад бол тийм юм гарахгүй. Байсан ч тийм юм болохгүй гэдгийг би бас хэлье.

Д.Дэмбэрэл: -Нямдорж сайд.

Ц.Нямдорж: -Энэ асуудлыг Засгийн газрын хуралдаан дээр ярьж байх үед би бас энэ Батбаяр гишүүн шиг их болгоомжтой хэд хэдэн асуулт тавьсан юмаа. Яагаад ийм хэмжээний асуудал яригдах болов оо. Урьд нь яригддаггүй байж байгаад гэнэт ийм асуудал яригдаад эхлэв ээ гэдэг талаас нь асуулт тавьж, хариулт авсан ухаантай юм. Тэгээд Засгийн газрын хурал дээр Сангийн яамны нөхдүүдийн хийсэн тайлбар бол угаасаа жилийн эхэнд ачаалал их байдаг. Орж ирдэг орлого нь харьцангуй бага байдаг учраас энэ зохицуулалт хийх шаардлага байнаа гэдэг тайлбараа хийж байсан нэгд. 

Хоёрдугаарт, Засгийн газар Улсын Их Хурлаас гаргасан энэ мөнгөний шийдвэрүүдийг л хэрэгжүүлнэ шүү дээ. Иргэн бүрт 128 мянган төгрөг өг, 55-аас дээш насны эмэгтэй, 60-аас дээш насны эрэгтэйд сая төгрөг тус бүрт нь өг. 

Д.Дэмбэрэл: -Нэмээд хариулъя. Нямдорж сайд.

Ц.Нямдорж: -Иргэдэд сая төгрөг олго гээд 53 дугаар тогтоол гаргачихсан. Тэрийг хэрэгжүүлэхээс эхлээд л нийгмийн чанартай ачаалал их байна л даа. Өөрөөр хэлбэл Их Хурал өөрөө ийм зарцуулалт хий гэж шийдвэр гаргасан учраас тэрийг л хэрэгжүүлэх гэж байгаа юм. Тэрнээс энэнтэй сонгуультай холбоотой юм байхгүй. Тэгээд өөр нэг яригдсан юм бол энэ бондын зөвшөөрөл Их Хурал өгдөг юмаа гэхэд зарлага тал  дээр их болгоомжтой байя. Яг зайлшгүй хэрэгцээтэй юмандаа энэ дутагдаж байгаа төсвийн бэрхшээлийг даван туулахад зарцуулъя. Орлого нь зохих ёсоор орж ирээд дэвшээд нимгэрээд ирэх юм бол тэр хэмжээгээр энэ асуудлыг хойш тавья гэдэг ийм зарчим дээр тохирсон юм байгаа юм. Ийм зүйл. 

Тэгээд энэ бол ер нь бол яг үнэнийг хэлэхэд энэ бид нарын буюу төрийн энд сууж байгаа 76 хүн, дээрээс нь энэ Засгийн газрын 10-аад гишүүд байж байна. Энэ нийгмийн чанартай арга хэмжээний зардал үнэхээр хэтэрхий их өсч байгаа шүү дээ. Энийг бид нар өөрөө л өсгөж байгаа шүү дээ. Би Их Хурлын дарга байхдаа энэ Баярцогтоор ахлуулсан ажлын хэсэг байгуулаад энэ сонгуулийн өмнө янз бүрийн амлалт хийдгээ ер нь больцгооё, энэ эдийн засгийг чирж унаж магадгүй. Хэзээ нэгэн цагт дарамт шахалт болж ирнэ гэдэг юм яриад ажлын хэсэг байгуулчихаад байж байсан чинь сүүлд нь тэгээд надаар оролдоод дууссан шүү дээ. 

2008 онд Баярцогт Сангийн сайд болоход нь би хэлсэн юмаа. Чи тэр үед ажиллаад шийдвэр гаргачихсан бол одоо ийм бэрхшээлд орохгүй байх байсан юмаа. Өст хүн өлтийн даваан дээр уулздаг гэдэг юм болж байна даа наана чинь. Болгоомжтой байгаарай, нийгмийн дамналт чинь хэтэрхий их шүү. Хэтэрхий их амалж, юм давхиж байгаад эдийн засаг дээр бүхэлд нь нураачих ваа. Наадах чинь дөнгөж амьтнаар ярих юм бол эхээс унасан ботго шиг борвин дээр босч ядаж байгаа эдийн засаг шүү. Энэ эдийн засагт хэтэрхий хэтэрхий хандаад, дээрээс нь энэ арабын баячууд шиг юм амлаад эхлэх юм бол энэ чинь нурж магадгүй шүү гэж байнга л ярьж байгаа л даа. 

Энэ асуудлаар энэ Эх орны чинь хишиг, Эрдэнийн хувь хоёрыг одоогийн Ерөнхийлөгч Элбэгдорж , түрүүн Ерөнхийлөгч байсан Энхбаяр хоёр юм яриад эхлэхээр нь хоёулан дээр нь хувийн журмаар орж гуйж байсан, болиоч дээ та нар гэж. Тэгээд явчихсан шүү дээ. 2006 оны 12 сарын 13-ны өдөр Эрдэнийн хишиг хүртээе гэдэг энэ Элбэгдорж Ерөнхийлөгчийн статьяа өдрийн сонин дээр гараад, 2007  оны хаврын чуулганы нээлт дээр Эх орны хишиг хүртээе гэж Энхбаяр амлаад, ингээд энэ дугуй эргэчихсэн юм шүү дээ. 

Тэгэхээр юу ярих гээд байна вэ гэхээр Батбаяр гишүүн, бид нар одоо иймэрхүү юм ярихаасаа илүү энэ бондын зөвшөөрөл өгдөг юм бол Засгийн газар аль болох хямгатай зарцуулах тал дээр нь зөвхөн шаардагдаж байгаа дутууг нөхөх тал дээр нь ашиглах зориулалтаар л оруулж байгаа юм. Би энэ дээр яг өөртэй чинь адилхан болгоомжтой хандаад байгаа юм. Энэ ер нь яагаад гэнэт энэ оны эхэнд Баярцогт ажлаа өгөөд явсны дараа ийм асуудал босч ирэв ээ гэдэг юм ёстой л нөгөө хар гэдгээр хардлага төрж байгаа юм. Юу болчихов оо гэдэг юм хүртэл бодогдож байгаа юм биш үү. Би ний нуугүй л хэлье. Энэ мөнгө байна уу, үгүй юу гэдэг асуудал.

Тэгэхээр би Батбаяр гишүүний асуултыг Засгийн газар...(минут дуусав)
Д.Дэмбэрэл: -Гишүүд ээ. Гишүүд асуултаа асууж, хариултаа авлаа. Байнгын хороо энэ асуудлыг анхны хэлэлцүүлгээр нь баталъя гэсэн горимын санал оруулж байгаа юм байна. Горимын саналыг дэмжье. Гишүүд ээ, санал хураалт явж байхад.

47 гишүүн санал хураалтанд оролцож, 34 гишүүн зөвшөөрч, 72.3 хувийн саналаар санал дэмжигдлээ. 

Одоо санал хураалт. Тийм анхны хэлэлцүүлгээр баталъя гэж.

 Гишүүд ээ, цагаа энэ асуудлуудаа шийдэж, чуулганаа өндөрлөтөл сунгая тэгэх үү. За тэгээд яалаа гэнээ энэ дээр. Сая горимын санал хураагдлаа. Нямдорж үг өгсөн шүү дээ. Одоо горимын санал батлагдлаа. Одоо санал хураалт явах гээд байна л даа гишүүд ээ. Батлах гэж байна. 

Сайханбилэг.

Ч.Сайханбилэг: -Баярлалаа даргаа. Дахиад бас нэг жаахан ойлголцох хэрэгтэй байх. Энэ анхны хэлэлцүүлгээр гээд Байнгын хорооноос нь санал ороод ирсэн тохиолдолд тогтоолынхоо хүчинтэй болох хугацаагий нь яг түрүүний асуудлаа шийдсэн шиг 12 оныхоо төсвийн тодотголтой хүчин төгөлдөр батлагдмагц хүчин төгөлдөр байхаар ингэж зохицуулалтаа хийгээд явчихъя. Энэ тохиолдолд анхны хэлэлцүүлгээр батлах энэ саналыгаа дэмжээд явчихъя гэсэн ийм байр суурьтай байна. Тэр нь зөв байгаа байх. Одоо үүсээд байгаа нөхцөлүүдийг Их Хурлын дарга бас харж байгаа биз.

Д.Дэмбэрэл: -Төсвийн тодотгол хүчинтэй болсон үед энэ хууль хэрэгжинээ гээд. Энэ саналыг хураачихъя. Хүлээж бай л даа. Батлаагүй байж саналаа хураая гэж байна шүү дээ. Саяын хэлсэн саналаар санал хураалт явуулж байна гишүүд ээ. Хэдийнээс эхэлж энэ мөрдөгдөх вэ гэдгийг л одоо бид шийдэж байна. 

47 гишүүн санал хураалтанд оролцож, 40 гишүүн зөвшөөрч, 85.1 хувийн саналаар хэдийнээс мөрдөгдөх вэ гэдгийг шийдлээ.

Одоо анхны хэлэлцүүлгээр баталъя гэдэг горимын санал дэмжигдсэн учраас Засгийн газрын үнэт цаас гаргахыг зөвшөөрөх тухай Улсын Их Хурлын тогтоолын төслийг баталъя гэсэн санал хураалт явуулъя.

47 гишүүн санал хураалтанд оролцож, 34 гишүүн зөвшөөрч, 72.3 хувийн саналаар санал дэмжигдлээ.

Засгийн газрын үнэт цаас гаргахыг зөвшөөрөх тухай Улсын Их Хурлын тогтоолын эцсийн найруулга гэдгийг саяын хэлсэн санал хураагдсан саналыг оруулаад эцсийн найруулгыг сонсож байна. Эцсийн найруулгад саналтай гишүүн байна уу? Эцсийн найруулгыг сонслоо. 

Дараачийн асуудалдаа оръё гишүүд ээ,

Хуульчдын эрх зүйн байдлын тухай болон холбогдох бусад хуульд нэмэлт, өөрчлөлт оруулах тухай хуулийн төслийн эцсийн найруулгыг. Биш хэлэлцэх ёстой юм байна. 

Эцсийн найруулгыг сонсъё. За Су.Батболд.

Су.Батболд: -Энэ Дэмбээ даргаа, энэ Хуульчийн эрх зүйн байдлын тухай, Монгол Улсын шүүхийн тухай, Шүүгчийн эрх зүйн байдлын тухай гэсэн 3 хууль дээр завсарлага авч байна. Дараачийн асуудлыг нь.

Д.Дэмбэрэл: -Энэ хоёр асуудлыг хоёулангий нь одоо хэлэлцээд явбал яасан юм бэ гишүүд ээ. Одоо тэгээд л. Үгүй, тэр нөгөө дараачийн. За Сайханбилэг.

Ч.Сайханбилэг: -Би сая хэн завсарлага авч байгаагий нь ойлгосонгүй. Тэгээд манай Су.Батболд  дэд ахлагч авч байгаа болохоор Ардын Намын бүлэг авч байгаа юм байна гэж ойлголоо. Тэгээд цөөнх Их Хурал дээрээс завсарлага авахад ер нь жаахан ойлгомжтой байдаг шүү дээ. Олонхийн бүлэг завсарлага авч байгааг, намайг завсарлага авлаа гээд дандаа үндэслэлээ хэл гээд л тал талаас барьж идчих гээд байдаг. Зүгээр нэг аятайхан асуугаад ямар үндэслэлээр завсарлага авч байгаа юм бэ гэдгийг л сонсмоор байна.

Д.Дэмбэрэл: -Гишүүд ээ, Төсвөө, энэ хуулиудаа аль алийг нь баталъя гэдгээр тэгээд яриад явж болохгүй юу. За бүлгийн орлогч Су.Батболд. За байж бай.

Су.Батболд: -Энэ сая Гончигдорж дарга бараг  тайлбарлачихлаа л даа. Би бас өглөө Ардчилсан Намын бүлгийн хурлын дараах мэдээллийг бид нар мэдээлэл хийхгүй гэж уг нь тохирсон юм. Хоёр бүлгийн хурлын дараа ямар нэгэн мэдээлэл хийхгүй гэж тохирсон. Сайханбилэг дарга тэр тохиролцоогоо буцаж мэдээлэл хийсэн байна лээ. Тэгэхээр танайх бол энэ төсвийн тодотгол дээр завсарлага авах юм байна лээ. Тэгээд тэрийгээ ав л даа. Манайх энэ дээр нь авч байна. Тэгээд л ойлгомжтой. Сая тэгээд ямар гэдгийг нь, юу гэдгийг Гончигоо дарга тайлбарлачихлаа л даа. 

Тэгээд бид нар заавал ч үгүй тайлбар хийх албагүй шүү дээ, аргагүй шүү дээ. Ажлын хэсэг дээр дахиад ярих зүйл байнаа. 

Д.Дэмбэрэл: -За Сайханбилэг.

Ч.Сайханбилэг: -Үгүй ээ, Батболд даргаа, одоо ингээд үндэслэл сонсъё гээд тэгсэн чинь бид хоёр хоорондоо утсаар ярьсан чинь хэлсэн юмаа хийгээгүй энэ тэр гэдэг чинь үндэслэлүүд биш шүү дээ. Өглөө Их Хурлын даргын өрөөнд хоёр бүлэг тус тусдаа хуралдаад шийдвэрээ гаргая гэсэн. Бид нар шийдвэрээ гаргасан. Тэгээд одоо ингээд Ардын Намын бүлэг энэ хууль хяналтын энэ чиглэлүүдээр өөрчлөлт хийх асуудлаас завсарлага авч байнаа гэвэл Их Хурлын өнөөдөр хэлэлцэж байгаа бусад асуудал бол хэлэлцэх боломж гарахгүй. Өнөөдөр бүлгийн хурал дээр бид нар хэлсэн. 

Их Хурлын 27 гишүүд, Ардчилсан Намын 27 бүлгийн гишүүд Монгол Улсын үндсэн хууль, Улсын Их Хурлын тухай хууль дээр заасан эрхийнхээ дагуу бид нар ийм асуудлууд ялангуяа ийм хууль хяналтын байгууллагын өөрчлөлтийг зайлшгүй цаг хугацаанд нь хийх шаардлага байгаа. Цалин тэтгэврийг нэмэх асуудал байгаа. Дээрээс нь орон нутгийн сонгуулийг нэг мөр гаргаж шийдвэрлэх ийм асуудлууд байгаа учраас Их Хурлын чуулганы хуралдаан өнөөдөр хуулийнхаа дагуу намрын чуулганы хуралдаан хуулийнхаа дагуу хаагдаж байгаа тохиолдолд Улсын Их Хурлын чуулганы ээлжит бус хуралдаан маргааш өглөөнөөс эхлэн үргэлжлэх ёстой гэж Ардчилсан Намын бүлэг үзэж байгаа.

Тийм учраас Үндсэн хууль, Улсын Их Хурлын хуулинд заасан бүрэн эрхийнхээ дагуу Улсын Их Хурлын Ардчилсан Намын бүлгийн 27 гишүүд Улсын Их Хурлын даргад ээлжит бус чуулган хуралдуулах энэ төслийг өргөн мэдүүлж байгаа. Тэгээд өнөөдөр Их Хурлын дарга ямар ч завсаргүй чуулганы хуралдаан удирдаад байсан учраас тусгайд нь цаг авах боломж гараагүй. Тэгээд маргааш өглөө шууд ээлжит бус чуулган зарлуулах ийм шаардлага байгаа учраас Ардчилсан Намын бүлгийн 27 гишүүд гарын үсэг зурсан, ээлжит бус чуулган хуралдуулж, саяны өнөөдрийн энэ ээлжит чуулганы хуралдаанд хэлэлцэж амжаагүй асуудлуудаа үргэлжлүүлэн маргаашнаас хэлэлцэж эхлэх энэ төслийг Их Хурлын даргад өргөн мэдүүлж байна.

Тэгээд түрүүн гарсан хүндрэлээс шалтгаалаад өрөөнд өргөн бариагүй, энэ чуулганы танхимд өргөн барихыг би бас танаас хүсч байна. Бас гишүүдийг хүндэтгэж ойлгож хүлээж авна байхаа гэж ингэж бодож байна. Баярлалаа.

Д.Дэмбэрэл: -За Лүндээжанцан. Гишүүд ээ, ойлголцоод явж болохгүй байна уу та нар.

Д.Лүндээжанцан: -Ингэе гишүүд ээ, үхрийн сүүлэн дээр хутга гэж юмаа дуусгах ёстой. Тэгээд ингэе. Яахав дээ, өөрснийхөө гэж юу байх юм бэ. Ингэе л дээ. Өнөөдөр өнөө орой одоо ингээд байна шүү дээ, хугацаагаа сунгачихсан шүү дээ. Төсвийн хууль, тодотгол, шүүхийн хуулиудаа хэлэлцээд баталчихъя. Тэгээд одоо ээлжит бус чуулганаар чинь их олон юм хэлэлцдэггүй шүү дээ. Яг тодорхой нэр заасан асуудал хэлэлцдэг ээ. Орон нутгийн сонгуулийнхаа хуулийг тэгээд ээлжит бус чуулганаараа үргэлжлээд явъя гэвэл яасан юм бэ.

Би өөрийнхөө саналыг хувь гишүүн гаргаж байна шүү дээ. Тэгээд хоёр бүлэг ингээд энэ дээрээ ярилцаад, үгүй ээ, энэ хоёр ч гэсэн юмаа явуулчихъя л даа. Яагаад, би харин тэгж тийм санал тавьж байна. Тэгэхээр одоо эргээд хоёр бүлгийн дарга ярилц л даа. Тэгээд энэ хоёр асуудлуудаа хэлэлцээд явчихъя. Яагаад болохгүй юм.

Д.Дэмбэрэл: -Тэгвэл гишүүд ээ, асуудлуудаа цөмийг нь хэлэлцээд явъя л гэж байна шүү дээ. Одоо тэгээд тийм. Тэгвэл Батболд. Асуудлаа бүгдийг нь хэлэлцээд явъя гэж байна шүү дээ.

Су.Батболд: -Энэ юу шүү  дээ. Би саналаа тодорхой тавилаа. Гэхдээ Сайханбилэг миний албан тушаалыг сануулж өгсөнд бас их баярлалаа. Би МАН-ын бүлгийн даргыг албан ёсоор орлож байгаа хүн. Манай дарга эмчилгээнд явсан байгаа. Тэгээд миний саналыг албан тушаалыг сануулсанд нэгдүгээрт баярлалаа. Хоёрдугаарт манайх саналаа тавьсан. Гуравдугаарт, Нийгмийн бодлогын байнгын хороо хуралдах ёстой. Тэгж байж чуулган завсарлана. Энэ хооронд Нийгмийн бодлогын байнгын хороо нь хуралдаг. Тэгэхдээ би завсарлагааны хугацааг бол хэлж мэдэхгүй байна. Шөнө хуралдах юм уу, өдөр хуралдах юм уу мэдэхгүй.

Сая 2 асуудал дээр Нийгмийн бодлогын байнгын хороо чинь эцсийн хэлэлцүүлэг хийнэ шүү дээ. Хурлын явцад орж ирнэ шүү дээ. Та нар юундаа. Та нар болохоор завсарлага авч болдог, тэрийг хэлэлцэнэ, энийг хэлэлцэнэ гэж хэлж болдог. Бид нар яагаад хэлж болохгүй гэж. Та нарыг бүх үйл явлаа шүү дээ. Бүх үйл чинь явлаа шүү дээ ногоон гэрлээр, өчнөөн явлаа шүү дээ. Одоо яах гээд байгаа юм.

Д.Дэмбэрэл: -Гишүүд ээ, ингэе. Энэ чинь аль аль нь асуудал дээр завсарлага авахгүй өнөөдрийнхөө асуудлыг хэлэлцчихье гэж байна шүү дээ. Аль аль нь завсарлага авахгүйгээр өнөөдрийнхөө асуудлуудыг хэлэлцчихье гэж байна шүү дээ. Дараа нь төсөв хэлэлцээд энийг хэлэлцэнэ. Авахгүй гэж байна шүү дээ чи одоо юун.

За ингэе гишүүд ээ, одоо ингэ. Тэр Нийгмийн бодлогын байнгын хорооны тэр нэг нэг асуудал байж байгаа шүү дээ. За нэгийг нь ч хэрэггүй байх аа даа тэр маргаад байгаа асуудал нь хэрэггүй. Нэг асуудлаа хэлэлцээд оруулаад ирвэл яасан юм. Тэгээд тэр хооронд хоёр бүлгийн ахлагч ойлголцоод орхи тэгэх үү. За тэг. Нийгмийн бодлогын байнгын хороо тэр нэг ганц асуудлаа хэлэлцээд аваад ир. Одоо ийшээ ороод хуралд. Битгий  цаг аваад бай.

За та нар Байнгын хороо хуралдахгүй бол бас нэг асуудал явахгүй шүү дээ наадах чинь ойлгогдоод л байна шүү дээ. Энэ завсарлагын асуудлыг бол та нар тохирчих л доо. Аль аль нь завсарлага авахгүй гэж байхад бие биенийхээ эсрэг заавал ингэе тэгье гээд байх юм алга байна шүү дээ. Нийгмийн бодлогын байнгын хороо түргэхэн хуралдчих. Харин одоо тэр нэг тэр их олон асуудал болох гээд байна. Нөгөө нэг тэтгэврийн зөрүү арилгахтай холбогдсон асуудлаа тэр л үлдээд байна. Тэгээд өөрийн чинь хэлдгээр ингээд явах гэж байна шүү дээ. Аль эсвэл Байнгын хороогоо больё гээд байгаа юм уу та нар. Тэр тэтгэврийн зөрүүгээ хэлэлцчихье л дээ. Үгүй ээ, наадах чинь авах эсэхээ дахиад ярья гэж байна шүү дээ. Бие биендээ тэгээд байх ямар.Тэгвэл юу яая. 

За Су.Батболд нааш ирээч. Тэгээд хоёр бүлгийн ахлагч та нар зөвшилцөөдөх. Үгүй тэр ярьсандаа байсангүй гээд тэр чинь хамаагүй л дээ энд. Тэр ямар хамаатай юм. Тэгээд үгүй чи дараа нь тэгээд сүүлдээ ярилцлагаа өг л дөө. Хоёр бүлгийн ахлагч, гишүүд 10 минутын дараа суудлаа эзэлье. Хоёр бүлгийн ахлагч уулзчих. 

Хуралдаан 18 цаг 35 минутад завсарлаж 19 цаг 26 минутад үргэлжлэв.

Д.Дэмбэрэл: -Гишүүд танхимдаа оръё. Гишүүд суудлаа эзэлчихье. Чуулганы өнөөдрийн хуралдаан гол асуудлуудаа хэлэлцчихлээ. Зарим үлдэж байгаа асуудлуудыг ээлжит бус чуулган хийж шийдвэрлэе гэж хоёр талаасаа тохирлоо. Тийм учраас чуулганыхаа хаалтын ажиллагааг явуулчихъя. 

Ерөнхий сайд аа, Улсын Их Хурлын эрхэм гишүүд ээ, хатагтай, ноёд оо,

Улсын Их Хурал өнгөрсөн оны 10 дугаар сарын 1-нээс хойш чамгүй хугацаа зарцуулж, намрын чуулганаа хуралдууллаа. Энэ чуулганы хугацаанд түүхэн ач холбогдолтой олон үйл явдлууд ч болж өнгөрлөө. Бид тусгаар тогтнолоо сэргээсэн үндэсний эрх чөлөөний хөдөлгөөний 100 жил, Ардчилсан шинэ үндсэн хууль баталсны 20 жилийн ойг улс орон даяар тэмдэглэж, ололт амжилт, түүхэн сургамжаа дүгнэн цэгнэлээ.

Улс төр, нийгэм, эдийн засгийн амьдралын нэн чухал хууль тогтоомж, бодлогын баримт бичгүүдийг баталж гаргалаа. Саяхан Ардчилсан Нам хамтарсан Засгийн газраас гарснаар улс төрийн нөхцөл байдалд өөрчлөлт орж байна. Хоёр нам 3 жил хагасын хугацаанд хамтарсан Засгийн газар байгуулан ажилласан нь улс төрийн тогтвортой байдлыг хангаж, улс орны хөгжил дэвшилд таатай нөлөө үзүүлсэн. Энэ нь монголчууд бидний хувьд ард, нийтийн эв эеийг  хангаж ажиллаж чаддагийн нэгэн илэрхийлэл болсон зохистой сургамжийг нийгэмд үлдээж байна.

Улсын Их Хурлын гишүүд та бид зоримог шийдвэрүүд гаргаж, Засгийн газартай хамтран ажилласнаар санхүү, эдийн засгийн хямралыг гэтэлж, эдийн засгийн өсөлтийг хангах нөхцөлийг улс орондоо бодитой бүрдүүлж өглөө. Энэ намрын чуулган Улсын Их Хурлын сонгуулийн хуулийг батлан гаргаснаараа онцлогтой юмаа. Одоо сонгуулийн хуулийг олон нийтэд сайтар сурталчилж, нийтээрээ нэг мөр ойлгож хэрэгжүүлэх шаардлагатай байна. Сонгуулийн хуулийн шинэлэг тал нь нийгэм даяар 3 жил ярилцан хэлэлцэн, холимог тогтолцоог сонгон авч, эрх зүйн хувьд баталгаажуулсан явдал юмаа.

Чухамдаа хүний нь буюу сонгогчид Улсын Их Хурлын гишүүнийг сонгох боломжийг давамгай байлгахаар хуульчилсныг хэн хүнгүй анзаарч байгаа байх аа. Энэ шаардлагын үүднээс тойрогт мандатын тооны сонголтын дараах босго давж санал авсан нэр дэвшигчийг гишүүнээр сонгох магадлалыг нэмэгдүүлсэн.

Сонгогчдын өгсөн санал тооцогддоггүй, гээгддэг гэсэн дутагдал ч үүний цаана засагдаж байна. Сонгууль булхай луйвартай боллоо гэж иргэдийн зүгээс ихээхэн шүүмжилдэг ээ. Ийм шүүмжлэл хардлагын урхаг үр дагаврыг бид амссан. Эдгээр сөрөг байдлыг арилгахад сонгуулийн хуулийн үндсэн өөрчлөлт чиглэгдсэн юм. Нэр дэвшигч болон нэр дэвшүүлэгч намууд хэн боловч сонгогчдыг эд бараа, мөнгө төгрөг, бэлэг сэлт үндэслэлгүй хоосон амлалтаар татахыг бодохын ч хэрэггүйг энэ хуулиас харж болно. 

Иймэрхүү үйлдэл нь сонгуулийн авлига гэгдэг соёлт ертөнцөд нэгэнт жигшигдэн үеэ өнгөрөөжээ. Ийм үйлдэлтэй төрх авиртай этгээдийг нэр дэвшүүлэх нь сонгуулийн байгууллагаас бүртгэх сонгуулийн явцад, бүр сонгогдсоны дараа ч бүдрэх магадлалтайгаар хуульд хориглосон заалтууд орсон юмаа. Улс оронд авлига, хээл хахууль, нийгмийн шударга бус байдал газар авсан тухай ярьж байгаа бол түүнтэй үнэхээр тэмцье гэсэн хүсэл эрмэлзэл бидэнд байгаа бол бүх нийтээрээ сонгуулийн бусармаг явдал, авлигыг халахаас эхэлцгээе. Энд сонгогч бүрийн хариуцлага чухал гэдгийг ойлгож байгаа байх аа.

Сонгуулийн хуулийн үзэл баримтлалын суурь зарчмын нэг бол нийгмийн баялгийг хайр гамгүй зарж, сонгуульд үлэмж хөрөнгө зарцуулдагийг зогсооход чиглэгдсэн юм. Саяхан Сонгуулийн хороо сонгуулийн зардлыг тооцсон нь бидний гаргасан хуулийн үзэл баримтлалтай төдийлөн нийцэхгүй байна. Дүүрэгт гэхэд нэг нэр дэвшигчийн зардал дээд тал нь тэрбум төгрөгт  хүрэх нь ээ. Жирийн иргэн яаж ийм мөнгөөр сонгуульд нэр дэвшин оролцох болж байна вэ. Хаанаас ийм мөнгийг олох вэ. Дахиад л хандив нэрээр авлигыг цэцэглүүлэх, мөнгө цуглуулах эрэлд орох уу гэсэн асуудлууд гарч байна.

Улсын Их Хурал төрийн албаны сонирхлын зөрчлийг нухацтай авч хэлэлцэн, тусгайлан хууль гаргалаа. Авлигын эсрэг хууль, Эрүүгийн хуульд энэ талаар холбогдох заалтууд нэмж оруулсан. Төрийн аль ч шатны албан хаагч нийтийн сонирхлыг урьтал болгох энэ үүргээ биелүүлээгүй нөхцөлд хариуцлага хүлээх, сонирхлын зөрчлөөс урьдчилан сэргийлэх боломжуудыг хуульд тодорхой тусгаж өглөө. Бидний баталсан хуулийн эдгээр шаардлага төрийн албанд шинээр орж ажиллах хүмүүст хамаарах төдийгүй одоо ажиллаж байгаа төрийн албан тушаалтнууд ч өөртөө дүгнэлт хийж ажиллахыг шаардаж байгаа заалтууд юмаа. 

Өнөөдөр монголын төрд албан хаагчдын чин үнэнч ёс зүй, шударга ажил хэрэгч чанар нэн чухал байна. Албан хаагч бүр хувийн сонирхлын мэдүүлгийг байгууллагадаа гарган өгч байх болно. Сонирхлын зөрчилтэй, зан суртахууны доголдолтой хүмүүсийн өмнө төрийн үүд хаалга хаалттай байх ёстой. Төрийн албан хаагчдын цалинг нэмэгдүүлэх болсны цаад агуулга нь төрд ажиллагсдын ажлыг сайжруулах, үүрэг хариуцлагыг улам өндөржүүлэх ганцхан зорилготой төрийн нийт албан хаагчид ойлгож байгаа байх аа.

Улсын Их Хуралд сонгогдох, төрийн албанд ажиллах хүмүүсийн ёс суртахууны хэм хэмжээ, хариуцлагыг өндөржүүлэхэд жинтэй нөлөө үзүүлэхүйц хуулиудыг ийнхүү энэ удаагийн чуулган батлан гаргалаа. Нийгмийн баялгийн шударга бус хуваарилалтын улмаас баян хоосны ялгарал ихсэж ийм үзэгдэл даамжрах болсныг нийтийн зүгээс хурц шүүмжлэх боллоо. Бизнесийн зорилго ашиг олоход чиглэгддэг бол төр, ард түмэндээ үйлчлэх зорилготой билээ. Энэ хоёр зорилго харшилдах болсныг амьдрал харуулж байна. Монгол Улсад төр бизнесийн хүрээллийн ялгааг тодорхой зааглан тогтоох шаардлага цаг үеийг даган гарч ирж байна. Төрийн албад төрийн албан хаагчдын бүтээмж, хувийн хэвшлийн хөдөлмөрийн бүтээмжээс хоцрох ёсгүй. Харин ч өндөр байх шаардлагатай байна. Бид энэ боломжийг хангахын тулд цахим гарын үсэг, сонгуулийн автоматжуулсан системийн тухай хууль батлан гаргалаа.

Монголчууд бид өнөөгийн мэдээлэл, технологийн хөгжлийн хурдтай хөл нийлүүлэн ажиллах замаар л улс орноо хөгжил дэвшилд өргөх болно. Хувьцаа, үнэт цаасны арилжаа наймаагаа өөрийн компьютер, интернетээс хийхийн ач тустайг эргэлзэх явдал байхгүй ээ. Цахим гарын үсгийн тухай хууль ийм л ахуй амьдралын шаардлагаас үүдэлтэй, өргөн уудам нутаг, тээврийн зардал өндөртэй манай орны хувьд гэрээ хэлцлийг заавал өөрийн биеэр уулзахгүйгээр тоон технологи, нууцлалын код түлхүүр бүрдүүлэн хаана байгаа газраасаа цахим шуудангаар тохиролцож болох боломжтой боллоо.

Бид шинэ техник эзэмшиж байсан сайхан уламжлалтай, бас авьяаслаг ард түмэн билээ. Инновацийн хууль ч ийм агуулгаар гарах болно. Бэрхшээлээс үл шантарч чармайн ажиллавал үр дүн гарна. Судалгаа статистикаас үзэхэд иргэд, аж ахуйн нэгжийн мөнгөн хуримтлал өсч, зээлийн эргэн төлөгдөх чадамж сайжирчээ. Өнгөрсөн жил иргэд, байгууллагуудын мөнгөн хадгаламж 1.1 их наяд төгрөгөөр нэмэгдэж, бараг 4 их наядад хүрчээ. Улсын Их Хурал зээлийн мэдээллийн болон батлан даалтын тухай, Хадгаламж зээлийн хоршооны тухай хуулиуд баталсан нь иргэдийн хуримтлалыг баталгаажуулж, зөв зарцуулах боломжийг нэмэгдүүлсэн байна.

Хүний хөгжил сангаас хувь хишигт бэлнээр 692 тэрбум төгрөг олгохын хамт 55-аас дээш насны эмэгтэй, 60-аас дээш насны эрэгтэйчүүд хөгжлийн бэрхшээлтэй иргэдэд 1 сая төгрөг олгохоор шийдсэн. Энэ бүхэн нь бэлэн мөнгө тарааж байна гэхээсээ жирийн иргэдийг мөнгөн хуримтлалтай болгох, хөрөнгөжих боломжийг нь улам нэмэгдүүлсэн хэрэг ээ. Гэхдээ л иргэдийн орлого нэмэгдүүлэхийн эсрэг нөлөөлж болохуйц гадаад болон дотоод хүчин зүйлс байсаар байна. Үнэ ханшийг хөөрөгдөх гэнэтийн гэхээр үзэгдэл саяхан бензин шатахууны үнэн дээр гарч, олон нийтийг багагүй бухимдууллаа. Хариуцлагагүй, ажил хэргийн мэдлэггүй түшмэдүүд ажил үйлсэд ямархуу хохирол үзүүлдэгийг бид харлаа.

Хүнсний гол хэрэглээний бараа, шатахууны хангалттай нөөцийг бүрдүүлэх, нийлүүлэлтийн хомсдол үүсэхээс сэргийлэх арга хэмжээ авч ажиллахыг Засгийн газарт Улсын Их Хурал 58 дугаар тогтоолоороо даалгахын зэрэгцээ дотооддоо газрын тос боловсруулах үйлдвэр байгуулах талаар Улсын Их Хурал хоёр ч тогтоол, мөн газрын тосны хангамжийг сайжруулах талаар төрөөс баримтлах бодлогын чиглэлийг баталсан. Гагцхүү эдгээр шийдвэрийг хэрэгжүүлэх л үлдэж байна. Эдийн засгийн хөгжлийн шаардлага, нийгмийн захиалга, компаний хуулийг бүрэн шинэчлэхэд хүргэлээ. Зарим компаниуд өдий хүртэл зөвхөн эздийн эрх ашгийг урьтал болгож, харин хувьцаа эзэмшигчид жирийн иргэдийн эрх ашгийг хохироож ирснийг энэ хуулиар засч, залруулж байна. 

Компаний удирдлага нь нийт хувьцаа эзэмшигчдийн эрх ашгийг төлөөлж чадахуйц байх ёстой юмаа. Ийм болохоор төлөөлөн удирдах зөвлөлд хараат бус гишүүдийн эзлэх хувийн жинг 3-ний 1-ээс доошгүй байхаар хуульчилж өглөө. Өнөөгийн тавигдаж байгаа шаардлагыг харгалзан өөрийн орны онцлогт тохируулан төсвийн эрх зүйн шинэчлэлийг хийлээ. Төсөв захиран зарцуулахад дээд байгууллагын эдлэх эрх хэмжээний зарим хэсэг орон нутгийн байгууллагад шилжсэн. Энд иргэд, сонгогчдын төлөөллийн эрх, үүрэг хариуцлагыг төсөв хэлэлцэх хуваарилахад нэн чухал гэж бид үзсэн юмаа.

Олгосон эрхийг зөв эдлэх хэрэгтэй байна. Хөрөнгийг бүс нутаг, аймаг, хотын тодорхой шалгуур үзүүлэлт, норм хэмжээгээр тооцон хуваарилж, албан тушаалтны орлого, дүр зургийг хязгаарлалаа. Чуулганаар эдийн засгийн ирээдүйн ач холбогдолтой олон хууль баталсны зэрэгцээ нийгмийн асуудалд бодлого талаас нь  онцлон анхаарал тавьсан. Иргэдэд сар тутам өгч байгаа 21 мянган төгрөг хүмүүсийн амьдралд ихээхэн тус болдогийг олон иргэд зөвшөөрдөг өө. Энэ мөнгөний олголтыг ирэх 7 дугаар сарын 1-нээс зогсоосон нөхцөлд бага орлоготой иргэдэд төрөөс үзүүлэх дэмжлэг туслалцааг хэрхэн зохион байгуулахыг саяхан баталсан Нийгмийн халамжийн хуулиар шийдвэрлэлээ.

Ахмадуудын тэтгэврийн зөрүүг арилгах арга хэмжээг ч авлаа. Цалин тэтгэврүүд нэмэгдүүлэхдээ бага орлоготой иргэдийг илүүтэй анхаарах шаардлагатай гэсэн чиглэлийг Улсын Их Хурал баримталж байна.

Намрын чуулганаар баталж гаргасан хууль, тогтоол бодлогын баримт бичгүүд нь нийгэм, эдийн засгийн амьдралд болон иргэдийн сэтгэл зовоосон олон асуудлыг шийдвэрлэж өглөө. Энэ удаагийн чуулганаар нийтдээ 188 хууль, тогтоол, 10 гаруй хөтөлбөр, чиглэл, олон улсын гэрээ хэлэлцээрүүдийг хэлэлцэн баталлаа. 

Эрхэм гишүүд ээ,

Саяхан бид Засгийн газрын орон гарсан сайдуудыг нөхөн бүрдүүллээ. Бүрэн эрхийн хугацаа дуустал хагас жилийн хугацаа байна. Энэ бол хүч чармайлт гаргавал олон  ажил амжуулж болох хугацаа юм. 2008-2012 оны Засгийн газрын мөрийн хөтөлбөрийг гүйцээж биелүүлэх, энэ оны төсвийн хөрөнгө оруулалтаар хийх бүтээн байгуулалтын ажлыг хэрэгжүүлэх, нийгмийн хамгааллын талаар хуульд заагдсан хөрөнгийг ард иргэдэд ашигтайгаар зохион байгуулах, цаг хугацаагаар хийх ёстой шил шилээ даран олон ажил жагсаж байна. Энэ нөхцөлд нөхцөл байдлыг харгалзан саяхан би сайдуудыг батлах үед Засгийн газрыг Улсын Их Хурлын талд биш харин ард түмэндээ нүүрээ харуулж ажиллахыг санал болгосон билээ.

Чухамдаа хэрэгжилтийг хангах хууль, тогтоомж бидэнд чамлахааргүй олон байгаа билээ. Хаврын чуулганаар хэлэлцэх асуудлыг бид баталлаа. Зайлшгүй хэлэлцэх асуудлууд энд тусгагдсан. Байнгын хороод болон ажлын хэсгүүд дээрх хуулиудын бэлтгэлийг сайтар хангаж, Улсын Их Хурлаар хэлэлцэн шийдвэрлүүлэх шаардлагатай байна. 

Улсын Их Хурлын эрхэм гишүүд ээ,

Улсын Их Хурлын намрын ээлжит чуулганы ажиллагаа өндөрлөснийг мэдэгдье. (Төрийн дуулал эгшиглэв)
Хуралдаан 19 цаг 40 минутад өндөрлөв.

Соронзон хальснаас буулгасан:

Хуралдааны тэмдэглэл хөтлөгч
 Д.ЭНЭБИШ

